ШЕЪРИ  МАН
Шеъри ман!

Хуни ҷигар,


      ё пораи дил гӯямат,

Ё шитоби корвон дар роҳи манзил гӯямат,

Ё хурӯҷи мавҷ дар домони соҳил гӯямат,

Роҳатат аз ҳад зиёду заҳматат з-он бештар,

Мухтасар сар то ба по савдои мушкил гӯямат.

Аз ту омад гар табассум дар лабе, таҳсин туро,

Рафт хоб аз чашми муштоқон шабе,





таҳсин туро,

Зистӣ бо мақсаде, бо матлабе, таҳсин туро,

Гар нишастӣ соате дар сӯҳбати ёри азиз,

Шодмон кардӣ диле бо як гапе, таҳсин туро.

Рӯзу шабҳоро паси сар карда, хидмат мекунӣ,

Ҷон фидои номи дилбар карда, хидмат мекунӣ,

Аз арақ пушти лабат тар карда, хидмат мекунӣ,

Гӯш нандозад ба фарёдат агар бераҳм ёр,

Аз фиғон гӯши фалак кар карда хидмат мекунӣ.

Гар даме хомӯш монӣ, шӯру исён мекунам,

Баҳрҳоро ман ба ҷӯш оварда, тӯфон мекунам,

Кӯҳро зеру забар аз зарби вулқон мекунам,

ар ту ёбӣ лоиқи ҳусни нигорам як сухан,

Кишвари дилҳои мардумро гулистон мекунам.

Шеъри ман!

Медонамат зебо саманди ман туӣ,

Рӯзи майдон беамон тиру каманди ман туӣ,

Осмони беғубори дилписанди ман туӣ,

Дуртар, болотар аз арзу само парвоз кун,

Чунки танҳо кавкаби бахти баланди ман туӣ.

1972
БАҲОР
Парда бикшод баҳор аз рухи зебоманзар,

Баст сармои зимистон зи Ватан рахти сафар.

Назар афтод маро сӯи гулу лолаи боғ,

Ҳама ороста дидам,




Ҳамаро тозаву тар.

Қадкашӣ дораду сарсабз шуда сарви чаман,

Ба мисоли писару духтари озоди башар,

Бӯи хуш медамаду боди сабо меорад

Ба машоми ман аз он накҳати ҷонбахш хабар.

Булбули маст ба шохи гули бишкуфтаи боғ
Месарояд зи дили шод ба ҳангоми саҳар.

Чун бидидам гули бишкуфта,





аз он гашт аён,

Лаби пурхандаи маҳбубаи даврон ба назар,

Гуфтам: эй гул,



Зи куҷо ёфтӣ ин сурхии рӯй?,

Гуфт: “Ранги рухи ёри ту ба ман кард асар.

Чу шавад аз паи кораш саҳар аз хона бурун,

Мекунад бо тарабу шодӣ аз ин боғ гузар.

Ман фақат хуррамию авҷу шукуфтан дорам,

Зи хазонам асаре нест дар айём дигар”.

Зи ҷавоби хуши гул шод шудам, хандидам,

Фикри устоди чаманпарварам афтод ба сар:

Боғбон аз дилу ҷон тарбияи боғ намуд,

Ҳар яке решаи парвардаи ӯ дод самар.

ӯ ба чашми хиради навъи башар нур диҳад,

Назди вай сархаму таслим шуда шамсу қамар.

Мутрибо, чанг бизан,




то ки бирақсем ҳама

Дар баҳори Ватани шод ба оҳанги зафар.

1937

БА ДИЛБАР
I
Эй духтари нозанини қадрас,

Зебанда туро либоси атлас,

Ҷононаи ман фақат туӣ бас,

Чашмак зада ман ба сӯи ҳар кас,

Доим зи паят қадам гузорам.

II
Рӯят, ки ҳамеша лоларанг аст,

Бо куртаи атласат ба ҷанг аст.

Мардум ба ҷамоли ту гаранг аст,

Аҳволи асири ишқ танг аст,

Ман дода зи даст ихтиёрам.

III
Эй дилбари шӯхи бефаранҷӣ,

Як гап ба ту мезанам, наранҷӣ,

Охир зи кадом кони ганҷӣ?

Маҳсули кадом дасти ранҷӣ?

К-з ҳастии ту дар ифтихорам.

IV

Ёро, чӣ шавад, ки гоҳ-гоҳе

Бо гӯшаи наргиси сиёҳе,

Созӣ сӯи ошиқон нигоҳе?

Донӣ ту магар, ки ҳеҷ гоҳе

Дар ҳаҷри ту тоқате надорам?

Vtc "V"
Ҷононаи офтоб - партав,

Аз талъати хеш, эй маҳи нав,

Партавфикани ҳаёти мо шав,

Мебош ба мо рафиқу пайрав,

То ҷон ба ишорате супорам.

1938

ХАНДИДА МЕОЯД
Даме ки дилбарам монанди гул хандида меояд,

Умеди тоза дар дил, нури нав бар дида меояд.

Танашро дода бо пироҳани абрешимин оро,

Гумон созӣ, ки гул дар барги гул печида меояд.

Ба ман дилбар чунон ҳам ошною меҳрубон 






гаштаст,

Ки ӯ ҳарфи рақибонро дигар нашнида меояд.

Баҳори рӯзгораш рангу бӯи сад чаман дорад,

Рухаш гул-гул шукуфта, хотираш болида






меояд.

Камоли ҳусну ишқу обрӯ акнун насиби ӯст,

Гули боғи муроди хештанро чида меояд.

Ба ҳар ҷо, ки равад, бо як нигоҳи сеҳрангезаш

Тамоми ақлу ҳуши ошиқон дуздида меояд.

Рақиби беадаб, зиштӣ макун дигар ба рӯи ӯ,

Ки аз ту нозанинам бо дили ранҷида меояд.






1939

ДИЛ-ДИЛИ ЗАЙНАБ
Дар яке аз деҳоти кӯҳистон

Марди пире намудааст макон.

Гарчи мӯи сараш чу барф сафед,

Чашмҳояш вале пур аз уммед.

Чеҳрааш тоза мисли рӯи баҳор,

Соф чун оби чашмаи кӯҳсор.

Хотираш шоду хурраму хурсанд,

Чун дили мардуми саодатманд.

Мисли фӯлоди пухта сахт танаш,

Рафта осори дард аз баданаш.

Сар-сари кӯҳ меравад озод,

Меҷаҳад мисли оҳуи навзод.

Дар хирадмандию заковат пир,

Беназир асту марди ботадбир.

Дорад ӯ эҳтироми ҳар одам,

Дорад ӯ иззати ҷавонон ҳам.

Донад азбаски қиммати инсон,

Гармрӯй аст назди пиру ҷавон.

Дар ҷаҳон ҳар чӣ дидааст ин пир,

Дидаасту шунидааст ин пир.

Гузарондаст зиндагониаш

Гоҳ бо обу гоҳ бо оташ.

Дида дилҳои сахттар аз санг,

Одамони дарандатар зи паланг.

Саргузашташ хулоса ҳаст зиёд,

Ҳаргиз ӯро намераванд аз ёд.

Пири хушбахт духтаре дорад,

Духтари моҳпайкаре дорад.

Қоматаш рост мисли сарви боғ,

Чашмҳояш электрикчароғ,

Гӯиё дар фазои кӯҳистон

Медурахшад ситораи тобон.

Дар ҳақиқат Ситора номи ӯст,

Зуҳалу Зӯҳра дар низоми ӯст.

Сурх ҳамчун анор рухсораш,

Фораму дилкушост гуфтораш.

Мезанад ҷӯш дар дилаш шодӣ.

Бар рухаш рангу бӯи озодӣ.

Ҳаваси тозае ба сар дорад,

Орзуи нави дигар дорад.

Орзуи ҷавонии умраш,

Мақсади комронии умраш.

Давраи мисли гул шукуфтани ӯст,

Гул зи боғи ҳаёт чидани ӯст.

Дӯст медорад ӯ ҷавонеро,

Писари хубу қаҳрамонеро.

Дар забон номи он ҷавон сад бор

Менамояд чу як сабақ такрор.

Соати тӯй ҳам муқаррар шуд

Иду айёми васл ҳамсар шуд.

Лек дар пеш ҳаст кори дигар:

Нагирифтаст розигии падар,

Пас чӣ сон бо падар сухан ронад,
Падарашро чӣ гуна фаҳмонад?

Падараш балки ҳеҷ розӣ нест,

Балки ин кори ҳазлу бозӣ нест?

Вай дар ин бора сахт ҳайрон буд,

Хотираш з-ин сабаб парешон буд.

Ишқ монанди бод тӯфон кард,

Кӯҳи сабр аз дилаш парешон кард.

Рози пинҳонӣ ошкоро шуд,

Гавҳари мақсадаш ҳувайдо шуд,

Пир завқиду во намуда лаб:

—  Духтарам,- гуфт: “дил-дили Зайнаб”.

1939

ЧАМАНИСТОН
Қурбони ту, эй диёри ишқам,

Боғу чаману баҳори ишқам.

Баски ба ту сахт меҳр бастам,

Бо номи ту сарбаланд ҳастам.

Дар ишқи ту ман ғазалсароям,

Боби нави достон кушоям.

Аз нури ту чашми ман дурахшон,

Аз рӯи ту маҳфилам чароғон.

Пурнур ту мисли офтобӣ.

Фарзанди азизи инқилобӣ,

Ҳуснат ба ҷаҳони торикистон

Пошид зиё чу моҳи тобон.

Боғ аз ту таровати нав омӯхт,

Хуршеди фалак ҷамол афрӯхт.

Ҳам аз ту ҳаёти халқ хуррам,

Ҳам аз ту бинои умр маҳкам.

Навъи башар аз ту сарфароз аст,

Дастони муҳаббаташ дароз аст.

Шаъну шарафу камоли халқӣ,

Хурсандии бемисоли халқӣ.

Фазлу ҳунарам, Ватан, туӣ, ту,

Сози зафарам, Ватан, туӣ, ту.

Монанди ту боғи пурсамар нест,

Дарёи васеи пургуҳар нест.

Ҳар кас, ки бувад туро дар оғӯш,

Аз ишқи ту мезанад дилаш ҷӯш,

Ҳар бор рухат чу гул кушояд,

Лаъл аз дили санг берун ояд.

Булбул ба чаман нашида гӯяд,

Шоир ба Ватан қасида гӯяд,

Созанда тарона карда хезад,

Соқӣ ба қадаҳ гулоб резад.

Ҳар кас, ки ба ишқи ту қадам зад,

Номаш ба сари фалак алам зад.

Ту манбаи нозу неъмати халқ,

Майдони фарохи ҳиммати халқ.

Сабзидани нахли қомататро

Кист он ки намекунад тамошо?

Кист он ки туро напарваридаст,

Аз меҳри ту дасти худ кашидаст?

Аз оби ту ҳар касе, ки нӯшид,

Дар роҳи ту содиқона кӯшид,

Рухсори ту боз то кунад гул,

Омад ба зуҳур ғайрати кул,

Бишкофта сангҳои хоро

Меоварад обҳои дарё.

Паҳлӯи чаман сухан кунад гул,

Сар то қадами Ватан кунад гул,

Эй хурраму сабз боғу бӯстон,

Эй машъали Шарқ – Тоҷикистон,

Гул кун, ки ҳамеша Маскави сурх

Пошад ба ту нури ахтари сурх.

Гул кун, ки сурудам ин гапи нав

Парвозкунон барад ба Маскав:

Гулбоғ ба обу тоб омад,

Як ҷӯи калони об омад.

Маҳбуби азизи бовафоят

Завқида чапак занад бароят.

1940
ХАЁЛИ ХОМ
Буд даште васеу регистон,

Ки аз он шуд хиҷил дили инсон.

Оташафшону хокбирён буд,

Душмани беамони деҳқон буд.

Сабзаеро напарварида намаш,

Сӯхт тухми гиёҳро ба дамаш.

Дашт домандароз метобид,

Рӯзу шаб мурдавор мехобид,

Кард беҳад равандагон дилгир,

З-оташи реги ҷони одамгир.

Сӯхта,


пухта роҳ мерафтанд,

Бо дили сип-сиёҳ мерафтанд.

Як дарахте дар интиҳои дашт

Дастгири равандагон мегашт.

Ҳар тараф шохҳош ёзонда,

Баргҳо аз шамол бозонда,

Ба замин рӯз соябон мешуд,

Дафъи гармии пурзиён мешуд.

Нафаси ҳар равандае, ки расид,

Андар он соя рост мегардид.

З-ин сабаб зад дарахти саҳроӣ
Ба ҷаҳон лофҳои танҳоӣ,

Ҳар киро дида ман-манӣ мекард.

Бо ҳамин нағма гапзанӣ мекард,

Ки: “Бубин, ман чӣ сон сарафрозам,

Яккаву беназиру мумтозам!

Дар биёбон мисоли ман аз сар

На будасту на мешавад дигар.

Ман набошам зи чӯли сӯзанда

Ҳеҷ як кас намеравад зинда.

Шукр кун, шукр,



    cояам з-ин пас

То нагардад кам аз сари ҳар кас,

То абад дор ҳурматамро пос,

Қимати хизмати маро бишнос,

Ҳар куҷое, ки меравӣ, аз ман

Сарфарозӣ куну бигӯ аҳсан”.

Ҳар ки бишнид ин суханҳоро,

Ин суханҳои пасту болоро,

Кард номусу дар ғазаб гардид,

Ғарқи андӯҳу ғарқи таб гардид,

Гуфт бо хеш: “Мард бошӣ агар,

Мардият боз ҳам ба кор бубар.

Ту, ки мушкилкушои худ ҳастӣ,

Холиқи муддаои худ ҳастӣ;

Чӣ қадар кӯҳу кӯҳсоронро,

Чӣ қадар водию биёбонро

Тобеи ихтиёри худ кардӣ,

Судбахши диёри худ кардӣ.

Пас чаро ин дарахти кӯтаҳбин

Менамояд дили туро ғамгин?”
Омаданд одамон гурӯҳ — гурӯҳ,

Чун сипоҳи азими пур зи шукӯҳ,

Даст бар дасти ҳамдигар доданд,

Зӯри бозуи коргар доданд.

Жола карданд арақ зи пешонӣ,

Ҳамчу деҳқон гаҳи заминронӣ.

Канда шуд ҷӯй — ҷӯйбори азим,

Ки зи обаш вазид тоза насим.

Аз дили дашт оби дарё рафт,

Сар-сари регҳои саҳро рафт.

Паст шуд оташу ҳарорати чӯл,

Зӯри ваҳшониву ҷасорати чӯл,

Андар он дасти саъю ишқу ҳавас,

Кӯшиши одами бамақсадрас

Донаи нав,


    ниҳоли нав овард,

Роҳати нав,



камоли нав овард.

Дашт гардид иваз ба як водӣ —

Водии беназири ободӣ.

Аз дарахтони тозаву зебо

Мефитад сояҳои тан — осо,

Мерасад меваҳои бемонанд

Ба ҳама мардуми саодатманд.

Дида ин ҳолро дарахти пир,

Нарм гардид оқибат чу хамир.

Зад ба сар даст аз пушаймонӣ
Хонд лаънат ба ҷаҳлу нодонӣ.

Гуфт: “Ин даври худситоӣ нест,

Давраи одами ҳавоӣ нест.

Ҳар кӣ мағрури фазли хеш шавад,

Аз қафои хаёли хом равад”.

1940
БА РАҚҚОСА
Қадат он қадр, ҷонон, лаҳзаи рафтор мезебад,

Ки баҳри пойандозат фақат гулзор мезебад.

Ту механдию гул сад бор мегардад фидои ту,

Ту лаб во мекунию лаъл миннатдор, мезебад.

Зи печу тоби ту гардад кабӯтар дар ҳаво қоил,

Ба наздаш бод агар сар хам кунад ночор,






мезебад.

Ба ҷои ашк аз чашми ту нури маърифат резад,

Диҳам нисбат ба чашмат наҷми пуранвор, 

мезебад.

Ман ин фазлу камолатро ба олам мунташир 

созам,

Аз он гар духтари Эрон шавад бедор, мезебад.

Хуш он касро, ки монанди ту ёру ҳамнишин дорад,

Ба олам ҳар ҷавонеро чунин ҳам ёр мезебад.

1940
БА ГУЛИ БОҒИ ТОҶИК
Чӣ гӯямат, ки азизам, туро дар он бинам,

Ба пеши хеш чу оина ҳар замон бинам.

Ту офтобию сайёрагон дигарҳоянд,

Даме ки чеҳраи ту байни духтарон бинам.

Агар ба боғ равӣ, боғ мешавад гулзор,

Ба пеши сарв равӣ, сарвро ҷавон бинам.

Муборакат шавад ин шаън, духтари тоҷик,

Туро шукуфтагули боғи тоҷикон бинам.

Миёни анҷумане гар шавӣ суханпардоз,

Забони хурду калон баста дар даҳон бинам.

Аз обрӯи ту ҳам назм мебарад сабзиш,

Ҳамеша номи ту шаҳбайти шоирон бинам.

Чи гуна бахт, ки хондию инжинер шудӣ,

Туро кунун сабақомӯзи олимон бинам.

Ҳунар ба ҷои нигин омада дар ангуштат,

Ба по зи дасти ту ҳар гуна сохтмон бинам.

Миёни халқ аҷаб соҳибэътибор шудӣ,

Ки номи бошарафат вирди ҳар забон бинам.

Намонд тоқати дурию дар суроғат ман,

Худат бигӯ, ки туро дар куҷо, чӣ сон бинам?

Даме ки ҳарду ба як ҷой рӯ ба рӯ гардем,

Зи хуррамӣ сари худро дар осмон бинам.

1940
БА ОФТОБ
Ҷӯй, Офтоб, манзили хеш аз диёри ман,

Ҷои арӯси лаълрухат аз канори ман.

Ҳарчанд асрҳо ба ҷаҳон нур додаӣ,

Аммо ту дидаӣ самарат дар баҳори ман.

Нурат, ки дар фазои ҷаҳон сайр мекунад,

Кай дида чун фазои нави беғубори ман?

Сабзидану шукуфтани гулҳои орзӯт

Танҳо муяссар аст дар ин лолазори ман.

Дар базмҳои ман ту ба рақс о, ки умрбод

Ҷӯр аст дар ҳавои ту чангу дутори ман.

Ҷорӣ намоӣ аз сари мо шӯълаҳои хеш

Монанди обҳои сари кӯҳсори ман.

Эй офтоб, гирди ту ҷамъанд зарраҳо,

Чун донаҳо ба хирмани маҳсули кори ман.

Рухро даме ки вақти саҳар боз мекунӣ,

Созам гумон зи парда барояд нигори ман.

Умри дарозу роҳи сафеде, ки соҳибӣ,

Омад дар ихтиёри ману раҳсипори ман.

Маҳкам шудаст тори муҳаббат миёни мо,

Ин буд умеду матлабу ин буд шиори ман.

1940
ДАР САРИ ТАСВИР
Эй санам, акси туро бисёр зебо мекашам,

Нусхаи ҳуснат зи рӯи барги гулҳо мекашам,

Ранги рӯят дида, лаъл аз санги хоро мекашам,

Зеби дандонат садаф аз зери дарё мекашам,

Қомататро мисли сарви боғоро мекашам.

Меҳри ту бастаст нақши доимӣ дар синаам,

Зарраҳояш сохт мисли сафҳаи зар синаам,

Кард равшан чун рухи зебои ховар синаам,

То шавӣ машҳури олам, меҳрпарвар синаам,

Ман кунун акси туро ҳам хубу аъло мекашам.

Деви шаб гардад гурезон чун барояд офтоб,

Барқ созад пора-пора пардаи тори саҳоб,

Чун баҳор ояд, равад фасли зимистон бо шитоб,

Дилрабо, ҳусни ту ҳам овард ин сон инқилоб,

Ман бинобар аз сухан дурри суханро мекашам.

Сад чаман гул резад аз ҳар хандаат, эй нозанин,

Дона-дона борад аз ҳар лафзи ту дур бар замин,

Дар миёни олимон гардидаӣ болонишин,

Халқ мегӯяд ба ин фазлу камолат офарин,

Фахрҳо карда ман аз ин сар ба боло мекашам.







1940
БА КӯҲСОРИ ТОҶИК
Салом, эй кӯҳсори Тоҷикистон
Диёри пурсафои хубрӯён.

Ғазалхон омадам монанди булбул
Ба боғат парзанон




дар дидани гул.

Баландӣ он қадар дар қадду қомат,

Ки ҳатто “Боми Дунё” гашта номат.

Сарат аз барф гарчанде сафед аст,

Дилат аммо ҷавону пурумед аст.

Ҳамеша сабзу хуррам домани ту,

Тароватбахш боғу гулшани ту,

Даруни синаат чун Панҷ пурҷӯш,

Танатро лолаҳо бинмуда гулпӯш.

Ба ёдат ҳаст,



  як вақте ба инсон

Ҷафо кардию бигрифтӣ аз ӯ ҷон,

Чу тири тӯпи сарватдори дунё

Ҳаво додӣ ба сӯяш тармаҳоро,

Ба зери жолаву борон гирифтӣ,

Раҳи ҷангу раҳи толон гирифтӣ,

Ба одамҳои оҷиз ханда кардӣ,

Ба дом оварда ӯро банда кардӣ.

Ба болоят агар парранда ногоҳ
Паре мезад, параш месӯхт чун коҳ.

Рамиданд аз ту мурғони хушовоз,

Накардӣ баҳрашон оғӯши худ боз.

Чу дидӣ мардуми оҳанирода,

Даҳонат монд



 аз ҳайрат кушода.

Гирифтандат ба зери ҳукму фармон.

Шудӣ қоил ба азми болшевикон.

Кунун аз ҳусни худ гаштӣ сарафроз

Ба монанди сияҳчашмони Дарвоз.

Муборак роҳи нав,




эй кӯҳсорон —

Қаротегину Дарвозу Бадахшон!

Халос аз рӯзгори танг гаштӣ,

Чу гул бишкуфтию хушранг гаштӣ.

Нишаста рӯи мошин тоҷик имрӯз

Ба ҳар ҷо меравад бо бахти фирӯз.

Касеро, ки ба ӯ додаст





илҳом,


Ҳам озодию фирӯзию ҳам ном,

Ба ёд оварда мекӯшад ба кораш,

Ба нафъи давлату нафъи диёраш.

1940
ВОДИИ ҲИСОР
Солҳое, ки ман ҷавон будам,

Бехабар аз гапи ҷаҳон будам.

Бо ду чашми кушода дар олам

Ҳар чӣ медидаму намедидам.

Рӯзу шаб мегузашт бематлаб,

Беқалам,


  бекитоб,



    бемактаб. 

Вақти ман сарфи беқарорӣ буд,

Хокбозию харсаворӣ буд.

Падарам хоб карда дар хона

Ким-чи мегуфт мисли девона,

Буд оҳаш чу дуди оташдон,

Чеҳрааш зард мисли барги хазон.

Модарам буд тирарӯю карахт

Мисли бебаргу бор шохи дарахт.

Нолаву оҳашон ҳисоб надошт.

Зиндагешон ба ҷузъ азоб надошт.

Дар ҷавонӣ чу ғунчаи беранг

Ман дар он хона мешудам дилтанг.

Хонамон буд дар Ҳисори қадим,

Дар Ҳисори харобаи пурбим.

Қалъае байни деҳа меистод,

Даҳшатовар чу ҳайкали ҷаллод.

* * *
Ҷониби кулбаҳои вайрона

Чашм медӯхт худписандона.

Зери он қалъа пур буд аз сарбоз,

Пур зи сарбозҳои одамтоз.

Як гурӯҳ одамон — ҷавону пир

Даст дар пушту пой дар занҷир,

Саҷдаи боргоҳ мекарданд,

Марги худро нигоҳ мекарданд.

Соддалавҳона ман ба ин манзар

Менамудам нигоҳ карда гузар.

* * *
Рӯзе аз рӯзҳои фасли баҳор,

Ки дили баччагон надошт қарор,

Берун аз деҳаи Ҳисор шудем,

Ҷониби дашти лолазор шудем.

Абрҳо рӯи осмони баланд

Болу пар боз карда мегаштанд.

Осмон беҳисоб мекорид

Бар замин донаҳои марворид.

Абр гирёну лолаҳо хандон,

Бод ларзону сабзаҳо рақсон,

Ходими давраи баҳор буданд,

Зиннаторои марғзор буданд.

Лек, ҳайҳот, андар он водӣ,

Кас намедид чеҳраи шодӣ.

Ҷилваи лолаҳо надошт асар
Ба дили одамони ин кишвар.

Дашту саҳро агарчи зебо буд,

Лек берӯҳ мурдаосо буд.

Болшевик омаду хитоб намуд;

Халқи афтода тарки хоб намуд.

Корвони ҳаёт чандин сол

Мегузашт аз миёни ҷангу ҷидол,

Оташу хун ба даҳр буд ҳоким-

Ҳокими кишвари ҷаҳони қадим.

Халқи шӯрида чун зафар бинмуд,

Зиндагонии тозае сар шуд.

* * *
Баҳри халқи ватан падар-Ленин,

Кард кору талошро талқин.

Марди деҳқон замину об гирифт,

Писару духтараш китоб гирифт.

Корвони ҳаёт кард шитоб,

То кунад бахти хешро дарёб,

Кор болои корҳо ҷӯшид,

Монда ногашта халқ ҳам кӯшид.

Қаҳрамонии халқ дар даҳ сол

Кард обод хонаи иқбол.

Мана имрӯз ман дар ин водӣ
Месароям суруди озодӣ,

Илми ленинӣ бошуурам кард,

Ҳамчу сарбози сурх зӯрам кард.

Ман дар оғӯши шаҳри зебоям,
Шаҳри зеботарини дунёям,

Шаҳри пуршаъни болшевик — эҷод,

Шаҳри нав — шаҳри хурраму обод,

Шаҳр не, боғу бӯстон ин ҷост,

Боғи уммеди тоҷикон ин ҷост.

Дили пурҷӯши Тоҷикистон аст,

Тоҷикистон тан асту ӯ ҷон аст.

Ҳар саҳар мекунад маро фарёд

Мактабу санъату клубу завод,

Ҳар кас ин ҷо ба як ҳунар банд аст,

Олиму фозилу ҳунарманд аст.

Домани шаҳр пур зи неъмат шуд.

Неъмати одамони меҳнат шуд.

Аз замини деҳоти колхозӣ
Халқ розию мамлакат розӣ.

Ҳосилоташ чун фаровон аст,

Ки аз он оби баҳр ҳайрон аст.

Шар-шари оби ҷӯйбори Ҳисор,

Вазишу гардиши насими баҳор,

Ба ситамдидагони Шарқи асир

Мекунанд ин ҳаётро тасвир,

Аз фазо қатра-қатра меборад,

Арақ аз рӯи лола мешорад,

Марди колхозчӣ бар замин озод

Мекушояд кулочи хеш кушод.

Ман ҳам аз ҷону дил дар ин водӣ
Месароям суруди озодӣ.

1940
ХАЙР, МОДАРИ АЗИЗ

Модарам, меравам аз пеши ту ман,

Ба дифои шарафу шаъни Ватан.

Меравам то ки зиреҳ пӯшам ман,

Дар раҳи фатҳу зафар кӯшам ман.

Хабар омад, ки ба тороҷи чаман

Боз карда пари худ зоғу заған.

Модарам, дар сари хашму ғазабам,

Бо сари гарму тани ғарқи табам.

Мепарам сӯи фазо мисли уқоб,

То кунам зоғи сияҳро дарёб;

Мепарам рӯ ба ҷанубу ба шимол,

То ки орам ба сари хасм завол.

Барқсон пора кунам абри сияҳ,

То насозад рухи хуршед панаҳ.

Сангаму оҳанаму пӯлодам,

Сипари мамлакати озодам.

Аз сари лонаи чуғзон гузарам,

Бомба резонда чу борон гузарам.

Ғазабам оташу қаҳрам тир аст,

Синаам тӯпу парам шамшер аст.

Мебарам дар сари болам-тобон,

Ахтари толеи халқони ҷаҳон.

Кӣ тавонад,



ки маро банда кунад,

Халқро аз ватанаш канда кунад?!

н фақат хоби фашистона бувад,

Орзуи саги девона бувад.

Модар аз чеҳраи гулгуни писар

Нарм бӯсиду гирифташ дар бар,

Гуфт: “Рав, ҷанги далерона бикун

Ҷанг бо лашкари бегона бикун.

Бош фарзанди сазовори падар,

Лоиқи ин Ватан, ин хонаву дар”.

Фурсате рафту



  зи паҳлуи саҳоб

Ҷилва кард ахтари пурнури уқоб,

Чашми модар ба фазо дӯхта шуд,

Рухаш аз шӯъла барафрӯхта шуд.

1941
ҲАРГИЗ

Ту зинда бош Ватан — хонаи умеди халқ,

Ки бе ту нест дилу ҷони шодмон ҳаргиз.

Даме ки мешумурам пурбаҳо суханҳоро

Баландтар зи Ватан нест дар забон ҳаргиз.

Чӣ медиҳӣ ба Ватан?




  Ҳар касе ки пурсидам,

Ҷавоб дод:


    “Надорам дареғ ҷон ҳаргиз?”

Миёни халқу Ватан сахт аҳду паймон аст,

Набуду нест ҷудоӣ дар ин миён ҳаргиз.

Агарчи зад ба тани мамлакат адӯ ханҷар,

Вале нагашт Ватан сусту нотавон ҳаргиз.

Агарчи тохт ба сӯяш чу “барқ” душмани дун,

Накард хам сари тоат ба хоинон ҳаргиз.

Надидаву нашунида на чашму на гӯше

Ба мисли тӯдаи Гитлер ваҳшиён ҳаргиз.

Тамоми зулм, хиёнат, ҳақорати ӯро

Намекунем фаромӯш дар ҷаҳон ҳаргиз.

Дили даридаи модар,




  сари буридаи тифл

Намешаванд зи пеши назар ниҳон ҳаргиз.

Ба бод рафтани номуси духтарони ҷавон,

Пуроб гаштани чашмони хоҳарон, ҳаргиз!

Ба шаҳру деҳаи мо сӯхтор афкандан,

Хароб кардани фабрику шахту кон, ҳаргиз.

Намекунем фаромӯш то ҷаҳон боқист

Тамоми ин ҳама кирдори хоинон ҳаргиз.

Ба посбонии мо чашмҳои Лашкари сурх

Намезанад мижа ҳамчу дидбон ҳаргиз.

Фурӯғи чеҳраи лаълахтарони қасри Кремл

Намешавад нафасе кам дар осмон ҳаргиз.

Намепарад зи рухи бӯстони колхозӣ
Намуди зеби Ватан — ранги арғувон ҳаргиз.

Фазои мо, ки ғуборе дар он наёбад ҷой,

Намедиҳад ба сиёҳии шаб макон ҳаргиз.

Ба хонадони азими башар намемирад

Чароғи Ленинӣ дар даҳр ҷовидон ҳаргиз.

1942
БАҲОДУРИ ТОҶИК
Фарзанди азизи Тоҷикистон,

Аз мо ба ту сад салому табрик.

Таҳсин ба ту аз рафиқҳоят

Аз номи тамоми халқи тоҷик.

Зад шӯъла даме ки оташи ҷанг,

Монанди шарорае ту ҷастӣ,

Чашмат шуда буд гувоҳи он ки

Ҷӯшанда ту дар ғазаб шудастӣ.

Дидӣ, ки зи бохтар ба ховар

Зоғони сияҳ қанат кушоданд,

Дидӣ, ки ба гулшанат фашистон

Паймоншиканона по ниҳоданд,

Баҳри ғазабат ба ҷӯш омад,

Кардӣ ба сарат кулоҳи ҷангӣ,

Асбоби зафар гирифта бар даст,

Мондӣ қадамат ба роҳи ҷангӣ.

Вақте ки туро гусел кардем

Гуфтем, ки: “Душмани Ватанро

Аз шаҳри азизи сабзу хуррам,

Зан, эй писари далер маҳкам!”

Рафтӣ сӯи Ғарб аз дили Шарқ
Чун байрақи офтоби тобон.

Рафтӣ, ба раҳи ту дидаро дӯхт

Ҳар пиру ҷавони Тоҷикистон.

Мо дӯхта дидаро ба роҳат,
Рӯзона,


 шабона кор кардем,

Дар роҳи Сипоҳи Сурх худро

Монанди ту ҷонсипор кардем.

Ҳам кор намуда ҳам туро мо

Бо меҳр ҳамеша ёд кардем,

Аз чун ту писар-баҳодури хеш

Уммеди басе зиёд кардем.

Дирӯз расид муждаи нав,

К-аз дасти ту душманон ба доданд,

Дар шаҳри Ленин ҳама ба ту ном

Ҷанговари қаҳрамон ниҳоданд.

Чашмат, ки чу дидаи уқобон

Тез асту басо нишонагир аст,

Дар зери Ленингрод душман

Пайваста ба тири ту асир аст.

Донӣ, ки чӣ қадр дӯстонат

Доранд чу кӯҳ сарфарозӣ!

Донӣ, ки чӣ қадр халқи тоҷик

Имрӯз шудаст аз ту розӣ!

Дар шаҳру деҳоти ин диёрат

Мардум ҳама “Тешабой” — гӯянд...

Дар васфи ту шоирон ба ашъор

Нав-нав сухани баланд ҷӯянд.

Ҳамроҳи бародарон ба Мағриб

Эй дӯст, қадам гузоштан гир...

Чун сели баҳор зуд биштоб,

Ёрон ба ту интизор ҳастанд,

Биштоб, ки дӯстони ғарбӣ
Муштоқ ба навбаҳор ҳастанд.

Роҳи сафари муқаддасатро

Мардона қадам гузору тай кун!

Ронда, зада, кушта душманонро

Аз хоки азизи хеш ҳай кун!

1943
ФАРЗАНДИ ТУ МЕОЯД
Кушо оғӯши меҳрангези худро,





эй диёри ман,

Ту, эй гаҳвораи аҷдодҳои номдори ман,

Замину боғҳои пурсафои лолазори ман,

Деҳоту шаҳрҳои пур зи шаъну ифтихори ман,

Ки сӯят меҳмон гардида фарзанди ту меояд.

Ҳамон тифле, ки бо сад нозу неъмат





    парваридӣ ту,

Ҳамон тифле, ки аз баҳри саодат офаридӣ ту,

Ҳамон тифле, ки онро дар баҳои ҷон 

харидӣ ту,

Ҳамон тифле, ки буд ҳам орзуву ҳам 

умеди ту,

Бузургу қаҳрамон гардида фарзанди ту меояд.

Диловар он писар рӯзе,

ки мардона ба майдон рафт –

Ба зидди душмани ғаддор-бар зидди 

фашистон  рафт,

Ба мисли оташи қаҳру ғазаб аз 

Тоҷикистон рафт,

Чу фарзанди вафодори Ватан бо аҳду 

паймон рафт,

Ватанро посбон гардида фарзанди ту меояд.

Писар нагзошт, ки ин мулки шодӣ ҷои ғам

гардад,

Ба ҷои адлу инсофу карам ҳоким ситам

гардад,

Писар нагзошт, ки қадри башар хоки қадам

гардад,

Сари болои халқи мо ба назди хасм хам

гардад,

Аҷал бар душманон гардида фарзанди ту

меояд.

Ба истиқболи он гул мисли пойандоз меояд,

“ — Муборак бод!” — аз Помиру аз Дарвоз 

меояд.

Дил аз шодӣ ба мисли боз дар парвоз меояд,

Ба гӯшам нағмаи “Шаҳноз” аз ҳар соз меояд,

Суруди шоирон гардида фарзанди ту меояд.

Биё, маҳбуб!



Омад ёри ту, чун интизорон бӯс,

Аз он рухсораҳои ошнои марди майдон бӯс,

Ту ҳам, эй модари хушбахт,





   бо меҳри фаровон бӯс,

Тамошо кун рухашро гарму ҷӯшон бӯс,





                чандон бӯс,

Ки фахри модарон гардида фарзанди ту меояд.

1944
НИШОНА ДОРАД

Ёрам ба рухаш нишона дорад,

Симои баҳодурона дорад.

Бинӣ агараш миёни мардон,

Мардонагиаш баҳо надорад.

Ҳар ҷо, ки дучори душман ояд,

ӯ ҳамлаи рустамона дорад.

Сад шӯҳрату ифтихори тоза

Аз номи вай ин замона дорад.

Шодам, ки ҳамеша меҳри ҷонон

Дар синаам ошёна дорад.

Ишқи ману он миёни мардум

Ҳам қиссаву ҳам фасона дорад.

Нозам, ки ба васфи ёр Мирзо

Байту ғазалу тарона дорад.

1944
САЛЛАМНО

Дар паси кӯҳҳои қулласафед,

Ки равон аст наҳри зар-афшон,

Дар лаби рӯди Сир бувад сарсабз

Боғе аз боғҳои тоҷикон.

Ин чаман, бӯстони озода,

Манзили дилкушои зархез аст,

Меҳнати мардумони ин водӣ
Ҳайратафзою шӯҳратангез аст.

Қаҳрамонӣ дар ин замонаи нав

Ба зану марди ленинободӣ,

Мондааст аз замонаҳои қадим,

Ҳамчу мероси хуби аҷдодӣ.

Меҳри беҳадду беҳисоби Ватан

Халқи тоҷикро ба ҷӯш андохт.

Қудрати ақлу илми ленинӣ
Ватани халқро гулистон сохт.

Ёд кардӣ қасам ба раҳбар, ки

“Ватан аз пахта мекунам таъмин”,

Қасам иҷро намудаӣ, эй мард,

Сад ҳазорон ба мардиат таҳсин!

Қасам — ин аксу рӯҳу виҷдон аст,

Шӯҳрати марди олам — ин қасам аст.

Қасам аз ҳар чӣ зӯру мӯътабар аст,

Шаъну номуси одам — ин қасам аст.
Ба қасам то абад вафо кардан

Сарбаландии ҳар як инсон аст.

Ҳам қасам хӯрда, ҳам адо кардан

Ин фақат кори ҷумла мардон аст!

Баъди ин фатҳу ин зафар бинам

Шоду пурханда ҳар ду рӯи туро,

Бинам аз офтоби оламтоб

Боз равшантар обрӯи туро.

Менамояд ба дида боғотат

Пурсафо дилнишину хуррамтар,

Баъди ҳар фатҳи халқ меояд

Бӯи ҷонбахши як баҳори дигар.

Ленинобод, эй диёри азиз!

Ин ҳамон бӯи навбаҳори ту аст,

Иди имрӯзаи ту тантанаи

Зафару фатҳи пахтакори ту аст.

Ба туву мардҳои майдонат

Аз дилу ҷон салому салламно!

Ҳам ба миробу бар раисонат

Шарафу эҳтирому салламно!

1945 
АРӯС АЗ МОСКВА

Хабар омад, ки ояд аз майдон

Писари қаҳрамони тоҷикон,

Фотеҳ ояд ба сӯи хонаи худ,

Чун уқобе ба ошёнаи худ.

Сарфарозона шердил фарзанд

Дидаро аз назора ҳеҷ наканд.

ӯ ба рухсори пурсафои Ватан,

Деҳаву шаҳру кӯҳу боғу чаман,

Дар дили шӯхи наҳрҳои равон,

Ҳайкали пуршукӯҳи кӯҳистон:

Офтобу ситораҳои баланд,

Осмони кабуди бемонанд,

Хандаву завқи ёри ҷонона,

Гуфтугӯҳои меҳрубонона,

Дид бо дидаҳои барқафшон,

Бахту иқболи хешро хандон.

* * *

Омаданд одамон, ки то бинанд

Рухи ҷанговаронаи фарзанд.

То ба ӯ марду зан салом кунанд,

Офарин хонда, эҳтиром кунанд.

Халқ оғӯш карда боз омад,

Тоҷикистон ба пешвоз омад.

Модари пир дар раҳи фарзанд
Моҳҳо, солҳо назар афканд.

Рӯзу шаб кораш интизорӣ шуд,

Дили ӯ баҳри беқарорӣ шуд.

Кард уммед чун писар ояд,

Хона аз рӯи келин орояд,

Бинад он бо камоли дилшодӣ
Писарашро ба рӯзи домодӣ.

Чун ба чашмаш рухи писар бинмуд,

Рехт ӯ ашки шодиёнаи худ.

Худ дар оғӯши марди майдон зад,

Аз рухаш бӯсаҳои ҷӯшон зад,

Кард дар лаҳзаҳои хушҳолӣ
Дили худро ба назди вай холӣ.

“Марҳабо! Модар аз сарат гардад!

Аз ду рӯю қаду барат гардад!

Дарду доғат набинам, эй писарам!

Решаи умрам, офтоби сарам!

Зуд бошад, ки хонадор шавӣ,

Соҳиби ёри дӯстдор шавӣ.

Ба ту бо ҷустуҷӯй аз ҷое

Ёфтам ман арӯси зебое,

Ба умеде,  ки зудтар оӣ,

Чашми ӯ канда шуд зи раҳпоӣ”.

Писар аз илтифоти модари худ

Хандае кард бо рухи хушнуд,

Гуфт: “Модар, ба синни пири ту,

Ҳаққи мӯи сафеду шири ту,

Хӯрдаам борҳо зи ҷон савганд,

Ки манам бовафо туро фарзанд.

Меҳри ту пояи камолам шуд

Решаи бахти безаволам шуд.

Меҳри ту сахт кард иродаи ман,

Ба Ватан ваъдаҳои додаи ман.

Меҳри ту марги душманон гардид,

Хотири шоди дӯстон гардид.

Берун аз раъи ту нарафтам ман.

Ҳар чӣ гуфтӣ, ба дил нуҳуфтам ман,

Лекин ин майли охирини туро

Ҳеҷ кардан наметавонам адо,

Чунки ман ёри меҳрубон дорам,

Ёр не, ҷон ба ҷои ҷон дорам.

Русдухтар, Елена номи вай аст,

Хуштар аз номи вай каломи вай аст”.

Модар аз ин ҷавоб монд хомӯш,

Муддате ҷамъ карда ақлу ҳуш

Гуфт: “Фарзанд, ҷони ширинам,

З-ин хабар сохтӣ ту ғамгинам,

Назди мардум дурӯғгӯй шудам,

Таънаи одамони кӯй шудам.

Ту ки ошиқ шудӣ ба духтари рус,

Ман чӣ гӯям ба соҳибони арӯс?

Ман дигар на хаёли тӯй кунам,

На дар ин бора гуфтугӯй кунам”.

— “Тӯйро сар намой аз сари нав,

Ки арӯси ту ояд аз Маскав.

Тӯйро сар намо, ки ёр ояд,

Ёр чун бӯи навбаҳор ояд,

Ёр ояд, вафову аҳд ояд,

Гӯш кун ту: садои “Шаҳд” ояд,

Оламорой офтоб ояд,

Шабдурахшанда моҳтоб ояд.

Дар ҳама моҳу солҳои ҷанг

Буд бо ман мудом ҳамоҳанг,

Ҳар ду дидем оташу хунро

Ҷангҳои зи ақл берунро.

Гоҳ якҷоя шодмон будем,

Гаҳ саропо ба ғам ниҳон будем.

Хуни ҳар дуи мо, ки яксон рехт,

Ватан онро ба ҳамдигар омехт,

Хуни худ бӯ кунам гар акнунам

Бӯи хуни вай ояд аз хунам.

На фақат дил ба ишқи он шуд банд,

Риштаи ҷони ман бувад пайванд.

Ёд дорам, ки вақти маҷрӯҳӣ
Дар барам ӯ нишаст чун рӯҳе.

Рӯзу шаб бо азоби бедорӣ
Дод баҳри давои ман ёрӣ.

Дарди ман диду чораи ман ҷуст,

Роҳи умри дубораи ман ҷуст,

Ҷой шуд бо нигоҳи меҳрангез

Дар дили ман чу як рафиқи азиз”.

Модар оҳиста сар баланд намуд,

Майли гапҳои дилписанд намуд.

Дидаро кард во чу оина,
Зиндатар дид умеди дерина.

Орзӯяш намуд ҳамчун боз

Дар фазои васеътар парвоз,

Гуфт: “Эй нури чашм, бишнидам,

Ҳар чӣ гуфтӣ ту, нағз фаҳмидам.

Хоста рӯзи беҳтаринамро,

Барзада дасту остинамро,

Тӯй сар мекунем аз сари нав,

Ки арӯси ман ояд аз Маскав”.

1945
ҚУРБОНИ ТУ БОШАМ

Ман дар ҳаваси чеҳраи хандони ту бошам,

Дар банди сари зулфи парешони ту бошам.

Аз лутф ишорат куну ман тохта бо сар

Ду даст ба бар, гӯш ба фармони ту бошам.

Гар ҷон талабӣ, зуд талаб кун, ки ба роҳат

Ҷон бахшаму аммо ба ғами ҷони ту бошам.

Гоҳе ту ситам созию гоҳе бинавозӣ,

Ҷоно, ман аз ин кори ту ҳайрони ту бошам.

То кай зи паят ман давам, аз ман ту гурезӣ?

Пеш о, санамо садқаву қурбони ту бошам,

Офат ба баҳори гули рӯят нарасад ҳеҷ,

То булбули шайдои ғазалхони ту бошам.

1945

БА ПОСБОНИ ГАНҶИНАҲО

Солҳо хобидаӣ, эй кӯҳсори тоҷикон,

Бар дари ганҷинаҳо чун посбони безабон.

Бар сарат ногоҳ пар мезад агар паррандае,

Аз дамат месӯхтӣ болу параш дар осмон.

Не касе дар ағбаҳоят роҳи рафтан мекушод,

Не касе бар қуллаҳои тези ту по мениҳод.

Гарчи номиданд як кӯҳи туро Кафтаргузар,

Кӯҳи саркаш кафтаронро ҳам 

гузаргоҳе надод.

Дидаам аз сабзаҳо хуррам бувад оғӯши ту,

Кабкҳо хонанд форам рӯзу шаб дар гӯши ту.

Кас намедонад, ки чандин аср ҷорӣ гаштаанд

Обҳо аз чашмасори синаи хомӯши ту.

Ҳусни зебои табиат зиннати рӯи ту шуд,

Шаршара дар шӯхаҳояш тори гесӯи ту шуд.

Мерамид аз ту ҳаёту марг будат ҳамнишин,

Дилбари танҳои ту бозингар оҳуи ту шуд!

Дасти меҳнат кард вайрон хоби ороми туро,

Сохт равшан чеҳраи субҳи туро, шоми туро.

Қудрати ин халқро бингар, ки болотар намуд

Аз сари ҳар қуллаат ҳам шӯҳрату номи туро.
Мо кунун аз оби ту рӯят дурахшон кардаем,

Зиндагониро дар оғӯши ту ҷӯшон кардаем.

Мо тилисматро шикаста аз сари мардонагӣ
Ихтиёратро ба зери ҳукми инсон кардаем.

Ганҷи худро рез акнун пеши пои фотеҳон,

То Ватан гардад тавонотар аз ин ганҷи равон,

То дурахшон гардад аз ҳар пора лаъли кӯҳсор

Як чароғи тозае дар бӯстони тоҷикон.

1946
САҲАРГОҲОН
Бишнав овози маро, мурғи саҳар,

То ки аз рози дилам ёбӣ хабар,

То ки ҳамовоз гардӣ субҳдам

Бо суруди мардуми соҳибқалам.

Гар ту мехоҳӣ,



   ки андозӣ назар

Дилкушо рӯи Ватанро хубтар,

Ҳар саҳар болу паратро боз кун,

Бо суруди шоирон парвоз кун!

Ин диёри пурсафои пурхурӯш

Субҳдам мову туро орад ба ҷӯш:

Субҳдам боғу чаман зеботаранд,

Кӯҳҳо байроқи заррин бар саранд;

Субҳдам чун офтоб ояд бурун,

Ҳусни зебои Ватан гардад фузун:

Субҳдам аз ҳар тараф форам насим

Мевазад шӯхона дар мулки азим.

Мамлакат озода мегирад нафас

Аз насими тоза бо ишқу ҳавас.

Дар саҳаргоҳони ҳикматноки мо

Муждаҳои тоза орад хоки мо.

Боби навро во кунад ҳар як саҳар

Дар китоби бахту иқболу зафар.

Меҳнати халқ аз сари субҳи баланд

Зиндагониро намояд дилписанд.
Эй қалам, гар ту яроқи шоирӣ,

Гар ба эҷоди сухан ту қодирӣ,

Аз ҳаёти мамлакат ғофил намон,

Дар миёни халқ беҳосил намон!

Кори ҳар якрӯзаро идрок кун!

Хизмати аъло ба хоки пок кун!

То ту фатҳеро ба фатҳе зам кунӣ,

Норасоии Ватанро кам кунӣ,

То ба ёронат ту ҳам ёрӣ диҳӣ,

Дар биное аз сухан хиште ниҳӣ,

То ту аз кон санг-ангиште канӣ,

Пораи маъдан ба деге афканӣ,

То ба саҳро ё ба боғи дилнишин

Донае рӯяд зи саъят аз замин.

Эй суруди ман,



   саҳар пар боз кун,

Дар деҳоту шаҳрҳо парвоз кун.

Фурсатеро ҳам мадеҳ аз дасти худ,

Пеш рав бо зиндагонӣ, зуд,  зуд!


1946
УҚОБ
Ҳеҷ донӣ, ту ки уқоб чӣ сон
Меҳрубонӣ кунад ба фарзандон?

Чун баҳоре, ки аз дарахти ҷавон
Аввалин ғунчаро шавад ҷӯён,

Бори аввал уқоби зирак ҳам
Хоҳад аз баччагон пари маҳкам.

Баъд берун аз ошён созад,

Дар фазои кушод андозад.

Гирдашон хеш бо парафшонӣ
Аз ҳар офат кунад нигаҳбонӣ,

То ба онҳо паридан омӯзад,

Дуру наздик дидан омӯзад.

Чун бубинад, ки баччагони ӯ
Мустақил мепаранд дар ин сӯ,

Худаш он гоҳ ифтихоркунон

Бипарад ба тамоми фарзандон.

* * *tc "* * *"
Ба ту эй халқи Рус-халқи азим,

Ин масалро намудаам тақдим.

Тоҷиконро ту болу пар додӣ,

Қудрати тоза ин қадар додӣ.

Дар ҷаҳон ман надонам аз ту дигар

Халқи аъзамтару диловартар.

Халқи ман ҳамчу зӯри бозуят,
Ҳамраҳи ту бувад ба паҳлуят.

Мову ту одамони як Ватанем,

Якдилу якирода, яксуханем.

Байни дилҳои мо наёбад роҳ
Нияти бад ба мисли зоғи сиёҳ,

Писару духтарони як падарем,

Шӯълаи офтоби як саҳарем.

Бахту тақдири мо ягона бувад,

Мурғи бахти як ошёна бувад.

Давраи қаҳрамонӣ аст огоҳ,

Ки шуда хуни мову ту ҳамроҳ.

Мебарояд сурудат аз дили ман,

Мисли равшан чароғи маҳфили ман.

Дили ман медамад ба ишқи ту,

Дар шаби моҳтоб чун Омӯ.

Зиндаам то даме, ки ман ба ҷаҳон,

Дӯстиро сароям аз дилу ҷон.

Сӯи ту баҳри фазли номаҳдуд,

Халқи мо меравад чу оби руд.

Бо ту, эй халқи руси дурандеш,

Чархи даврони мо кунад гардиш.

Халқҳои Ватан дар оянда

Бо ту монанд шоду поянда.

Бо ту озоду пурзафар монанд,

Эмин аз хавфу аз хатар монанд.

1946
БАДАХШОН
Бадахшон,


   Сарзамини кӯҳсорӣ,

Чи хушбоду ҳавову обшорӣ,

Калону хурд фарзандони худро 

Саодатбахш,ҷоноҷон диёрӣ.

Уқобонро фазоят ошён аст,

Заминат бахти инсонро макон аст.

Чӣ гӯям аз баландии мақомат,

Ки худ як номи ту Боми ҷаҳон аст.

Пур аз аз ганҷ аст ҳар як домани ту,

Зи тавсиф аст берун маъдани ту.

Дигар ганҷинаи қиматбаҳотар

Бувад озодии марду зани ту.

Туро Руси тавоно чун мадад кард,

Ниҳоли умри ту сабзиду қад кард.

Диёрат — модарат бо меҳрубонӣ
Ҳаётатро дурахшон то абад кард.

1947
ҲАМСОЯ БОШАМ
Чаро ин қадр, ҷононам, сипоҳӣ?

Намесозӣ ба сӯям як нигоҳе,

Чӣ мешуд, ки ақаллан мефикандӣ
Назар бо гӯшаи чашми сиёҳе.

Туро бинам агар дар рӯ ба рӯям,

Намедонам, ки аз шодӣ чӣ гӯям!

Ба рақс ояд дилам аз шавқи васлат,

Нафас печида монад дар гулӯям.

Ба ҳоли ман табассум мекунӣ ту,

Маро ду дасту по гум мекунӣ ту.

Хулоса, ошиқи деринаатро

Хиҷил дар байни мардум мекунӣ ту.

Ҳамеша ҳамраҳат чун соя бошам,

Нахоҳам дурию якҷоя бошам,

Агар бошад илоҷаш хуб мешуд

Ки бо ту меҳрубон ҳамсоя бошам.

1947
БА ДУХТАРИ ТОҶИК

Духтари тоҷик,



  Мо хонанда дар тӯи туем,

Шодмон сар то ба по чашме, ки дар сӯи туем.

Аз ҳамон рӯзе ки кардӣ пок ашки чашми худ,

Ошиқи пурхандалабҳои туву рӯи туем.

Ҳар нигоҳат шоҳиди барҷастаи даврони мост,

Ҳар табассум дар лабонат ғунчаи хандони мост.

Ҳар як овозе, ки аз ту мерасад дар гӯши мо,

Муждаи нав аз бузургиҳои фарзандони мост.

Мисли абре давраи пуроҳувоҳи ту гузашт,

Давраи нав сар шуда рӯзи сиёҳи ту гузашт,

Дар замони кӯҳна, гӯё, бандаи осӣ будӣ,

Ин ҷаҳони нав тамоман аз “гуноҳи” ту гузашт.

Роҳи ту чун қуллаҳои кӯҳсорон шуд сафед,

Пеши рӯят боз гардиданд дарҳои умед.

Мӯи ту дигар дарозу ақли ту кӯтоҳ нест,

Аз касе ин тӯҳмати ноҳақ нахоҳӣ пас шунид!

Меҳнати пурифтихори зиндагонӣ аз ту шуд,

Номи пуршаъну баланду қаҳрамонӣ аз ту шуд.

Ҳар чӣ дорад ин Ватан дороии мову туанд,

Санъату илму ҳунар, ишқи ҷавонӣ аз ту шуд.

е ту кай медод бахти ҷовидон моро салом?

Бе ту меомад магар субҳи сафо аз пушти шом?

Зиндагонӣ кардани мо бе ту номумкин бувад,

Гар нафас гирем мо бе рӯи ту, бодо ҳаром!

Чашмаҳо дар ҷӯш оянд аз хурӯҷи кори ту,

Пар кушояд боз пеши дидаи бедори ту.

Босаодат кишвари гулкардаи озоди мо

Сад баҳорон оварад гардида миннатдори ту.

Модари пуршафқати ояндаавлодон туӣ,

Даст бар гаҳвораи хушбахт фарзандон туӣ.

Аввалин ҳарф аз ту омӯзанд тифлон, 

з-ин сабаб

Пояи мустаҳками фардои олишон туӣ.

Мекашад рассоми моҳир акси дилҷӯи туро,

Дояи иҷбол бофад кокули мӯи туро.

Менависад бо хати зар котиби таърихи мо

Корҳои бемисолу бахти некӯи туро.

Медали тиллоӣ аз Маскав ба номат омадаст,

Аз тамоми мамлакат мадҳу саломат омадаст.

Меҳрубон байроқи Ленини муаззам бар сарат

Чун нишон аз рӯзгори бардавомат омадаст.

1948
БАҲОРИЯ

Баҳор омад, садои булбул омад,

Насими фораму бӯи гул омад.

Либоси сабзро саҳро ба бар кард,

Кулоҳи сап-сафед олу ба сар кард.

Пас аз боридани борони найсон

Чӣ зебоянд дашту кӯҳсорон.

Баҳор омад, чаман гулпӯш омад,

Дили мо баччагон дар ҷӯш омад,

Давидему ба сӯи боғ рафтем,

Ҳама монанди гул болида гуфтем:

Дарахти нав ба боғи нав шинонем,—

Дарахти себу шафтолу расонем.

Ба боғи мо дарахти нок рӯяд,

Анори лоларангу ток рӯяд.

Ҳамон соле, ки онҳо бор оранд,

Ба мо хурсандии бисёр оранд.

Мичуринвор бояд ҳар ҷавоне

Намояд кашф сирри боғбонӣ.

1948
ХОНАИ МО ОН ҚАДАР ҲАМ ДУР НЕСТ

I

Гуфта будӣ, ин ки меҳмон мешавӣ,

Дар тани ҷонпарварон ҷон мешавӣ,

Рӯзу шабҳо интизорам ман ҳанӯз,

Бо дили уммедворам ман ҳанӯз.

Канда шуд дар роҳи ту чашмони ман.

Кай ту меоӣ?



 Биё, ҷонони ман!

Хонаи мо он қадар ҳам дур нест,

Гарчи дар чашми шумо манзур нест.

II

Ҳар ду дар як шаҳри нав сабзидаем,

Ҳар ду онро ҷону дил бахшидаем.

Шаҳри мо монанди боғу гулшан аст,

Манзили сайру тамошо кардан аст.

Сӯи мо гар бо суроғе меравӣ,

Аз миёни кӯчабоғе меравӣ.

Хонаи мо он қадар ҳам дур нест,

Гарчи дар чашми шумо манзур нест.

III

Менамоям ёду меҷӯям туро,

Бевафо, бераҳм мегӯям туро.

Хуб мешуд, ки ту ҳам ёде кунӣ,

Ёд аз мо бо дили шоде кунӣ.

Гарчи то имрӯз будӣ камнамо,

Баъд аз ин инсоф кун, ҷонам биё!

Хонаи мо он қадар ҳам дур нест,

Гарчи дар чашми шумо манзур нест.

1948
ХОСТГОРӣ
Ман бо ту ба колхоз дароям, чӣ шавад,

Андар бағали пахта сароям, чӣ шавад,

Ҳар гоҳ қатори ман мукофот гирӣ,

Пас бар ту талабгор бароям, чӣ шавад?

Ҷоно, ту дар ин давр, ки озод шудӣ,

Чодар зи рухат фиканда дилшод шудӣ.

Гардам зи сарат, ки духтари колхозӣ,

Аз меҳнати коллективӣ обод шудӣ!

Омад ҳавасе чанд, ки сӯяш нигарам,

Бинам рухи маҳҷабини озодатарам.

Дидам ба хиром омада озод арӯс,

Гуфтам ки чӣ давлатест, омад ба сарам.

Хуш бош, дило, ки маҳҷабин омадааст,

Озоданигори пахтачин омадааст,

Кардам ба дил уммед, ки ёраш бошам,

Бингар, ки ба ман чӣ сон қарин омадааст.

1949
ТО БА КАЙ

То ба кай пинҳон кунам дарди дили бечораро,

То ба кай аз ашки сӯзон тар кунам рухсораро.

Аз гулистони муҳаббат то расад бӯи вафо,

Аз сари кӯяш накандам дидаи наззораро.

Ҳар кӣ шуд бебаҳра аз савдои ишқи ошиқон,

Мезанад санги маломат ошиқи овораро.

Дар дили ҷонон намесозад асар овози ман,

Об созад нолаи ман гарчӣ санги хораро.

1950
ҲУСН

Ёрро озод дидам дар миёни анҷуман,

Анҷуман гул карда аз он моҳрӯи симтан.

Он сиҳисарви равон бинмуд нутқи оташин,

Мечакид аз лаъли рӯҳафзои ӯ дурри Адан.

Ин ҳамон ҳуснест, ҳусни дилрабову дилнишин

В-ин ҳамон ҳуснест, ҳусни пахтакору 

пахтачин.

Ҳусни бо меҳнат қарину хонумонсӯзи адӯ,

Нест ҳусне дар ҷаҳон болотару беҳтар аз ин.

1950
ОБХЕЗ

Кишвари тоҷик дорад кӯҳҳои сарбаланд,

Обҳои шӯх дорад, чашмаҳои дилписанд.

Абрҳо вақте ки дар болояшон ғун мешаванд,

Кӯҳҳо аз барфу аз борон дигаргун мешаванд.

Пиряхҳо қуллаҳои кӯҳро пӯшидаанд,

Аз забони ях дарахтон обро нӯшидаанд.

Рӯдҳои ҷорӣ аз ҳар як дара каф бар даҳон

Меҷаҳанд аз санг бар санге хурӯшон, сарфишон.

Аз сари Помир то кӯҳи Харангони Ҳисор,

Сӯи водӣ мефиристонанд, дарё бешумор.

Вахш сӯи Панҷи шӯҳратнок ояд лаб зада,

Аз бараш Кофарниҳон дар ёди Ому гап зада.

Тоҷикон нозанд аз ин гуна дарёҳои худ,

Аз мусаффо обҳои кишвари зебои худ.

Чунки онҳо чӯлҳоро обёрӣ кардаанд

Тоҷикистонро диёри пахтакорӣ кардаанд.

Чун расад аз ҷӯйҳои боғҳо овози об

Дар суруд ояд дили колхозчиён бо сози об,

Об нӯшад аз Душанбе пойтахти тоҷикон

Рӯзу шабҳои дарозе бо ҳаловатҳои ҷон.

Дар канори он бино кардем садҳо дастгоҳ,

Мустақиму рост одамро саодатбахш роҳ.

Симҳоро аз канори он танидастем мо,

Нурбахшанда чароғонро кашидастем мо.

Шаҳрҳо, қишлоқҳо, сарсабз саҳроҳои мо.
Мекунанд аз меҳр наззора ба дарёҳои мо.

Дар баҳор онҳо ҳамеша обхезӣ мекунанд,

Ростӣ, ки гоҳ-гоҳе бетамизӣ мекунанд.

Хуб шуд, ки нест оҷиз одами даврони мо,

Соҳиби техникаи олӣ бинокорони мо.

Менависам мухтасар, хонандаи мо, гӯш дор

Дар миёни обу одам ҷанг барпо шуд баҳор!

1951
СИТОРАИ МАН

Шаб надидам туро, Ситораи ман.

Шӯълавар дар ҳаво, Ситораи ман!

Дар ҳисоби ситораҳои фазо

Бе ту кардам хато, Ситораи ман.

Саҳар омад, баро, Ситораи ман,

Саҳари пурсафо, Ситораи ман!

Бо умеди саҳар нишастам ман,

Дида аз роҳи ту набастам ман,

Гардани хобро шикастам ман

Дар вафо устувор ҳастам ман.

Саҳар омад, баро, Ситораи ман,

Саҳари пурсафо, Ситораи ман!

Пахта дар интизори чидани туст,

Шавқманди гарав буридани туст,

Ман ҳаводори эътибори туам,

Дил ба уммеди сер дидани туст.

Саҳар омад, баро, Ситораи ман,

Саҳари пурсафо, Ситораи ман!
Гарчи дар ном худ Ситораӣ ту,

Дар латофат ситорапораӣ ту,

Ба ту Маскав ситораи нав дод,

Ҷуфт шуд, ҷуфт шуд ситораи ту!

Саҳар омад, баро, Ситораи ман,

Саҳари пурсафо, Ситораи ман!

1952
ҲАЛҚАИ ЗАРРИН

Ҳалқаи заррин ба оби руд рафт,

Ранги шодӣ аз рухи масъуд рафт.

Дилбари мо оббозӣ менамуд,

Дар миёни об бозӣ менамуд.

Дасту по мезад ба рӯи мавҷҳо,

Менамуд озод дар ҳар сӯ шино.

Ғӯтавар аз чашм мешуд нопадид,

Чун ҳубобе рӯи дарё медамид.

Об ҳам печид дар гирди сараш,

Танг гирад дар бағал то пайкараш.

Гашт он аз ҳамлаи дарё гаранг,

Барра гӯё хӯрд бар чанги паланг.

Ҳалқа аз гӯшаш ба оби руд рафт,

Ранги шодӣ аз рухи масъуд рафт.

Гуфтамаш: эй ҷони ширин, ғам махӯр!

Садқаи сар гӯю биншин,




 ғам махӯр!
Баъд аз ин ҳам шоду хандонрӯй бош,

Дар баҳорон мисли гул хушрӯй бош.

Ҳалқа гум шуд, кам нагардад ҳусни ту,

Нағз донам,



дам нагардад ҳусни ту,

Ошиқонро боз ҳам шайдо кунад,

Шӯри нав, ғавғои нав барпо кунад.

Ту маранҷ аз рӯдҳои кӯҳсор,

Гарчи густоханд,



    гарчӣ беқарор.

Бин чи сон нури фаровон медиҳанд,

Бар замин аз нур марҷон медиҳанд:

Чун ба дарё дидаро во мекунем,

Акси рӯятро тамошо мекунем.

Дил, ки шодон аст, аз ту – аз висол,

Манзил обод аст аз оби зулол.

1952
ДУ СОҲИЛ
Дар ҷануби Тоҷикистон,





Сарҳади хоки диёр,—

Дар ҳамон ҷое, ки соҳил буд моро интизор,

Аз миёни ду ҷаҳон дарёи Омӯ мегузашт,

Рег дар домони худ ин сӯву он сӯ мегузашт.

Мегузашт он аз миёни субҳи равшан, шоми тор,

Аз миёни бӯстону олами чӯлу мазор.

Мегузашт он аз миёни хел-хел инсони даҳр,

Аз миёни некбахтону сияҳбахтони даҳр.

Мегузашт он аз миёни зиндагонию аҷал,

Аз миёни ростию банду занҷири ҳиял.

Заврақи мо дар миёни мавҷҳои оби руд

Роҳи дар байни ду мулк афтодаро тай менамуд.

Соҳили чап бурд моро аз бари найзорҳо,

Соҳили рост аз бари зебо дару деворҳо.

Соҳили чап дар фишори қалъаи пӯсида буд,

Соҳили рост аз намоишҳои худ болида буд.

“Вахш” меомад чу рамзи зиндагонӣ аз шимол,

“Кундуз” аз самти ҷануби шарқ чун ашки малол.

Дар сафар дидем мо резишгоҳи Вахшро,

Аз шукӯҳу шаън пургардида роҳи Вахшро:

Пахтаҳо бишкуфта, монанди кабӯтарҳои сулҳ
Болу пар во карда дар сар то сари саҳрои сулҳ.

“Вахш”! Мегуфтему медидем иншоотро,

Саф ба саф шаҳру деҳоту   бар ма бар боғотро.

“Вахш”! 


 Мегуфтему медидем халқи шодро,

Сарзамини тоҷикони умрбод озодро,

Қомати инсон баландӣ ёфт дар дунёи мо,

Ҳамраҳи сатҳи замину оби дарёҳои мо,

Хокро зар, обро ӯ барқафкан кардааст,

Дида равшан, сина равшан, мулк равшан







          кардааст.


Заврақи мо дар миёни мавҷҳои оби руд

Роҳи дар байни ду мулк афтодаро тай менамуд.

Соҳили чап дар назар сар то ба по якранг буд,

Чун тани мискин харобу чашми доро танг буд.

Такя дода чӯбро,  гардид чӯпоне падид,

Гӯиё мехост бо мо сар кунад гуфтушунид.

Балки ӯ мехост донад аз шиноварҳо аён,

К-аз чӣ афтодаст Омӯ дар миёни ду ҷаҳон?

Рӯз рафту соҳили чап бештар торик шуд,

Равшаниафкан чароғи сарҳади тоҷик шуд.

Мо намедидем ғамгин рӯи чӯпонро дигар,

Қалъаи пӯсидаю чӯлу биёбонро дигар.

Заврақи мо дар миёни мавҷҳои оби руд

Дар канори рост роҳи хешро тай менамуд.

Соҳили мо мегирифт аз меҳр моро пешвоз,

Дасти худ мекард сарҳадчӣ ба сӯи мо дароз.

1952
МАРҲАБО

Духтари ӯзбек, моро гӯш кун!

Дигаронро андаке хомӯш кун.

Гӯш кун!


  Гапҳои мо беҳуда нест,

Ин садоҳои дили осуда нест.

Шавқи ту моро ба илҳон оварад,

Рӯ ба сӯи ӯзбекистон оварад.

То сухан чун қомати мавзун шавад,

Дар сари ҳар мисрае дил хун шавад.

Кошкӣ, табъи равон медоштам,

Рӯдакиқудрат забон медоштам,

Менавистам ҳусну алтофи туро,

Рӯи некӯву дили софи туро.

Ту магар он нестӣ, ки Шарқро

Аз нигоҳи хеш кардӣ пурсафо?

Шарқиён рӯи туро чун дидаанд,

Гул зи боғи ӯзбекистон чидаанд.

Ҳар куҷо ки рафт гуфтугӯи ту,

ӯзбекистон буд дар паҳлӯи ту.

Тоқии такдӯзии олампаноҳ,

Куртаи шоҳию чашмони сиёҳ,

Аз сари минбар сухангӯии ту,

Хотири аҳли адабҷӯии ту,

Сомеонатро ба ҷӯш андохтанд,

Дил ба даст овардаву дил бохтанд.

Ёд дорӣ дар лаби дарёи Нил

Мекашидӣ чун бари домони дил,

Духтари Мисрӣ туро табрик кард,

Бо табассум хешро наздик кард.

Дер чашмонро ба сӯят дӯхт он,

Аз нигоҳи ту сабақ омӯхт он.

ӯзбекистон дар барат истода буд,

Чун гулистону чаман озода буд.

Акси рӯятро ба об андохтӣ,

Моҳро аз Нил берун сохтӣ.

Мавҷҳои Нил пуртуғён шуданд,

Кафк бар лаб кардаву ҷӯшон шуданд.

Мавҷ озод аст, аммо бурда ранҷ
Партизандухтар Ҷамила дар шиканҷ.

Гар хабар меёфт аз ташрифи ту,

Рақсҳо мекард бо таклифи ту.

Дӯстам, ранҷидан аз инсоф нест,

Ҳарчӣ дар ҳаққи ту гӯям, лоф нест.

Миср пур шуд аз ҳикоятҳои ту,

Хоки Ҳиндустон зи нақши пои ту.

Дар барат тоҷик чун хеши ту буд,

Шоира Амрита дар пеши ту буд,

Бо навои мутрибони хушнаво,

Меҳмондории шарқӣ шуд ба по.

Рақси ҳиндӣ, шеъри русӣ ҷӯр шуд,

Сӯҳбати ширини ту машҳур шуд.

Маҷлиси моро қалам тасвир кард,

Мулки дилро дӯстӣ тасхир кард.

аст дар ёдам, ки ҳангоми сафар,

Карда будӣ дӯтонатро хабар:

“Меҳмон дар Тошкенти мо шавед,

Аз тамоми Шарқ назди мо равед!”

Шарқиёнро даъватат дар ёд монд,

Ҳар диле бо ёди рӯят шод монд.

Вақт омад, меҳмонон мерасанд,

Аз ҳама кишвар адибон мерасанд.

Духтари ӯзбек соҳибхонаӣ,

Аз камию костӣ бегонаӣ.

Метавонӣ меҳмондорӣ кунӣ,

Дилнавозиҳои бисёре кунӣ.

Мамлакат дар ихтиёри туст, туст,

ӯзбекистон дар канори туст, туст.

Ман ба ёрии ту шодон меравам,

На ба по, бо сар шитобон меравам,

Маҷлисороӣ туро хос аст, хос,

Хотири ёрони худро дор пос.

Даст дар бар карда сӯи дар биё,

Меҳмон омад ба дар, гӯ:

     


— Марҳабо!

1958
РӯДИ КӯҲӣ
Нишастам дар лаби дарёи кӯҳӣ,

Ба худ ман ёфтам маъвои кӯҳӣ.

Сараш бар санг мезад рӯди кӯҳӣ,

Ба доман чанг мезад рӯди кӯҳӣ.

Ба мисли шири навҷӯшидае буд,

Палангу бабри хуннӯшидае буд,

Дара аз ғурриши обаш садо дод,

Насимаш рӯҳро, ҷонро ғизо дод.

Нишастам дар канораш шеър гуфтам,

Ҳамеша аз насимаш табъ суфтам:

Бад-ӯ гуфтам, ки рӯди равшанастӣ,

Муроду мақсади ҳар гулшанастӣ.

Дилат пурҷӯш, рӯят нурбор аст,

Ба ҳар ҷое ки рафтӣ, навбаҳор аст.

Ҳавои боғу бӯстон хуррам аз туст,

Замини Тоҷикистон хуррам аз туст.

Чароғи хонаи моро фурӯзӣ,

Лаби чоки биёбонро ту дӯзӣ.

Ту ваҳшӣ будию мо ром кардем,

Туро бо коммунизм инъом кардем.

1959
ДУРАХШОН ҚУЛЛАҲО

Дар миёни кӯҳсоронам рафиқ!

Дар баландӣ ошён монам рафиқ!

Бо ғизоли кӯҳсорон ҳамсарам,

Бо уқобон менишинам, мепарам.

Мезанам паҳлӯ ба рӯи сангҳо,

Чашм медӯзам ба зебо рангҳо.

Бешаи сабз аст ороми дилам,

Кӯҳ девори баланди манзилам.

Офтоб аз Шарқ чун рахшон шавад,

Байрақи болои кӯҳистон шавад.

Хостам дар кӯҳҳо гардиш кунам,

Мисли оби рӯдҳо варзиш кунам.

Гирам аз гесӯи ҳар як шаршара,

Аз суруди хеш пур созам дара.

Бишнавам аз кӯҳ то акси садо,

Гӯядам, шояд, ки: “— Фарзандам, биё!

Андаке мавзӯъро тағйир кун,

Ин бузургии маро тасвир кун.

Қуллаи ман то дари афлок рафт,

Пои ман бар мағз-мағзи хок рафт.

Дар ҳама рӯи ҷаҳон чизи дигар

Нест аз барфи сари ман тозатар.

Бигзарад тӯфон чу аз паҳлӯи ман,

Як сари мӯ хам нагардад мӯи ман,

Одамон ишқ аз ватан омӯхтанд,

Устувориро зи ман омӯхтанд.

Бар сарам монанди қандил ахтарон

Шӯълаборӣ мекунанд 




  аз Каҳкашон.

Моҳи сунъӣ низ бо ахборҳо

Гашт аз гирди сари ман борҳо.

Доманам саҳрои ҳосилхез шуд,

Боғҳои хурраму гулрез шуд.

Шаҳрҳо монанди ман боло шуданд,

Бо мани сар дар фалак ҳампо шуданд...” 


Хостам поро ниҳам бар қуллае,

Пеш омад лек дигар қуллае.

Қуллаҳо аз ҳамдигар болотаранд,

Дар шукӯҳи хеш дигар-дигаранд.

Ман ба худ гуфтам, ки ин даврони мо

Ҳаст айнан мисли кӯҳистони мо.

Чун ба оянда сафар кардем мо,

Аз баландиҳо гузар кардем мо.

Мушкилиҳоро канор андохтем,

Олами бахту шарафро сохтем.

Боз дар пешанд пуршон қуллаҳо,

Ҳам бузургу ҳам дурахшон қуллаҳо.

Пеш рав, дар кӯҳ гардиш кун, рафиқ!

Мисли рӯди шӯх варзиш кун рафиқ!

Пеш рафтӣ, кор осон мешавад,

Қуллаи нав ҳам намоён мешавад.

1959
НАҚШИ ПОЙ

Биё, эй дилбари кокулбурида, интизорат ман,

Биё, эй чашми нилӯпарварида, интизорат ман,

Биё, абрӯю мижгони хамида, интизорат ман,

Биё, хонам ба гӯши ту суруди кӯҳсоронро.

Агар донам, ки ҷангалзор ҷои сайргоҳи туст,

Агар донам, ки ҳусни беша аз лутфу 

нигоҳи туст,

Агар донам, ки нахли сабз дар пушту





паноҳи туст,

Зиёратгоҳ мекардам даруни бешазоронро.

Зимистонро ту аз овони хурдӣ дӯст медорӣ,

Ҳавои сарди онро аз дилу аз ҷон талабгорӣ,

Ба рӯи барфҳо бо лыжа,




     бо коньки ба рафторӣ,

Аз ин рӯ ман ҳам аз ҷон дӯст медорам





зимистонро.

Агар ёбам, ба рӯи барфи ҷангал нақши поятро,

Агар орад ба гӯшам боди саҳроӣ садоятро,

Агар аз бӯи барги коҷ бишносам ҳавоятро,

Бигӯям: сабр кун, ҳоло наё! — 

фасли баҳоронро.
Ҳамехоҳам, ки монад нақши пои ёри

ман бо барф,

Машомамро расад бӯи ҳавои ёри 
ман бо барф,
 


Дилам равшан кунад сидқу сафои ёри ман

бо барф,

Ки то дар хизматаш даъват кунам табъи

ғазалхонро.

Агар бо барф нақши пои онро бод пӯшонад,

Дилам нақши муборакро ба мулки 

хеш кӯчонад.

Дигар ин нақш дар мулки дили ман

ҷовидон монад

Ба олам зинда гардонам русуми дӯстдоронро.

Агар барфи зимистон об гардад,  

навбаҳор ояд,

Агар фасли гулу айёми парвози ҳазор ояд,

Барои кӯзақарнӣ ёр агар дар бешазор ояд,

Намоям пурсуҷӯ аз нақши пояш сабзазоронро.

Насими навбаҳорӣ кокули заррин ба 

чанг орад,

Зи болои сараш гул резаду қарси фаранг орад.

Рухашро дида садбарги сафеди боғ ранг орад,

Ба ӯ шоир намояд ҳадя назми Тоҷикистонро.

1961
НОНУ НАМАК

Ба пеши чашм хандон духтарак буд,

Ба дасти духтарак нону намак буд.

Ба чашми ҳар яки мо чашм афтод,—

Ду чашми софтар аз яшм афтод.

Аз ин рӯи сафеду мӯи заррин,

Лаби пурхандаву гапҳои ширин,

Ҳувайдо шуд ҷамоли Украина,

Шукӯҳи безаволи Украина.

Тулӯи офтоби Украина,

Шуои фатҳи боби Украина,

Сафои сарзамини Украина,

Ҳавои дилнишини Украина.

Ба пеши чашм хандон духтарак буд,

Ба истиқболи мо нону намак буд.

Ду дастам бо сари хам боз кардам,

Сухан бо ҳукми дил оғоз кардам.

Ман он нону намакро бӯса кардам,

Ташаккур гуфтаму бар чашм бурдам.

1962
ТАРОНАИ ИШҚ
Шоири бе ишқ мурғи бе пар аст,

Беҳарорат моҳу беҷон пайкар аст.

Шоиронро ишқ ҳотам мекунад,

Сарбаланди рӯи олам мекунад.

Ишқ шоирро ба ҷунбиш оварад,

Дар сари майдони санҷиш оварад.

Қатрае хоҳӣ агар, дарё диҳад,

Гӯшае хоҳӣ агар, дунё диҳад.

Гар намояд ёр як наззорае,

Шоир орад аз фалак сайёрае.

Ёр агар гӯяд ба оташ зан, занад,

Чоҳ бо сар кан агар гӯяд, канад!

Гар навозад ғунчаи хандон шавад,

Гар биҷангад, тифлаки гирён шавад.

Ғамзае, ки дилбари танноз кард,

Шоиронро банда дар Шероз кард.

Холи ҳинду мулки дилҳоро гирифт,

Ҳам Самарқанду Бухороро гирифт.

Мо, ки аз шерозиён кам нестем,

Дар саховат камбағал ҳам нестем.

Ҳар чӣ хоҳад, ёр, инъомаш кунем,

Ҷону дилро садқаи номаш кунем.

Ёри мо арзандаи дунё шудаст,

Буд зебо, боз ҳам зебо шудаст.

Як назар кун, мӯй бину рӯй бин,

Гӯш кун маънии гуфтугӯй бин.

Нозанин гӯӣ агар, гул мекунад,

Бӯса деҳ гӯӣ, таҳаммул мекунад.

Дар такаллум, дар табассум ёр ӯст,

Дар муҳаббат ҳокими мухтор ӯст.

На касе ӯро фурӯшад, на харад,

На ба зӯрӣ, на ба зар ӯро барад.

Чун фурояд аз сари кӯҳи баланд,

Шодии водинишин гардад дучанд.

Чун фурояд, ояд овоз аз дара:

“Акси худро бин дар оби шаршара.

Қоматат, гӯяд, ки зебоӣ манам,

Чашми ту гӯяд, ки доноӣ манам.

Шӯҳрати озодии ман дар ман аст,

Нури дониш, қудрати фан дар ман аст”,

Ҳастияш субҳи шаби торик шуд,

Достони шоири тоҷик шуд.

Ёри мову дилбари шерозиён,

Фарқи он аз ин — замину осмон.

Чашми он тарсад шуои барқро,

Рӯи ин равшан намояд Шарқро.

Ҳадя орам ман ба ӯ ду қитъаро,

Қитъаҳои


   Осиё,



  Африкаро.

Бахшамаш ду қитъаи машҳурро,

Қитъаҳои саркашу мағрурро.

Қитъаҳоеро, ки хунҳо рехта,

Хокҳои душманонро бехта,

Қитъаҳоеро, ки исён мекунанд,

Зулмро бо хок яксон мекунанд.

Қитъаҳоеро, ки мисли офтоб

Сар бароварданд аз зери саҳоб.

Духтари тоҷик, 

             

      эй уммеди кул,


Тӯҳфаи моро намо лутфан қабул!

1962
ШОИРО
Шоиро, аз сӯхтан дорӣ хабар,

Пас макун аз оташи сӯзон ҳазар!

Сӯхтан пӯлоду оҳан офарад,

Аз шароре тоза гулхан офарад.

Пурҳарорат гар намешуд офтоб,

Зиндагӣ мегашт аз сармо хароб.

Бе ҳарорат санг буду дил набуд,

Дилкушою пурсафо манзил набуд.

Бе ҳарорат не дамидан буд расм,

Не шукуфтан,



 не расидан буд расм.

Бе ҳарорат дар лабонат ханда нест,

Хандаи чун машъали тобанда нест.

Шоиро, аз сӯхтан ҳаргиз манол,

Сӯхтанро дӯст медорад висол.

То насӯзӣ, сохтан мушкил бувад,

Дил ба ҷонон бохтан мушкил бувад.

Шеър ҳам бояд занад фавворае

Аз танӯри дил чу оташпорае,

Сар занад аз дил, ба дил коре кунад,

Нармтар сангин дили ёре кунад.

Ёр донад, ки чӣ бошад сӯхтан,

Дар вафодорӣ сабақ омӯхтан.

Шоиро, аз сӯхтан дорӣ хабар,

Пас макун аз оташи сӯзон ҳазар!

1962
ГАРДИ РОҲ
Гарди раҳ овардаӣ ту дар сари мижгони худ,

Кулфати шабҳои ноором дар чашмони худ.

Ҳазлро партофта, гӯё ки дар аснои роҳ,

Кардаӣ хомӯшии бисёрро сомони худ.

Дар сафар нагрифтат оё аз бағал дасти сабо,

Як даре дар нисфи раҳ оё нагуфтат марҳабо,

Боварӣ ҳаргиз надорам, ки туро сидқу вафо

Карда бошад дар тамоми роҳ аз чашмаш хато.

Чашмҳо буданд дар роҳи ту доим интизор,

Аз қадамҳои ту мекарданд садҳо ифтихор.

Ту қадам мемондию аз хок мебардошт сар

Донаи пошидаи деҳқон дар айёми баҳор.

Зиндагии дар паси сар мондаро идрок кун,

Аз ғубори роҳи дуродур мижгон пок кун.

Роҳ дар пеш аст, дам гиру нафасро рост кун,

Чашм сӯи қуллаи тобанда то афлок кун.

1965
ҲАМИН КОФИСТ

Туро сад бор гуфтам, ки ғуломат ман,

Ҳамин кофист,

Фидои як каломат, як саломат ман.

Ҳамин кофист,

Навиштам, пахш кардам мӯҳр, мондам

даст бе гуфтор

Ҳаётамро, мамотамро ба номат ман,

Ҳамин кофист.

Ту донӣ феълу атвори ғуломон шӯру исён аст,

Шикастан, пора кардан

кундаву занҷири зиндон аст.

Чу рӯди кӯҳ ҷӯшида, хурӯшида

бурун рафтан

Зи қаъри тангно омоли озодипарастон аст.

Вале ман он ғуломам, ки на исён мекунам,

   на шӯр,

На бо ту мекунам ҷангу на аз ту

мешавам ман дур.

Ҳамеша бо ту механдам, ҳамеша 

бо ту мегирям,

Агар хоҳӣ ту, ман ҳеҷу агар хоҳӣ ту,

ман машҳур.

Вафо кун, гуфта будӣ, ман вафо кардам,

Ҳамин кофист.

Диламро дар вафо обу адо кардам.

Ҳамин кофист.

Агарчи ибтидои ошиқон дар ишқ ҳар 

ранг аст,

Вале бо номи ту ман ибтидо кардам,

Ҳамин кофист.

1965
БО ЧАШМИ ТУ

Обрӯи ишқро чашми ту бардорад баланд,

Фитнаи ағёрро мардона нанмояд писанд.

Чашмро, эй ҷони ман, аз сӯи ман

ҳаргиз макан,

Чунки дорад ҳар нигоҳи дӯст як маънои панд.

Чашми алмосии ту дар шишаи дил кора кард,

Зиндагии талху ширини маро наззора кард,

Хост гирад пеши чашмам пардаи абри ғурур,

Чашми бинои ту мисли барқ онро пора кард.

Бе сухан бо чашми ман чашми ту 

дорад гуфтугӯ,

Гардад огаҳ, дар дилам ҷунбад зи ҷо

як қадри мӯ. 

Дар бадан хуни маро чашми ту меорад ба ҷӯш,

Чун мае, ки солҳо хобида бошад дар сабӯ.

Хешро месанҷам аз сар то ба по бо чашми ту,

То намоям сафҳаи дил пурсафо бо чашми ту.

Ноаён мемонд дар чашмони ман нуқсони ман,

Кардам онро ошкоро, дилбаро, бо чашми ту.

1965
СИТОРА НАЗДИК

Ҷонон ба ҷустуҷӯят рафтам ба кӯҳи Помир,

Пайваста кӯҳсорон буданд мисли занҷир,

Дар рӯи қуллаҳояш, дар боми хушҳавояш

Бо маҳ шудам ҳамоғӯш, бо осмон гулӯгир.

Кардам ба кӯҳсорон чун ошиқон назора,

Мерехт зарра-зарра аз чашми ман шарора,

Шаб то саҳар нахуфтам, афсонаи ту гуфтам,

Гӯё ки дар кафи худ бардоштам ситора.

Фарёди рӯди кӯҳӣ ҳар дам ба гӯш омад,

Чун кабки кӯҳсорон дил дар хурӯш омад.

Гуфтам, ки бода нӯшам, пӯшида бода нӯшам,

Дар пайравиям аз кӯҳ овози “нӯш” омад.

Кӯҳи баланди Помир, Боми Ҷаҳони тоҷик

Чун дид шоирашро, шодона кард табрик.

Аммо туро чӣ гӯям, ҳангоми ҷустуҷӯям

Аз ман ту дур будӣ, гарчӣ ситора наздик.

1965
ВАТАН

Баҳор омад, зи умрам боз як соли 

дигар бигзашт,

Тамоми зиндагӣ оҳиста аз пеши назар бигзашт.

Ба мисли гӯшту нохун ҳамеша бо Ватан будам,

Агарчи нисфи умри беҳтаринам





дар сафар бигзашт.

Ватан, дар ҳар куҷо омад ба сар форам ҳавои ту,

Ман аз он сӯи уқёнус бишнидам садои ту,

Агарчӣ дар миён тӯфону мавҷи баҳрҳо буданд,

Вале омад ба гӯши ман садои рӯдҳои ту.

Ба вақти бозгаштан чун расидам





бар ҳудудат ман,

Зи сар то по шудам мафтуну шайдои 

намудат ман.

Нишастам дар замини ту, паридам дар ҳавои ту,

Ба овози дурудат ман, ба оҳанги сурудат ман.

Агарчӣ борҳо афтодам аз ёру диёрам дур,

Ба сайёҳӣ маро карданд гарчи дӯстон машҳур,

Вале ман дар ҳама ҷо, дар ҳама




кунҷу канори даҳр

Ҳамеша бо Ватан будам, ҳамеша бо 

Ватан масрур.

1965
ЗАМИН

Дар фазо парвоз кардам гарчӣ аз рӯи замин,

Чашмро аммо намекандам ман аз сӯи замин.

Бо ситора ҳамнишин, бо моҳ гаштам ҳамнафас,

Лек будам сархушу сармаст аз бӯи замин.

Бори аввал дар замин сар шуд тапиданҳои дил,

Бо умеди зиндагӣ заҳматкашиданҳои дил,

Тӯшаи раҳро ба дӯши хештан бардошта,

Сабру тоқатро надониста давиданҳои дил.

Зинда кардам дар замин ман шӯълаи хомӯшро,

Бо сухан дар ҷӯш овардам дили беҷӯшро,

Ман ба ҳар як тифли аз модар ба дунё омада,

Боз кардам аз сари сидқу вафо оғӯшро.

Бо замин, бигзор, ки пайванд бошад пои ман,

Дар замин, бигзор, ки бошад муқаррар 

ҷои ман.

То абад, бигзор, бошад шӯълаафкан, шӯълабор

Он чароғе, ки фурӯзон гашт дар маъвои ман.

1965
МОДАРАМ

Тифл мондам аз ту, модар, рӯи ту дар ёд нест,

Қомати ту, чашми ту, абрӯи ту дар ёд нест.

Дар суроғат мезанам худро ба ҳар як кӯю дар,

Чунки то имрӯз, модар, кӯи ту дар ёд нест.

Рафтам, аз занҳои пири деҳа кардам ҷустуҷӯ,

Рафта бо санги мазори ту намудам гуфтугӯ,

Гӯш кардам, рафта ҳар як ҷунбиши шохи дарахт,

Бо гиёҳу сабзаҳои дашт гаштам рӯ ба рӯ.

Рӯд мегуфтам, ки ӯ оби маро нӯшида буд,

Кӯҳ мегуфтам, ки дар оғӯши ман кӯшида буд,

Ғӯза мегуфтам, ки карбоси маро пӯшида буд,

Доя мегуфтам, ки бо ман шири гав 

дӯшида буд,

Чашма мегуфтам, ки омад кӯза бар сар 

пеши ман,

Хор мегуфтам, ки пояш кард захмин 

неши ман,

Барқ мегуфтам, ки аз ман буд чашмаш 

дар гурез,

Абр мегуфтам, ки буд дар гиря кардан 

хеши ман.

Шаҳд дар комаш ҳамеша талхтар аз заҳр буд,

Ҳам шариат, ҳам тариқат сарвари 

бадқаҳр буд.

Модари бечораи ту мухтасар сар то ба по

Як зани н-осудаю як муштипар дар даҳр буд.

Як зани дигар, ки дар деҳ беш аз сад

сол дошт,

— Модарат,— мегуфт ӯ,— дар кунҷи лаб як 

хол дошт.

Кулчарӯ, занҷирмӯ, дар қадду қомат 

чун ниҳол,

Гар саволе ояд аз мулло забони лол дошт.

Модарам, дар ёди ту гашту гузоре мекунам,

Баҳри меҳри ту дили худро мазоре мекунам,

Хизмати шоиста бар ёру диёре мекунам,

Назми худро бар сари қабрат шиоре мекунам.

Дӯст дорам, модарам бо ёди ту қишлоқро,

Рӯдҳои нуқрагину нилгун офоқро,

Ҷилвагар дар боми мактаб лолагун байроқро,

Ҳамзамон қишлоқиёни дар муҳаббат тоқро.

Шеър гӯям, ояд аз шеърам садои модарам,

Деҳа гӯям, бар сарам ояд ҳавои модарам.

Солхӯрда гар зане рӯзе дучор ояд ба ман,

Гӯямаш, ки бош, то ҳастам, ба ҷои модарам!

1966
ИНСОН ВА КӯҲ
Тангдил ҳаргиз набудӣ дар ҷаҳон, 

фарзанди кӯҳ,

Доштӣ дар санг гарчанде макон, фарзанди кӯҳ.

Кӯҳсори тангро як оламе пиндоштӣ.

Умри зоеърафтаро беғам даме пиндоштӣ.

Шодмон мезистӣ,



        ки бо уқобон ҳамсафӣ,

Сар ба сақфи осмонию ситора дар кафӣ.

Зистӣ чун рӯди ноором дар оғӯши кӯҳ,

Омад овозат ба гӯш аз синаи хомӯши кӯҳ.

Кӯҳро аз баҳри худ тахти Сулаймон сохтӣ,

Бофтӣ аз сабза қолину ба зер андохтӣ.

Рашк мебурдӣ, ки аз як ҷӯй ҳосил мешавад,

Ҷӯ ба дарёҳои шӯрангез дохил мешавад.

Рашк мебурдӣ, ки кӯҳи сарбаланди нуқрапӯш,

Осмони нилгунро мекашад бар рӯи дӯш.

Рашк мебурдӣ ба раъду барқи фасли навбаҳор

К-ӯ ба як чашмак задан равшан намояд кӯҳсор.

Рашк мебурдӣ, ки дорад бол парранда, ту не,

То саҳар гаҳ кирмаки шабтоб рахшанда, 

ту не.

Рашк мебурдию месудӣ ду поятро ба санг,

То кушоӣ аз дили хоро раҳи борику танг.

Кӯҳ нашносад туро,



гӯяд, ки эй фарзанди ман,

Бехабар мондам, чӣ сон гаштӣ раҳо аз

банди ман!

Синаамро кофта осуда тарконӣ маро,

Зилзила нохоста ҳар рӯз ҷунбонӣ маро.

Раъду барқи осмонӣ хира шуд аз дасти ту,

Бо замин моҳи фалак ҳамшира шуд 

аз дасти ту.

Даст сӯи осмон бардоштанҳоят чӣ шуд,

Домани тақдир маҳкам доштанҳоят чӣ шуд?

Дида азматро дигар нашнохтам, 





фарзанди кӯҳ,

Сар ба поят ноилоҷ андохтам, фарзанди кӯҳ.

1967
АФСӯС, КИ НАКАРДӣ ИМТИҲОНАМ...

Корвони ишқи мо бо роҳи мушкил меравад

(Саъдӣ)

Аз рӯзҳои аввал донӣ маро, азизам,

К-аз зиндагии осон мехостам гурезам,

Монанди раъду барқе бо абрҳо ситезам,

Чун буттаҳои сарсабз аз мағзи санг хезам,

Аз фарқи кӯҳсорон чун шаршара бирезам.

То ин ки дар диёри кӯҳӣ садо диҳам ман,

Аз хеш қатраҳоро ҳарсӯ ҳаво диҳам ман.

Рӯзе, ки менамудам рӯи туро назора,

Мехостам, ки орам аз осмон ситора,

Бар гӯши ту авезам онро чу гӯшвора,

Мегашт дар дили ман аз зарби ишқ пора,

Дар орзӯи васлат мезистам дубора.

Исбот то намоям сидқу вафои худро,

Ҳам ибтидои худро, ҳам интиҳои худро.

Мехостам, ки бошад оғози ишқ мушкил,

Ҷӯшидаю дамида, ноорамида ин дил,

Чун мавҷҳои дарё сарро занад ба соҳил,

Дар хоку хун тапида, монанди мурғи бисмил,

Ё маҳви ишқ гардад, ё ки ба васл ноил.
Ин он мароми ман буд,

Рабти низоми ман буд,

Хоби ҳароми ман буд,

Шӯру қиёми ман буд!

Афсӯс, ки накардӣ як бор имтиҳонам,

Мешуд дароз шояд дар пеши ту забонам,

Номи ту сабт мешуд, дар дафтари баёнам,

То хешро шиносам, то қадри ишқ донам,

То ин ки нияти худ беоқибат намонам.

Ин достони худро такрор мекунам ман,

Эҳсоси ошиқонро бедор мекунам ман.

1966

САДОИ ПОШНА

Дар хиёбон чун ба гӯш омад садои пошна,

Дил ба рақсидан даромад дар ҳавои пошна,

По ниҳодам беҳушона бо нидои пошна,

Нақши поро дидаму тасдиқ кардам, ки туӣ.

Аз қадамҳоят ҳаёти шаҳр гул-гул мешукуфт,

Соҳили дарёву кӯлу наҳр гул-гул мешукуфт,

Дар гумонам, ки тамоми даҳр гул-гул

мешукуфт,

Шодмон гардидаму тасдиқ кардам, ки туӣ.

Ту чи сон зебо шудӣ, озод қад афрохтӣ,

Чиҳл кокул бофта бар тахтапушт андохтӣ,

Куртаи атлас ба ранги рӯ мувофиқ сохтӣ,

Хуб ман санҷидаму тасдиқ кардам, ки туӣ.

Дар замине, ки ба он имрӯз по бигзоштӣ,

Аз равуоят ба ҳар ҷо зебу зинат коштӣ,

Офарин бодо туро ин қадр ҳиммат доштӣ,

Гул зи боғат чидаму тасдиқ кардам, ки туӣ.

1967
ТОК ВА ЗАМИН

Боғбон токи ҷавонро ба буридан сар кард,

Шираи ток чу ашке ба чакидан сар кард.

Синаи хок – дили модари деринаи мо

Чун дили дардкашида ба тапидан сар кард.

Решаи ток, ки дар зери замин маскан дошт,

Бо замин ваъдаи якумр вафо кардан дошт,

Аз дами хоки сиёҳ, аз нафаси гарми баҳор

Ток болида амал кардану сабзидан дошт.

ЧӯПОН

Чӯпон ба сари кӯҳу чаридан рама дорад,

Аз санг ба харсанг ҷаҳидан рама дорад.

Бӯи гули кӯҳию алафзори чарогоҳ
Дар панҷаи бодасту давидан рама дорад.

Чун абри сафеде, ки гирифтаст фазоро,

Чодар ба сари сабза кашидан рама дорад.

Сарчашма занад ҷӯш, аз он барра кунад нӯш,

Аз ҷӯи сафобахш паридан рама дорад.

Дар дасти шубон чӯб – хитобест ба душман,

Гургон ба ҳаросанду рамидан рама дорад.

Чӯпон нигарад бо назари меҳр ба поён,

Аз қуллаи кӯҳсор хамидан рама дорад.

Ишқу ҳаваси дидани ин манзари зебо

Ман дораму ту дориву дидан ҳама дорад.

1967

ДАР БОЗОРИ КИТОБ

Ба бозори китоб афтод рӯзе

Гузори шоири дар тобу сӯзе,

Умеде дошт, ки бинад китобаш,

Китоберо, ки бурд аз дида хобаш.

Чи сон хонандаро мафтун намудаст,

Ба гирдаш толибон чун ғун намудаст.

Чи сон ҳар сатри он вирди забон аст,

Суруди дилфиреби ошиқон аст.

Парешонҳол мегардид нозир,

Ба савдои китоби хеш шоир.

Паи хонандагон соат ба соат,

Намешуд канда з-ин қасри саодат.

Яке Пушкин,



дигар Хайём мехост,

Суруди ишқ,



бонги ҷом мехост.

Садои дил, фурӯғи дида меҷуст,

Дуру дурдонаҳои чида меҷуст.

Тавону сабри шоир тоқ гардид,

Дилаш хонандаро муштоқ гардид.

Касе аммо намепурсид номаш,

На осораш, на шеъраш, на каломаш.

Ба дил гуфт



ин чи шӯр асту чи ошӯб,

Ки Пушкин зинда,



    Хайём аст маҳбуб!

Чаро онҳо ҳанӯз овоза доранд,

Ҷавон гардида рӯҳи тоза доранд.

Чаро онҳо чунин хонанда доранд,

Ки бар Хайёму Пушкинҳо гул оранд.

Мани зинда чаро беэътиборам,

Сари мӯе чаро қадре надорам.

Чаро бозори шеъри ман касод аст,

Магар дар назм мардум бесавод аст.

Ман охир шоири ширинзабонам,

Ҳамовозу ҳамоҳанги замонам.

Бад-ин андеша соатҳо гузаштанд,

Аз ӯ хонандагон огаҳ нагаштанд.

Намедонист шоир, ки ба каф ҷом

Ҳамеша гирд мегардад дар айём.

1967
ОФАРИН ДИЛ

Офарин дил, занги аввалро надодастӣ ҳанӯз,

Дар мақомат бетанаффус истодастӣ ҳанӯз.

Мехӯрӣ ғамҳои оламрову шод астӣ ҳанӯз.

Андаруни оташӣ, оҳанниҳодастӣ ҳанӯз.

Сӯхтан дорӣ, вале бедуд месӯзӣ ҳанӯз,

Маҳфилеро аз шиои хеш афрӯзӣ ҳанӯз,

Меравӣ тозон чу мактаббачагони синфи як,

Зиндагиро аз алиф сар карда омӯзӣ ҳанӯз.

Сабр кун, то тай кунам як пора роҳи дигаре,

То ба фардоям намоям як нигоҳи дигаре,

То ниҳам бори дигар сар бар сари зонуи ёр,

Гарчи бошад баҳри ман ин ҳам гуноҳи дигаре.

Сабр кун, гирам лаҷоми вақтро бори дигар,

То гузорад бар замин пои ман осори дигар.

Сабр кун, то дар ҳузури дӯст шабҳои дароз

Ҳарчи мехоҳӣ, кунам аз номат изҳори дигар.

Сабр кун, то сер бинад чашми ман рӯи замин,

То барам бо хеш чун атри кафан бӯи замин.

Сабр кун, гардад парешон ҳар саҳар дар 






гирди мо

Шӯълаи хуршед чун заррина гесӯи замин.

Сабр кун:

Вақти танаффус нест,

Дил занге мазан,

Шишаро чун баччаҳои шӯх бар санге мазан.

Сабр кун, нохун ба тори нозуки чанге мазан,

Сар ба девори қафас дар синаи танге мазан.

Асп рон, аз наъли аспи ту шарор ояд бурун,

Асп рон, чанги замин беихтиёр ояд бурун.

Асп рон, бо оҳувон аз чашмасорон об нӯш,

Чашмаро бингар, чӣ сон аз кӯҳсор ояд бурун!

1967

ЯК НИГОҲ
Ҷустуҷӯ кардам каломи рехта,

То барам сӯяш паёми рехта,

То ки он шоистаи номаш бувад,

Чун қиёми бода дар ҷомаш бувад.

То ба табъи ёри ман ояд писанд,

Бо салисиҳову мазмуни баланд.

Бошад он чун қомати мавзуни ёр,

Зеби лабҳо, чеҳраи гулгуни ёр.

Нотиқонро борҳо дар анҷуман

Гӯш кардам, буд такрори сухан.

Нутқи онҳо буд мурғи бепаре,

Оташе ҷо дода бар хокистаре.

Бесару по домани офоқ буд,

Қиссаи дерини кӯҳи Қоф буд,

Ҷустуҷӯ кардам каломи рехта,

То барам сӯяш паёми рехта

1967

БИГЗОР, ЗАН БОШАД МУДОМ

Баҳр агар тӯфон кунад, гӯянд:




 — Кори офтоб,  

Бод агар исён кунад, гӯянд:




 — Кори офтоб,

Абр агар борону барф орад, гуноҳи офтоб,

Жолаи чун санг агар борад, гуноҳи офтоб.

Офтоби шӯълаафкан чор мавсим оварад,

Гул кунад, сабзад табиат дар паноҳи офтоб,

Гулшане гардад хазон аз иштибоҳи офтоб.

Сардии дай, нармии фасли баҳор аз офтоб,

Рӯзҳои равшану шабҳои тор аз офтоб.

Равшаниборӣ кунад самти шимол аз офтоб,

Байрақи заррин занад бар сар ҷибол аз офтоб,

Пас ҳама гӯянд, ки: бигзор бошад офтоб,

Ёр бошад бо замин бисёр бошад офтоб.

Зан ба ман маълум шуд,





ки офтобӣ будааст,

Кори ӯ ҳам дилбарӣ, ҳам дилхаробӣ будааст.

Гоҳ мебинӣ, ки ором аст чун файзи саҳар,

Гоҳ мебинӣ, ки меҷӯшад чу дарёи Хазар.

Гоҳ монанди асал ширину хушбӯяст он,

Гоҳ чин монанди мавҷи баҳр дар рӯяст он,

Гоҳ айши зиндагиро боз ҳам ширин кунад,

Гоҳ бо неши забон оҳиста дил захмин кунад.

Гоҳ густоху гаҳе рӯ пӯшад аз осори шарм,

Гоҳ шоду гоҳ ғамгин, гоҳ сарду гоҳ нарм.

Зан ба ман маълум шуд, ки офтобӣ будааст,

Кори ӯ ҳам дилбарӣ, ҳам дилхаробӣ будааст.

Пас ҳама гӯянд, ки: бигзор, зан бошад мудом,

Зиндагӣ бо зан хушасту умр бо зан бардавом.

1967

ДАСТИ МОДАР

Бо ҳамон дасте, ки чодар сӯхтӣ,

Гулхани шаъну шараф афрӯхтӣ,

Бо ҳамон дасте, ки боғ оростӣ,

Кишвари гул-гул шукуфон хостӣ,

Бо ҳамон дасте, ки манзил сохтӣ,

Қасрҳову кӯшкҳо андохтӣ,

Бо ҳамон дасте, ки дар рӯи замин

Бахтро кардӣ ба фарзандат қарин,

Бо ҳамон дасте, ки кардӣ интихоб

Дилпурона давлати олиҷаноб,

Бо ҳамон дасте, ки шабҳои дароз

Чашми шаҳло карда во аз хоби ноз,

Аллагӯён тифлро хобондаӣ,

То саҳар гаҳворааш ҷунбондаӣ.

Бо ҳамон дасте, ки ширам додаӣ,

Сӯям оғӯшат калон бикшодаӣ,

Бо ҳамон дасте, ки дастам доштӣ,

Дасти шафқат бар сарам бигзоштӣ,

о ҳамон дасте, ки шодам борҳо

Пок кардӣ чашми ашкони маро,

Бо ҳамон дасте, ки гул бӯ кардаӣ,

Шонаро бар кокулу мӯ кардаӣ,

Сӯи фатҳи тоза кун аз сидқи дил

Кафзанон фарзандҳоятро гусел!

1967

ТАРОНАИ РӯД

Рӯди кӯҳӣ, ту сароӣ ба ҳавои дили ман,

Ҷӯр созӣ нафасатро ба садои дили ман.

Шӯр дар сина ниҳон рақскунон мегузарӣ,

Огаҳастӣ магар аз дарду давои дили ман?

Ту ҳамон чашма, ки ҷӯшидаву фаввора шудӣ,

Ашки шаффофтарини ҷигари хора шудӣ.

Чашма дар кӯҳ будӣ, ҷӯй шудӣ, рӯд шудӣ,

Нури чашмони ману дидаи наззора шудӣ.

1968

ОШЁНИ БАЛАНД

Ошён гар мегузорӣ, дар баландиҳо гузор,

Дар баландиҳои кӯҳи сарбаланди мо гузор.

Осмон дар гунбади сабзаш агар ҷоят диҳад,

Ошёни фикри дурандеш дар он ҷо гузор.

Нестӣ ту булбули чӯлӣ, ки афғон сар кунӣ,

Чашмро бо камтарин ашки надомат тар кунӣ,

Бевафоии гули хори биёбон дидаву

Манзили худро нишемангоҳи ғору ҷар кунӣ.

Ошён гар паст бошад, бод вайронаш кунад,

Бачча ҳам бозичаи санги фалахмонаш кунад.

Гурбаи мискин, ки умре дар ғами болу пар аст,

Чӯҷаҳои навпаратро роҳати ҷонаш кунад.

Дуртар парвоз кун аз лона — аз ҷои баланд,

То ки парвози ту ояд дӯстдоронро писанд,

То ба сӯят чашми ҳайрат дӯхта, гӯяд Ватан:

“Эй, хушо гаштаст фарзанди азизам арҷманд”.

Гар кунӣ парвоз, парвоз аз уқобон ёд гир,

Аз давиданҳои аспи рӯзгорон ёд гир.

Хоҳ гирйӣ, хоҳ хандӣ, чун баҳорон сабз бош,

Чанги раҳро шустан аз борони найсон ёд гир.

ар кунӣ парвоз бо ёди падар парвоз кун,

Бобҳои тозаро дар пеши роҳат боз кун.

Гулханеро, ки падарҳо дар раҳат афрӯхтанд,

Машъали тобандаи дастони пурэъҷоз кун.

Ошён гар мегузорӣ, дар дили инсон гузор,

Аз раҳи меҳру вафову аҳди бепоён гузор,

Нест чунки ҳеҷ чизе аз дили инсон баланд,

Ошёни меҳри худ дар мағз-мағзи ҷон гузор.

1968

НОНРЕЗА

Аз замин нонрезаҳоро чида мемолам ба чашм,

Нони гарми меҳнатиро дида мемолам ба чашм.

Чунки ман ҳам дар замони худ даравгар будаам,

Хӯшачину боғбанду дос дар бар будаам.

Гӯш мекардам суруди марди хирманкӯбро,

Мешунидам зарбҳои говрона — чӯбро.

Побараҳна, дилгурусна сар-сари кӯҳу адир,

Хӯрҷин дар китф мегаштам чу як марди фақир.

Рӯзу шаб чун коҳҳои монда дар саҳро будам,

Дар парешонӣ чу боди бесару бепо будам.

Нонвои шаҳр меояд кунун гар пушти дар

Нони гарми хешро бардошта вақти саҳар,

Кӯчаҳоро пур кунад аз бӯи нони ширмол,

Пур кунад хони арӯсон дар шаби тӯи висол.

Хӯшаҳо дар киштаҳо вақте ки сар хам 

мекунанд,

Шодию хурсандии хурду калон зам мекунанд.

Аз замин нонрезаҳоро чида мемолам ба чашм,

Дидаву санҷидаву болида мемолам ба чашм.

1968
СИЛСИЛАИ КӯҲИ ҲИСОР

Дидаӣ манзараи силсилаи кӯҳи Ҳисор,

Нуқрагун шаршараи силсилаи кӯҳи Ҳисор,

Рӯдҳои дараи силсилаи кӯҳи Ҳисор,

Акси оҳубараи силсилаи кӯҳи Ҳисор.

Нест ин силсила монанд ба кӯҳи дигаре,

Дорад ин кӯҳ ба худ хос шукӯҳи дигаре.

Кӯҳҳо саф зада ҳастанд ба ҳам дӯш ба дӯш,

Як гурӯҳ аз пасу аз пеш гурӯҳи дигаре.

Бағали кӯҳи Ҳисор аст пур аз чашмаву рӯд,

Гулмаҳӣ диққати сайёд кунад ҷалб ба худ,

Абрҳо мисли шутур гардани худ карда дароз,

Об нӯшанд зи рӯди чамани сабзу кабуд.

Бағали кӯҳи Ҳисор аст тамошогаҳи мо,

Манзилу маҳфили мо, бистари мо, ҷогаҳи мо,

Чашмаҳояш дами ҷӯшидану фавворазадан

Гашта монанд ба оҳанги дили огаҳи мо.

Кӯҳҳо, ки ба замин пой фурӯ сохтаанд,

Қуллаҳо рахна ба сақфи фалак андохтаанд.

Мисли байроқи зафар,




   машъали тобони ҳаёт,

Офтоби саҳариро ба сар афрохтаанд.
Гар ниҳӣ по ба заминаш, кафи по нарм шавад,

Ҷисму ҷони ману ту аз нафасаш гарм шавад,

Қатраи шабнами наврехта дар чеҳраи гул

Ҷилвагар чун арақи гунаи пуршарм шавад.

Симу зар, сурмаву симоб диҳад кӯҳи Ҳисор,

Ташнагонро шабу рӯз об диҳад кӯҳи Ҳисор

Чорзону зада дар майкада чун пири муғон,

Ҷоми саршори маи ноб диҳад кӯҳи Ҳисор.

Ман, ки дар домани ин силсила 

тавлид шудам,

Қатраи ашки азову фараҳи ид шудам.

Чун расидам ба сари қуллаи кӯҳи ватанам,

Ҳофизи ин ватани пайрави хуршед шудам.

1969
РӯДИ МАН

Рӯди ман олам дигар шуд,


   Ту ҳамонастӣ, ҳамон.

Сарзаминат пурсамар шуд,


   Ту ҳамонастӣ, ҳамон,

Даври ман, даври ҳунар шуд,


   Ту ҳамонастӣ, ҳамон.

Дидаю дил пуршарар шуд,


   Ту ҳамонастӣ, ҳамон.

Осмон дар синаи ту аксандозӣ кунад,

Бо ҷамоли ту ситора шӯхию бозӣ кунад,

Оламеро ҳусни ту аз хештан розӣ кунад,

Моҳи гардун дар дили шаб гарданафрозӣ кунад.

Медавӣ дар кӯҳсору сар ба сангон мезанӣ,

Уштури мастӣ магар ҳар сӯй ҷавлон мезанӣ?

Даст бар сар мӯхарошон, 



рӯхарошон мезанӣ,

Қатраҳои сардро бар кӯҳсорон мезанӣ.

Дар канорат то саҳаргаҳ ҷой кас гирад,





 хуш аст.

Бо нигоре домани ишқу ҳавас гирад,




              хуш аст
Ҷои сабза давра дар болои хас гирад,





хуш аст.

Фориғ аз кори ҷаҳон як дам нафас гирад,





хуш аст.

Тезтар, бурротар обат аз дами шамшер ҳам,

Софтар аз оби чашми тифли бетақсир ҳам.

Пурзиётар аз рухи хуршеди оламгир ҳам,

Тундтар аз бод ҳам, аз бодпо нахчир ҳам.

Як назар кун, рӯди ман, атрофи ту тағйир ёфт,

Аз дами ту дашти бирён чораву тадбир ёфт,

Гарчи бепарво дили ман раҳ ба сӯят дер ёфт,

Ҳарчи бошад ҳусни ту дар шеъри ман тасвир





                   ёфт...

1971

АСРИ МАН

Шиквае аз ту надорам, асри ман,

Чун туӣ омӯзгорам, асри ман,

Бахти хоболуди ман ҷунбондаӣ,

Соҳибэъҷозат шуморам, асри ман.

Додаӣ дар беқарориҳои хеш

Тоқату сабру қарорам, асри ман.

Саргузашти ғулғуландози ту шуд

Боиси гуфтугузорам, асри ман.

Гоҳ гирён, гоҳ хандон кардаӣ,

Тифли шӯхи рӯзгорам, асри ман.

Гоҳ рӯятро гирифт абри сиёҳ,

Офтоби нурборам, асри ман.

Аз замин бардоштӣ то осмон

Шӯҳрату шаъни диёрам, асри ман,

Одамиро боз дар ҳайрат гузор,

Қувваи эҷодкорам, асри ман.

Дидаӣ дар имтиҳонҳои бузург

Аҳди худро устуворам, асри ман.

Сар фуровардам ба пеши зан, вале

Шуд фалак дар ихтиёрам, асри ман.

Гар накардам пурра қарзамро адо,

Авф кун, маъзур дорам, асри ман.

1972

ДАРАИ АРӯСОН

Аз Душанбе чун бароӣ, кӯҳсор ояд зи пеш,

Кӯҳсори пуршукӯҳи обшор ояд зи пеш,

Қуллаҳои осмонбӯси Ҳисор ояд зи пеш,

Аз Душанбе чун бароӣ қад-қади рӯди зулол,

Меравӣ гӯё зи паҳлӯят гузар дорад ғизол.

Меравӣ аз ҳар ду паҳлӯят арӯсон бигзаранд,

“Волга”-ҳоро зеб дода гулузорон бигзаранд.

Чун насими рӯдҳои шӯхҷарён бигзаранд.

Форам овози дафу чангу рубоб ояд ба гӯш,

Дил дарояд дар хурӯшу мот гардад ақлу ҳуш.

Духтарон пӯшида атлас дилнавозӣ мекунанд,

Пеш-пеши келину домод бозӣ мекунанд,

Дар миёни хубрӯён сарфарозӣ мекунанд.

Як ҷаҳон ҳусну латофат дар бағал дорад дара,

Ошиқонро дафтари байту ғазал дорад дара.

Бин чи гуна ин дара ҷои тамошо гаштааст,

Ҷои парвози нигоҳи мардуми мо гаштааст.

Кони ҳусни духтарони зеби дунё гаштааст,

Дил агар афтод дар ин кӯй, роҳаш гум кунад,

Ишқ агар лашкар кашад, охир сипоҳаш гум





                кунад.

Духтаронро ман ба сад ишқу ҳавас  дорам назар,

Шод гардам аз саодатҳояшон мисли падар,

Чунки дорам ман ҳам уммед аз набера, 

                                                               аз писар,

Мерасад рӯзе, ки фарзанди мани дилбохта,

Бо арӯси хеш ояд хонаро пур сохта...

    1973

ГУФТУГӯ БО ХУД

Шоиро, маънии ғурурат чист?

Сабаби кибри нозарурат чист?

Ё ки шеърат ҷаҳон мусаххар кард,

Шӯру ҳангомаҳои нав сар кард?

Ё ту як шоири хирадмандӣ,

Ки зи сар ба по ҳама пандӣ?

Ақлро кардаӣ ту бе эҳсос,

Ба бинои азими назм асос?

Номаи ишқи нотамом куҷост,

Сӯхтанҳои бардавом куҷост,

Варна, гар шоирӣ, ҷунунат ку?

Дили ҳассосу гарм хунат ку?

Ишқ агар нест ақл беҷон аст,

Дар дилат чиллаи зимистон аст.

1977

ДАСТОВЕЗ

(силсила)
Қалам


Қалам гуфто, ки ман шоҳи ҷаҳонам,


Қаламкашро ба мақсад мерасонам.







(Аз халқ)

Қалам гӯяд, ки асбоби шарифам,

Ба ҳар дасти зарифе ман зарифам.

Қалам гӯяд, ки инсонро азизам,

Ба дасти покдил афтам тамизам.

Қалам гӯяд, ки инсонро яроқам,

Яроқи иттифоқам ҳам нифоқам.

Агар афтам ба дасти ҳақшиносон,

Зи рӯи ҳақ кунам хизмат ба инсон.

Мусаххар бо сухан созам ҷаҳонро,

Намоям маҳрами дилҳо забонро.

Муҳаббатро, садоқатро сароям,

Ба ҳам пайванд ҷонҳоро намоям,

Намоям фарқ гулҳоро ман аз хор,

Намоям фарқ дилбар аз дилозор.

Диҳам ман сарбаландӣ мардҳоро,

Намоям дур аз дил дардҳоро,

Ба тасвир оварам ҳусни заминро,

Ҷаҳони нав, ҳаёти дилнишинро,

Кунам бедор ҳисси ошиқонро,

Бақои нав диҳам умри ҷавонро.

Агар ман бо қаламкаш дӯст монам,

Қаламкашро ба мақсудаш расонам.

Агар афтам ба дасти нохалаф ман,

Шавам тири маломатро ҳадаф ман.

Асир афтам агар бар дасти нокас,

Намоям зиндагониро мулаввас.

Ҷаҳон торик чун зиндон намоям,

Ҷафову ҷабр бар инсон намоям.

Дурӯғу рост бофам, ҳарза бофам,

Суханро теғ созам, дил шикофам.

Агарчи ширро донам сафед аст,

Вале гӯям сиёҳ асту палид аст.

Ба дасти нокасон гардам гирифтор,

Шаванд аз ман тамоми халқ безор.

Ба монанди аҷал оям ба ҳар дар,

Хӯрам коғаз, хӯрам ҷону хӯрам сар.

Кунам хурсанд ман табъи бадонро,

Суханчину мунофиқ одамонро.

Зи ман аҳли қалам бошед огоҳ,

Нагардам то силоҳи дасти бадхоҳ.

CАЙРИ ҚИТЪАҲО

Қитъаҳоро сайр кардам дар ҳавову дар замин,

Сайр кардам, бо баду неки ҷаҳон гаштам қарин.

Неку бад доранд бо ҳам ҷанг, ҷанги беамон,

Шуд яқинам ҷанги онҳо нест ҷанги охирин.

Нест ҳоло дар дигар сайёраҳо бӯи ҳаёт,

Аз замин парвозҳо дорем сӯи коинот,

Одамиро з-ин сабаб гӯяд замин бо илтиҷо,

Деҳ маро, фарзанд, аз ҳар гуна қасди бад наҷот.

Аз замин беҳтар барои мо дигар сайёра нест,

Беҳтар аз он дидаи моро раҳи наззора нест.

Ҷуз заминро ҳифз кардан аз балоҳои азим

Аз барои насли инсон ҳеҷ дигар чора нест.

ЧАШМИ МАН

Чашми ман серӣ надорад аз тамошои замин,

Хоҳам аз мадди назар н-афтад ягон ҷои замин.

Чашми ман хоҳад, ки бинад навбаҳорон

 бешумор,

Борҳо бинад шукуфтанҳои гулҳои замин.

Чашми ман маҳви ҷамолу ҳусни зан 

бошад мудом,

Беҳ зи ҳусни зан набошад ҳусни зебои замин.

Аз азал зан бо замин як гашт чун ду модарон,

Бӯи зан ояд машомамро аз ақсои замин.

Гар намешуд дасти зан ҳусни замин 

пайдо набуд,

З-ин сабаб гӯем занро маҳфилорои замин.

Ҳокимият гар ба дасти зан саросар мегузашт,

Мардҳоро бештар буд кайфи дунёи замин.

ДАР БОМИ ҶАҲОН

Зиндагонӣ мекунад тоҷик дар Боми Ҷаҳон,

Сарбаландиро нигар, ҳамсоя шуд бо осмон.

Нуқра пошад гунбади сабз аз сараш 

шаб то саҳар,

Мисли домод аст тоҷики советӣ шодмон.

Аз сари Боми Ҷаҳон наззора дунё мекунем,

Дӯстиро бар ҳама пайваста илқо мекунем,

Дар миёни ирқҳо фарқи дигар боқӣ намонд,

Идҳои дӯстӣ якҷоя барпо мекунем.

Фарқ боқӣ монд, байни бандаю мухтор монд,

Фарқ танҳо байни истиқлолу истеъмор монд,

Фарқ боқӣ монд ҳоло дар миёни адлу зулм,

Монд, аммо чун матоъи кӯҳна аз бозор монд.

СУРУДИ КӯҲИСТОН

Қатра аз ях мечакад, аз шӯха резад шаршара,

Рӯд ҷорӣ мешавад, гуфторҳо дорад дара.

Мисли абри паст гашта об менӯшад рама

Ҷасту хезе мекунад ширмаст дар яксӯ бара.

Ман, ки аз модар таваллуд гашта дидам кӯҳро,

Меҳри дил бахшидаму бо ҷон харидам кӯҳро,

Дар канори чашма будам, дар миёни арчазор,

Аз забони мурғҳо равшан шунидам кӯҳро:

“Барфи болои сари ман нуқрасон рахшон бувад,

Оби рӯдам мисли ишқи ошиқон ҷӯшон бувад,

Ҳар касе гӯяд, ки кӯҳистониям, бовар макун,

Бингар аввал, ки дилаш софаст ё вайрон бувад”.

КӯҲ
Кӯҳ ором аст, аммо дар дилаш дорад шарар,

Боду абри рӯзгорон аз сараш дорад гузар.

Кӯҳ ором аст, доим кӯҳвор истодааст,

Чашмаҳояш то ба уқёнусҳо дорад сафар.

Чун баровардӣ садо акси садо ояд зи кӯҳ,

Гар ба сӯяш по ниҳодӣ, танг гирад дар камар.

Кӯҳро бинӣ ҳамеша сарбаланду бовиқор,

Дар фазояш пар занад танҳо уқоби тезпар.

Нест мисли кӯҳ чизе пуртаҳаммул, пуртавон

Чунки дорад дар сараш байрақ 






зи хуршеди саҳар.

Дар ҷавонӣ порае аз кӯҳ будам, баъд аз ин,

Сад қасам, ки ман ҷудо аз ӯ намегардам дигар.

КӯҲ
Кӯҳ ором аст, аммо дар дилаш дорад шарар,

Боду абри рӯзгорон аз сараш дорад гузар.

Кӯҳ ором аст, доим кӯҳвор истодааст,

Чашмаҳояш то ба уқёнусҳо дорад сафар.

Чун баровардӣ садо акси садо ояд зи кӯҳ,

Гар ба сӯяш по ниҳодӣ, танг гирад дар камар.

Кӯҳро бинӣ ҳамеша сарбаланду бовиқор,

Дар фазояш пар занад танҳо уқоби тезпар.

Нест мисли кӯҳ чизе пуртаҳаммул, пуртавон

Чунки дорад дар сараш байрақ 






зи хуршеди саҳар.

Дар ҷавонӣ порае аз кӯҳ будам, баъд аз ин,

Сад қасам, ки ман ҷудо аз ӯ намегардам дигар.

БОЗ ҲАМ ДАР БОРАИ РӯДИ КӯҲӣ
Пеш гардад рӯди кӯҳӣ бехабар аз пушти сар,

Дар раҳи худ бар қафояш ҳеҷ нандозад назар.

Аз намаш хуррам шавад дашту биёбони фарох,

Кӯҳсоронро кунад пайваста бо баҳри Хазар.

Рӯд гирад ибтидо аз кӯҳсорони қатор,

Деҳаҳову шаҳрҳоро рӯд орад навбаҳор.

Рӯд хушкидан надорад, ҳаст шӯху беқарор,

Модаре чун кӯҳ дорад дар мақомаш устувор.

ТӯИ ПАХТАЗОР

Об ҷорӣ мешавад дар ҷустуҷӯи пахтазор,

Сабз мегардад аз оби сард ҷӯи пахтазор.

Қатраҳо якҷоя гашта рӯд савғо мекунанд,

Рӯд орад муждаи ҳосил ба сӯи пахтазор.

Тирамаҳ ояд агар оянд мардум сафзада,

Аз барои чидани пахта ба тӯи пахтазор.

Дар саҳаргоҳон дурахшон аст чун лӯълӯи тар,

Шаддаҳои донаи шабнам ба рӯи пахтазор.

Вақти гул гардад ба гирди пахта занбӯри асал,

Беҳтар аз ӯ кас надонад рангу бӯи пахтазор.

ДӯСТОНРО ГУМ МАКУН

То тавонӣ дӯстонро гум макун,

Дӯстони меҳрубонро гум макун.

Дар ҷаҳон бе дӯст будан мушкил аст,

Мушкилосонкункасонро гум макун.

Дӯстро аз дӯст, ҷонам фарқ кун,

Дӯсти пайванди ҷонро гум макун.

Чашмаи илҳоми мо халқасту бас,

Халқи машҳури ҷаҳонро гум макун.

Зиннати боғ аз гули хандон бувад,

Мисли гул хандонлабонро гум макун,

Дӯст ояд гарм дар оғӯш гир,

Расми хуби тоҷиконро гум макун.

Халқи олам дӯст бо мо гаштааст,

Ваҳдати халқи ҷаҳонро гум макун.

БОҒИ МО 

Баҳра бардоред, ёрон, аз насими боғи мо,

Аз ҳавои софи чун бахмал ҳалими боғи мо.

Чун гирифтам аз ҳавои рӯи дунё ман нафас,

Нест гуфтам беҳтар аз боди ҳакими боғи мо.

Боғи колхозии моро боғи бемонанд кард

Боғбон - марди ҳунарманди карими боғи мо.

Аз барои сайри мурғони хушилҳоми чаман,

Зинати олам муҳайё дар ҳарими боғи мо.

Боғи нав бо дасти мо ободу зебо гаштааст,

Хира шуд дар назди ӯ шаъни қадими боғи мо.

Боғи мо як умр пурбор асту сабзу хуррам аст,

Ҳаст эмин боғбон аз хавфу бими боғи мо.

ДАРДИ МАН БОЛО ГИРИФТ

Бе ту танҳоӣ кашидам, дарди ман боло гирифт,

Дид ранги ман табибу дар бари ман ҷо гирифт.

Ёри бепарвои ман аз ман хабардорӣ накард,

Гарчи дуди оҳи оташбори ман дунё гирифт.

Аз шукуфтанҳои гулҳо боғҳо гулгун шуданд,

Ғунчаи уммеди ман як гӯшаи саҳро гирифт.

Ошиқӣ, эй дардмандон, дарди бедармон 

будаст,

Оташи сӯзони ҳиҷрон дар дилам маъво 

гирифт.

Аз яке пурсон шудам, ки ёри ман бе ман 

чи кард,

Гуфт бе ту бо дигарҳо соғару мино гирифт.

Дил тапидан дошт аз тафси даруни синаам,

Рафт ором аз насими соҳили дарё гирифт.

Дасти ту медонад

Замин бо осмон ҳамранг шуд, 

дасти ту медонад,

Биёбон дар ҳама ҷо танг шуд, 

дасти ту медонад.

Ситора бо гули боғу чаман чун рӯ ба рӯ гардид,

Ҳасад бурданд бо ҳам, ҷанг шуд, 

дасти ту медонад.

Суруд аз қаъри дил парвоз бинмуду 

ба олам рафт,

Ба шӯр оранда ҳар оҳанг шуд, 

дасти ту медонад.

Ба зидди ҷанг гардиданд халқон якдилу якҷон,

Шафақ гулгун ба рӯи Ганг шуд, 

дасти ту медонад.

Чи хушбахтист, ки бо мақсаду уммеди 

халқи ман,

Дигар чархи фалак ҳамсанг шуд, 

дасти ту медонад.

ДИЛСИЁҲ
Даъвии бисёр дорад дилсиёҳ,

Шикваи такрор дорад дилсиёҳ.

Аз забонаш гарчи мерезад асал,

Зераш аммо мор дорад дилсиёҳ.

Ҳам ба бедорию ҳам дар хоби шаб,

Қасди бад бо ёр дорад дилсиёҳ.

Дар талоши шӯҳрате зери бағал

Теғи ҷавҳардор дорад дилсиёҳ.

Дар паси сар ғайбат, аммо дар ҳузур

Шаккарин гуфтор дорад дилсиёҳ.

Аз барои ӯ муқаддас чиз нест,

Хонасӯз афкор дорад дилсиёҳ.

Нест дар олам даво худкардаро,

Чун ниҳон кирдор дорад дилсиёҳ.

Охири кораш ба расвоӣ кашад,

Бахти ноҳинҷор дорад дилсиёҳ.

ЗАН ПОСБОНИ ОТАШ АСТ

Зан ҳамеша рафт аз ҳамсояҳо оташ гирифт,

Аз дигарҳо бо тавалло, илтиҷо оташ гирифт,

Бас, ки гӯгирд он замон чун гавҳари ноёб буд,

Аз гадои кӯчаю аз бенаво оташ гирифт.

Лахчаро мекард зан дар зери хокистар ниҳон,

То намонад бе алав дигар танӯру ошдон.

Дар танӯр оташ агар гулхан шавад, рухсори зан

Сурх мегардад чу кулча, ё ба мисли гарм нон.

Баски аз рӯзи азал зан посбони оташ аст,

Посбони оташасту хеш кони оташ аст,

З-ин сабаб бо зан агар гаштем ҳар вақте дучор,

Бингарӣ, сар то ба пои мо ҷаҳони оташ аст.

ЗАН, ЗАН АСТ

Синну соли зан ба кас пурсидан аз одоб нест,

Синну соли хешро гуфтан ба занҳо хос нест.

Зан, зан асту дар ҳама ҳолат чу зан мемонад он,

Ин муаммоест, ки ҳоҷат ба пурсу пос нест.

Аз зани имрӯзаи мо ҳикмату эъҷоз пурс,

Дар фазои зиндагӣ кайфияти парвоз пурс.

Аз замин зан меравад, сайри кавокиб мекунад,

Давраи мо кард занро дар ҳунар мумтоз, пурс.

Зан набошад зебу зинат нест дар маъвои мо,

Ҳуш дар сар, равшанӣ дар дидаи бинои мо.

Зан набошад нест дар рӯи замин нақши ҳаёт,

Дон, ки бе зан то абад дар гил бимонад пои мо.

Мард бошӣ байрақи болои сар кун номи зан,

Сабт дар боби зафар бо хатти зар кун номи зан.

Номи зан то осмон бардор дар болои каф,

Машъали тобанда чун шамсу






 қамар кун номи зан.

КОКУЛАТ

(Ба духтарони тоҷик)

Майдабофӣ кард модар шуста тори кокулат,

Тахтапуштат парниёнпӯш аз қатори кокулат.

Боғи ҳуснат гул кунад ҳар рӯзу ҳар соат, чи хуш,

Чунки омад мавсими авҷу барори кокулат.

Дар сари ҳар тори мӯят як дил овезон бувад,

Ҳалқадаввак шуд ба гардан банди дори кокулат.

Аз қадамҳои ту миннатдор шуд шаҳри азиз,

Меҳри бепоёни дил кардем бори кокулат.

Бӯи атру гул димоғи кас муаттар мекунад,

Чун чаман бишкуфт оё навбаҳори кокулат,

Орзу дорам, ки боре кокулат орам ба чанг,

Кош медодӣ ба дастам ихтиёри кокулат.

Ҷилвагар гардад ба пеши чашм чун тиру камон

Бигзарӣ чун аз бари ман рангу бори кокулат.

Аз дами миқроз дигар кокулатро дур дор,

Шуд баланд аз нав, азизам, эътибори кокулат.
БӯИ ГУЛ ОЯД ЗИ ТУ

Гул миёни мову аммо бӯи гул ояд зи ту,

Рангу бӯи ин гули бишкуфта афзояд зи ту.

Дур будӣ аз ману дил як дам осоиш надошт,

Ёр бархезу биё, то дил биёсояд зи ту.

Бе қудумат манзили ман чун мазористон

 бувад,

Марҳамат кун, бахти ман, то манзил орояд 

зи ту.

Толеи ман дастгири ман шавад, то зиндаам,

Шеърҳои ман маро машҳур бинмояд зи ту.

ИЛОҶАМ ЧИСТ

Туро ман ёд кардам кӯҳсори ман, илоҷам чист,1 
Шудам дур аз канори ту диёри ман, 

илоҷам чист.

Дар атрофам замини регзори бесамар дидам,

Гули ман, бӯстони ман, баҳори ман, 

илоҷам чист.

Гузар доранд аз ҳар сӯй одамҳои бегона,

Куҷо монданд он хешу табори ман, илоҷам чист.

Илоҷи ман ягона бозгаштан бар ватан бошад,

Шабу рӯзе шуд ин мақсад шиори ман, 

илоҷам чист.

Ватан бо ман набуду буд бо ман дар сафарҳоям

Ғурури кишвари ман, ифтихори ман, 

илоҷам чист.

Ватанро ёд кардам, ҳар замон дар хеш печидам,

Баромад оби чашми интизори ман, илоҷам чист.

Москва, Кунтсево,

Июн-июли 1975.

ДОСТОНҲО
ПИСАРИ ВАТАН

I

Падар мезад нишаста назди фарзанд,

Варақ заррин китоби ҳикмату панд.

Ба ӯ мехонд дарси навҷавонӣ,

Саросар достони қаҳрамонӣ:

Гаҳе аз мардии Фарҳод мегуфт,

Гаҳе аз Хусрави бедод мегуфт;

Гаҳ аз виҷдони Лайлии гуҳарпок,

Гаҳ аз фарёди Маҷнуни ҷигарчок;

Гаҳ аз Заҳҳоки морон достоне,

Гаҳе аз ҷанги Оҳангар баёне;

Ба фарзандаш падар мегуфт такрор,

Ки ин панди маро дар гӯши худ дор,

Дар ин дунё ҳар он чизе, ки дидам,

Ҳар он чизе, ки аз мардум шунидам,

Сухан аз ашку аз занҷир буданд,

Зи шӯри халқи бетақсир буданд.

Шараф чизи таҷовузнопазир аст,

Ҳар он кас, ки шараф дорад, кабир аст,

Муқаддас дошт ҳар кас ки шарафро,

Набинад ҷабру зулми нохалафро.

Барои бахти хандони чунин рӯз

Намудам ҷанг бо хасми ҷаҳонсӯз,

Ба дастам буд теғи партизонӣ
Дурахшон чун чароғи зиндагонӣ.

Диёре, ки ба рӯи туст хандон,

Туро боғе ки мебошад гулистон,

Замине, ки дар он по мегузорӣ,

Ба он ту меҳри беандоза дорӣ,

Пур аз хунҳои сурханду сиёҳанд,

Ба ҷанги беамони мо гувоҳанд.

Фақат куштам, задам,  хун рехтам ман,

Паёпай хоки золим бехтам ман.

Ту озодӣ, писарҷонам, ту озод!

Туро мурғи саодат бол бикшод.

Ба нафъи ту равон дар ҷӯй об аст,

Замин зархезу дурафшон саҳоб аст.

Барояд меҳр гарм аз қалби ховар

Барои диданат чун меҳри модар,

Шуда зикри забони халқ номат,

Ба ҳар ҷо менамоянд эҳтиромат.

Чаро номи ту Қодирпаҳлавон шуд?

Ба меҳнат чунки зӯри ту аён шуд.

Туро имрӯз чӯянвор тан ҳаст,

Ду дасти кӯҳкан, оҳаншикан ҳаст.

Ту аз даврону даврон аз ту розӣ,

Ватан дорад зи номат сарфарозӣ.

Чӣ гул кардаст айёми ҷавонет!

Чӣ хушбӯй аст боғи зиндагонет!...

Ҳаёт он қадр неъматҳо расондат,

Ки дигар ҳеҷ камбудӣ намондат.

Бароят лек як чизи дигар кам,

Ки онро орзу дорад падар ҳам.

— Падар, гӯед то фаҳмида гирам.

— Ту медонӣ, ки ман як марди пирам,

Ҷавонона намояд гарчи рӯҳам,

Вале чун оф
III

Сухан меёфтам гар шоирона,

Ба назм овардаме акси шабона.

Шаби уммедбахши ошиқонро,

Рафиқи саввумини ду ҷавонро.

Ба зери машъали рахшанда маҳтоб

Замин метофт чун дарёи симоб.

Миёни кӯҳҳои сар бар афлок,

Чаманзорону боғоти фараҳнок.

Кулоҳи сабз бар сар карда буданд,

Зи шабнам чеҳраро тар карда буданд.

Ҳама марду зани деҳ буд ба хона,

Ҳама паррандагон дар ошёна.

На аз сӯе садое мебаромад,

На зарби гашти пое мебаромад.

Фақат як ҷуфтакак паҳлӯ ба паҳлӯ,

Қадам оҳиста мезад лаб-лаби ҷӯ.

Аз он ҳар ду фақат меомад овоз —

Фақат овози дилҳои пур аз роз:

— Азимам, аҳди ман бишкастанӣ нест,

Дилам аз банди зулфат растанӣ нест.

Ману ту дер боз аст ошноем,

Ҳаводорони майдони вафоем.

Ту дар деҳ духтари бообрӯӣ,

Чаманро як гули хушрангу бӯӣ,

Ба меҳрат ҳар дилеро ошёнест,

Ба уммедат, кӣ медонад, киҳо нест!

Маро ба ёдат аммо як нафас нест,

Туро ошиқтар аз ман ҳеҷ кас нест.

Дилам ганҷинае бошад, ки дар он

Чу ганҷе хуфта танҳо меҳри ҷонон.

Дари ганҷина имшаб нағз во шуд,

Намедонам ба фикри ту чиҳо шуд...

Саодат ном дорӣ, эй дилором,

Маро ҳам кун саодатманд аз ин ном.

Дилам бетоқат аз кори падар шуд,

Ки ӯ акнун паи тӯи писар шуд.

Аз ин густохии ман гар наранҷӣ,

Гар ин ҳарфи маро осуда санҷӣ,

Ҷавобе деҳ, ки имшаб ман зи саҳро

Барам пеши падар онро чу савғо.

Арӯс аз шарм дида бар замин дӯхт,

Рухаш монанди оташпора афрӯхт.

Ҷавобаш дод: — Қодирҷон, чӣ гӯям,

Ба ҷуз хурсандият чизе наҷӯям.

Гирифта ёрро Қодир дар оғӯш,

Ҷаҳонро кард аз шодӣ фаромӯш.

Гумон мебурд, ки дар рӯи олам

Саодатноктар з-ӯ нест одам;

Гумон мебурд, ки моҳу ситора

Ба ӯ доранд бо ҳайрат назора.

Гумон мебурд, ки ёрони дилҷӯ
Муборакбод гӯяндаш зи ҳар сӯ;

Падарро бо лаби пурханда медид,

Рақибонро ҳама шарманда медид.

IV

Ҷавон аз кӯчаи қишлоқ мерафт,

Гуселонида ҷуфташ тоқ мерафт.

Қадам мезад ба қишлоқе, ки онро

Чу модар дӯст медорад ба дунё.

Дар он ҷо ёфт аз модар таваллуд,

Дар он ҷо соҳиби ақлу хирад шуд,

Дар он ҷо дид лутфи модарона,

Ҳаёти пурхурӯши наврасона.

Дар он ҷо дарс хонду илм омӯхт,

Дар он ҷо решаҳои ҷаҳлро сӯхт.

Дар он ҷо сарф ҳар гуна ҳунар кард,

Намуди деҳаи худро дигар кард.

Дар он ҷо боғи нав, гулзори нав сохт,

Биноҳои баланду равшан андохт.

Чунин бо ҳисси фахри фотеҳона

Қадам мемонд Қодир сӯи хона.

V

Баромад байрақи заррини хуршед

Ба рӯи қуллаҳои кӯҳи уммед.

Нидо карда ба меҳнат мардумонро,

Талабгорони бахти ҷовидонро.

Ҳаёти шаҳру деҳ дар ҷӯш омад,

Садои:


Кӯш, ҷӯра,



    Кӯш!




   омад.

Сӯи саҳро назар андохтам ман,

Дили худро ба саҳро бохтам ман.

Назар андохтам то сер бинам,

Рухи он мардуми чун шер бинам;—

Рухи марду занони пилтанро,

Ҳунармандони саҳрову чаманро.

Занад то ин ки хирман пахта чун кӯҳ,

Барорад ғалла сар анбӯҳ-анбӯҳ.

Анору себ то шаҳдоб гарданд,

Тамоми меваҳо сероб гарданд,

Замину обдорони хушиқбол

Хурӯҷи паҳлавонӣ карда думбол,

Ба саҳро духтарони чашмоҳу,

Ҷавонмардони хандонрӯю хушгӯ,

Ба ҳамдигар гаҳе бо ҳар баҳона

Ҳамегуфтанд байти ошиқона.

Равон мешуд ба Қодир гоҳ-гоҳе

Нигоҳи гӯшаи чашми сиёҳе.

Дар ин ҳангом пире ларз-ларзон

Ба сӯи халқ меомад парешон.

Ба оташ ҳамчу испанди фитода,

Чу пӯлоди дар оташ тобдода.

— Ватан! — мегуфту сар то пой месӯхт,          

Ватанро бо муҳаббат чашм медӯхт.

— Ба олам ин чӣ бадаҳдӣ, чӣ пастӣ?   

Чӣ бешармӣ, чӣ расвоипарастӣ?

Агар душман кунун паймоншикан шуд,

Бибояд зидди ӯ дандоншикан шуд.

Ҳазор афсӯс ки бисёр пирам,

Ба монанди зи шастафтода тирам,

Вагарна зуд зин мекардам аспам,

Дубора мегирифтам роҳи касбам...

Илоҷе нест. Мегӯям писарро,

Ки гирад аспу шамшери падарро.

Дар ин ҷо пир агар тадбир ҷӯяд,

Ба ҷои пир асои пир гӯяд.

Ба пеши халқ марди қадхамида,

Нишаста, хеста омад расида:

— Писарҳоям!      



 Ватан зери хатар шуд,

Ба мо Гитлери нокас ҳамлавар шуд.

Ҷавонони қавибозуи чун шер,

Ба ҳифзи мамлакат гиред шамшер!

Ба Қодир гуфт он пири ғазабнок:

Нишин маҳкам ба аспи зӯру чолок.

Ту ҳам бо дӯстонат рав ба майдон,

Нишон деҳ қудрати худро писарҷон!

Далери ман, сазовори падар бош,

Чу шамшери падар соҳибзафар бош!

Писарҳоро даме хомӯш-хомӯш

Нигаҳ карданд духтарҳои гулпӯш,

Ки бар ҳар як нигоҳе буд ҳувайдо

Адоват бар фашисти ваҳшисимо.

VI

Намоён шуд ба чашми субҳи шодӣ
Сияҳабре чу шоми номуродӣ,

Ки хасми фитнагар бишкаста паймон,

Шуда лабташнаи хун, гушнаи ҷон,

Ҳуҷум оварда бо оташфишонӣ
Ба тасхири ҷаҳони комронӣ.

Саҳаргоҳон баромад деви бадмаст

Ба болои сари мо теғ бар даст.

Ба рӯи ин Ватан-ин бахткавкаб

Хатар наздик шуд ҳар рӯзу ҳар шаб.

Сипаҳсолори модар хашм афтод,

Ба ҷанги беамон фармони худ дод.

Рафиқу дӯстонашро садо кард,

Садо дар пешгирии бало кард.

Садо аз пойтахт, аз Маскав омад

Садои раҳбари асри нав омад.

Садои раҳбаре, ки рӯҳи халқ аст,

Шарики шодию андӯҳи халқ аст,

Садои раҳбаре, ки халқ бо вай

Намуда роҳи чандин фатҳро тай;

Садои раҳбаре, ки дар дили халқ
Нишаста чун умеди комили халқ.

Ба одам гуфт хоки кишвари бахт,

Ки: “Гар ту дӯст медорӣ маро сахт,

Агар хоҳӣ, ки бо ман зинда бошӣ,

Ҷавонбахту чу гул дар ханда бошӣ,

Силоҳи ҷанг бар каф гиру бархез!

Бидон инро фақат тадбиру бархез!”

Ба одам гуфт ҳар кӯҳи азиме,

Ки: “Хоҳӣ бо бузургон гар надимӣ,

Агар монанди барфи қуллаи ман

Даруни синаат соф асту равшан,

Силоҳи ҷанг бар каф гиру бархез!

Бидон инро фақат тадбиру бархез!”

Ба одам гуфт мавҷи оби дарё,

Ки: “Эй, дар меҳнатӣ аз ман ту боло,

Агар ки ту ниҳонӣ ташна монӣ,

Замин хушконию худ гушна монӣ,

Силоҳи ҷанг бар каф гиру бархез!

Бидон инро фақат тадбиру бархез!”

Ба одам осмон гуфт: “Эй зафарманд,

Нахоҳӣ гар нафас гардад туро банд,

Фазо хоҳӣ агар доманфарохе,

Сарафрозӣ кунӣ дар он чу кохе,

Силоҳи ҷанг бар каф гиру бархез!

Бидон инро фақат тадбиру бархез!”

Ба одам инчунин хуршед ҳам гуфт,

Ки: “Натвонад касе меҳр аз ту бинҳуфт,

Агар хоҳӣ ки бошӣ ҷовидонӣ,

Чу ман рахшандарӯ дар зиндагонӣ,

Силоҳи ҷанг бар каф гиру бархез!

Бидон инро фақат тадбиру бархез!”

Шунид ин ҳарфро ҳар пиру барно,

Бигуфто: “Ман фидо гардам Ватанро”.

Намонд он кас ки боз осуда бошад,

Ба ғафлат андаке ҳам буда бошад.

Зи ғарби СССР то кӯҳи Помир,

Зи дарёи сияҳ то Арктики пир,

Суруди ҷангии модар ҳаво шуд,

Замин аз пои лашкар пурсадо шуд,

Маро беҳтар зи ту ёри дигар нест,

Зи ман дар ошиқӣ ҷонбозтар нест.

Ба майдони ҳунар аз мард будан,

Барои ошиқон беҳтар ҳунар нест.

Машав, навмед, эй ҷононаи ман,

Ки мегардам ба зудӣ чун Таҳамтан.

Ватанро аз фашистон пок созем,

Ба мову ту халоиқ гӯяд аҳсан.

VIII

Даруни бешаи анбӯҳраста,

Ки буд аз дидаи бегона баста,

Пас аз як ҷанги пуршиддат сипоҳе

Ба хеш овард як муддат паноҳе.

Агарчи буд рӯи беша зебо

Ба ҳангоми баҳори оламоро,

Вале чандин ҷароҳат дар бадан дошт,

Даруни сина доғи сӯхтан дошт.

Вай огоҳ аст, аз боди мухолиф,

Шуда аз даҳшати ин ҷанг воқиф.

Дилаш гардида субҳу шому бегоҳ
Ҳазорон тири сӯзонро гузаргоҳ.

Ба ҷои обҳои навбаҳорӣ
Дар он ҷӯҳои хун гардида ҷорӣ.

Таги ҳар як дарахти бешазорон

Фритсу Гансҳо хобида беҷон.

Чу нӯги найза ҳар шохе хамида

Ба сӯи синаи онҳо халида,

На аз паррандае монда нишоне,

На дар болои шохе ошёне.

Фақат медид кас хокистареро,

Ба ҳар ҷо сӯхта болу пареро.

Гумон кардӣ, ки мисли шери бадхашм,

Калон бикшода беша косаи чашм.

Гирифта сахт зери панҷаи тез

Тани мурдори садҳо гурги хунрез.

Ба сӯи бешаи манзилгаҳи шер

Равад гурге, ки аз ҷонаш бувад сер.

Дар он ҷо партизан медошт маскан,

Ки то гирад қасосашро зи душман.

Талаб мекард хун монанди шамшер,

Нафас чун оташею дар ғазаб шер.

Ба гирди беша омад мисли занҷир,

Силоҳи хасм бо сад гуна тадбир.

Умеде дошт он хасми ғазабнок,

Ки созад бешаро аз партизан пок.

Ба уммедаш валекин норасида

Зи теғи партизан шуд сарбурида.

Сипоҳи мо ҳуҷум оғоз карда,

Наҷоторанда байрақ боз карда,

Ба ғарб омад чу дарёи хурӯшон,

Ба мисли раъдҳои барқафшон.

Гурӯҳи партизан — халқи зиреҳпӯш

Сипоҳи Сурхро бинмуд оғӯш.

Чу хуни як бадан бо он даромехт —  

Ту гуфтӣ ҷӯ ба дарёи калон рехт.

Ба дарё рехт,  то ки сел гардад,

Ба қудрат сел оҳанхел гардад.

Даруни беша то фурсат расидан,

Ба рӯи субҳ то нуре дамидан,

Саворони гвардейтсӣ шаберо

Ба сар бурданд назди партизанҳо.

Сухан то рӯз гуфтанду нахуфтанд,

Ҳар он чӣ гуфтанӣ буд — хуб гуфтанд.

Сухан гуфтанд аз ғолиб ва мағлуб,

Сухан аз ишқи бемонанди маҳбуб.

Ҷавоне з-он миён лабро кушода,

Суханро чида обу тоб дода,

Ҳикоят кард бо ҷӯши ҷавонӣ,

Ҳадиси рӯзҳои қаҳрамонӣ:

— “Чу сармои зимистон қаҳр ангехт,             

Сипоҳи барфро аз осмон рехт,

Ҳамон рӯзе ки тӯфон тоб мехӯрд,

Замин дар зери ях сардоб мехӯрд,

Сипоҳи Сурхи мо чун бод бархост,

Ба душман ҳамла овард аз чапу рост.

Париданд аз даҳони тӯпи сафдар

Паёпай тирҳои оташинпар;

Уқобон дар ҳаво парвоз карданд,

Ба дафъи каргасон оғоз карданд;

Талаб мекард хун монанди шамшер,

Нафас чун оташею дар ғазаб шер.

Ба гирди беша омад мисли занҷир,

Силоҳи хасм бо сад гуна тадбир.

Умеде дошт он хасми ғазабнок,

Ки созад бешаро аз партизан пок.

Ба уммедаш валекин норасида

Зи теғи партизан шуд сарбурида.

Сипоҳи мо ҳуҷум оғоз карда,

Наҷоторанда байрақ боз карда,

Ба ғарб омад чу дарёи хурӯшон,

Ба мисли раъдҳои барқафшон.

Гурӯҳи партизан — халқи зиреҳпӯш

Сипоҳи Сурхро бинмуд оғӯш.

Чу хуни як бадан бо он даромехт —  

Ту гуфтӣ ҷӯ ба дарёи калон рехт.

Ба дарё рехт,  то ки сел гардад,

Ба қудрат сел оҳанхел гардад.

Даруни беша то фурсат расидан,

Ба рӯи субҳ то нуре дамидан,

Саворони гвардейтсӣ шаберо

Ба сар бурданд назди партизанҳо.

Сухан то рӯз гуфтанду нахуфтанд,

Ҳар он чӣ гуфтанӣ буд — хуб гуфтанд.

Сухан гуфтанд аз ғолиб ва мағлуб,

Сухан аз ишқи бемонанди маҳбуб.

Ҷавоне з-он миён лабро кушода,

Суханро чида обу тоб дода,

Ҳикоят кард бо ҷӯши ҷавонӣ,

Ҳадиси рӯзҳои қаҳрамонӣ:

— “Чу сармои зимистон қаҳр ангехт,             

Сипоҳи барфро аз осмон рехт,

Ҳамон рӯзе ки тӯфон тоб мехӯрд,

Замин дар зери ях сардоб мехӯрд,

Сипоҳи Сурхи мо чун бод бархост,

Ба душман ҳамла овард аз чапу рост.

Париданд аз даҳони тӯпи сафдар

Паёпай тирҳои оташинпар;

Уқобон дар ҳаво парвоз карданд,

Ба дафъи каргасон оғоз карданд;

Равон бас танк шуд чун кӯҳи оҳан

Ба тундӣ сӯи истеҳкоми душман.

Зи ҳар ҷониб далерони пиёда,

Ба ях сарсинаи худро ниҳода,

Саросар аз ғазаб лабҳо газиданд,

Ба сӯи душмани малъун хазиданд.

Сари ҳар найзае гардид хунрез,

Дами ҳар теғи мо дар сар задан тез.

Ҳама аз кайфи ҳамла маст будем,

Ба гармӣ оташи пуршаст будем.

Ба болои сари немиси ҳайвон

Даме ки теғи ман мекард ҷавлон,

Офитсере нишони худ маро сохт,

Ба мисли дузд аз пушти сарам тохт.

Дар ин ҳангом ҷовандози тоҷик,

Кушода чанги худ шаҳбози тоҷик,

Гирифт аз гардани ғафси офитсер

Чу буз андар рикобаш зад сарозер.

Рухаш бӯсида гуфтам, ки чӣ мардӣ,

Маро гӯё дубора зинда кардӣ.

Аз он дам ман ба ӯ ихлосмандам,

Сари таслим дар пешаш фикандам.

Ҳамон марде ки ҳоло достон аст,

Ҳамин биншаста Қодир — паҳлавон аст”

Чунин бошад тариқи дӯстдорӣ
Ба ҳамдигар асосу шарти ёрӣ.

Чунин бошад хатарро дур кардан,

Ватанро, халқро машҳур кардан.

Ватан вақте ки амри модарӣ дод,

Ба ҷо орандагонашро шараф бод!

Ба Қодир баъд аз он гуфто ҷавонмард,

Ки: “Эй бо ман шарики шодию дард!

Ту бо ман дидаӣ гармию сардӣ,

Шикасту фатҳ дар ин роҳи мардӣ.

Назар андоз сар то пои манро,

Нигаҳ кун оташи савдои манро.

Ту бингар Украини меҳрубонро,

Рухи зарду дили хунини онро.

Ба роҳаш не ҳарос аз тир дорам,

На тарсе аз дами шамшер дорам.

Равад ин роҳи танг аз бешазорон

Ба сӯи Украини ҳамчу бӯстон.

Зи хурдӣ ман ба ин раҳ ошноям,

Фақат як сол шуд аз ӯ ҷудоям.

Зи ман хоҳад, ки ҳар кас гардад огоҳ,

Муфассалтар ба ӯ мегӯяд ин роҳ.

Хабар дорад вай аз гулҳои боғам,

Ба шаб дар хона аз равшан чароғам.

Тавонад гуфтан аз ишқи ҷавоне

Ҳикоятҳои ёри дилситоне.

Ба қишлоқе, ки аз ҷангал аён аст,

Ҳуҷуми бомдодиро нишон аст,

Марина ном зебо духтаре буд,

Ки бо ман меҳрубон як дилбаре буд.

Зи рӯяш себҳоро ранг баста,

Ба мӯяш қимати зарро шикаста.

Ба хизмат чун маро даъват Ватан кард,

Ба ман ин гуна ӯ ҷиддӣ сухан кард:

“Микола, рав,  ҳимоят кун Ватанро,

Ки бе он ту нахоҳӣ ёфт манро.

Агар хоҳӣ, ки худ нохуш набошӣ,

Падарозору модаркуш набошӣ,

Агар ту ишқро дорӣ муқаддас,

Агар онро нигаҳ дорӣ зи нокас,

Бирав нобуд кун яғмогаронро,

Фашистон — душманони молу ҷонро”.

Ман ин гапҳои ӯро чун шунидам,

Зи ҷо чун зарраи оташ паридам.

Ба ӯ гуфтам, ки ман рафтам, ту хуш мон,

Дар ин раҳ лозим ояд, медиҳам ҷон.

Аз он дам то кунун як сол рафтаст,

Ки маҳкам дорам ин милтиқ дар даст.

Агарчи аз сад афзунаш бикуштам,

Вале сустӣ набинӣ ту ба пуштам.

Намедонам, ки ӯ имрӯз чун аст,

Сари ӯро чӣ сон савдо фузун аст.

Агар зиндаст, балки партизан шуд,

Ба зӯрӣ ё канизи Аҳраман шуд.

Ба номусаш фритсе балки зад чанг,

Далерӣ карду балки мурд дар ҷанг.

Хулоса, эй рафиқи меҳрубонам,

Ту мебинӣ, ки дар садҳо гумонам”.

Микола қиссаашро мухтасар кард,

Ба Қодир қисса чун оташ асар кард.

Магар з-ин қисса он доманзанӣ кард,

Ки ин аз сӯхтан барқафканӣ кард?

Магар он боди тӯфоноваре буд,

Ки ин дарёи пурҷӯши ғазаб шуд?

Магар он зилзила афканду ҷунбонд,

Ки ин монанди кӯҳе пайкар афшонд?

Магар он аз адоват дод таълим,

Ки бар шамшери худ ин кард таъзим?

Пас аз таъзим гуфт: “Эй дӯсти ман,

Ҳанӯз ин ҷон, ки боқӣ ҳаст дар тан,

Ба майдон бинӣ аз ман тохтанро,

Сари душман зи тан андохтанро.

Пас аз ин қиссаҳо аз ақлу ҳушам

Садои интиқом ояд ба гӯшам.

Ба ҷавлон афканам аспи давандам,

Кунам тай Украинро бо самандам.

Саманди хоназоди бузкаш аст он,

Ба вақти раҳравӣ чун оташ аст он.

Умедам ҳаст, ки то шаҳри Берлин

Маро бо худ барад ӯ дар сари зин,

Равад то бар сари Заҳҳоки морон,

Бигирад интиқоми додхоҳон.

Ба дашти Украин чун ёдгорӣ
Ба ӯ хоҳам, ки пас ҳайкал гузорӣ.

Ба чашмат дида ҳар дам аспи манро

Ба ёдат оварӣ ҷанги Ватанро,

Аз он бар дидаи озод дунё

Нишони дӯстӣ созӣ ҳувайдо.

Ба рӯяш Тоҷикистонро ту бинӣ,

Бинои аҳду паймонро ту бинӣ”.

IX

Саворон дар саҳар майдон гирифтанд,

Сутурон роҳи пурҷавлон гирифтанд.

Микола сӯи деҳ чун барқ мерафт,

Ба мисли офтоб аз шарқ мерафт.

Зи шавқи интиқом аз ҷангҷӯён

Равон буданд чун селе саворон.

Гаҳе Қодир ба пешу гаҳ Микола,

Ба тундӣ ҳар ду мисли боду жола.

Микола дид он қишлоқи худро,

Ки мегуфт: “Эй ҳимояткор, тез о!

Биё ту тезтар, ки сӯхтам ман,

Ба роҳат дидаҳоро дӯхтам ман.

Биёю ҷамъ кун хокистарамро,

Ба дастат пок кун чашми тарамро.

Биё, оғӯши ман ҷавлонгаҳат соз,

Аз он мурдор душманро барандоз.

Биё, дар остонам пой бигзор,

Ки аз бегонаам безор-безор!...

Биё кӯтаҳ кун аз ман дасти онро,

Ки то бинам рухи хуррам ҷаҳонро.

Биё ки ӯ гулӯямро фишурдаст,

Зи рӯям чун хазон рангам бибурдаст...”

Даруни деҳа шуд ҷанги шадиде,

Ки мислашро ҷаҳон ҳаргиз надидӣ.

Ба паҳлӯ аспи Қодир хоб карда,

Камингаҳро ба Қодир боб карда.

Замин пур кард Қодир бо сару тан,

Ба гирдаш гилзаҳоро кард хирман.

Микола аспи ҳамчун шер меронд,

Ба душман пурзафар шамшер меронд.

Касе, ки хост хоки дигаронро,

Куҷо хоҳад саломат бурд ҷонро!

Касе, ки буд монанди паланге,

Гурехт аз шер чун рӯбоҳи ланге.

Микола деҳаи худро нигаҳ кард,

Нигаҳ гӯё ба дашти сип-сияҳ кард.

Ба ҷои деҳа як вайронае дид —

Сарои дарду мотамхонае дид.

Баланд аз ҳар тараф чангу ғуборе,

Сутуни дудҳои сӯхторе.

Ба ҳар ҷо дор медиду расанро,

Ҳазорон ҷисми бегӯру кафанро.

“Тамаддуноварони” олмонӣ
Чунин бигзошта аз худ нишоне...

Ба деҳ омад наҷоторанда лашкар,

Даромад офтобе, гӯӣ аз дар.

Гурӯҳи одамони зулмдида

Ба чеҳра ашки хурсандӣ чакида,

Сипоҳи хешро оғӯш карданд,

Шароб аз ҷоми меҳраш нӯш карданд.

Микола ёри худро ҷустуҷӯ кард,

Даме бо ӯ хаёли гуфтугӯ кард.

Равон шуд то ки ёбад меҳрубонро,

Нишони беҳтар аз ҷону ҷаҳонро.

Ба ӯ гӯяд ғами маҳҷурии хеш,

Азобу ранҷҳои дурии хеш,

Ба ӯ гӯяд,  ки ҷангаш нотамом аст,

Саманди интиқомаш дар лаҷом аст,

Ба ӯ гӯяд, ки аз сагҳои хапгир

Қасосатро кунун бо дасти худ гир.

Ба ӯ гӯяд, ки ҳамроҳам ба саф бош,

Рафиқи роҳи пуршаъну шараф бош.

Агарчи ёрро бисёр мекофт,

Нишоне ҳам вале аз ӯ намеёфт.

Канор истода пире гуфт:

— Фарзанд,

Чӣ гум кардӣ, чиро меҷӯӣ, то чанд?

— Марина дар куҷо бошад,     





  падарҷон?

Бароварда зи дил пир оҳи сӯзон,

Бигуфто: “Гӯш кун ин достонро,

Бирав, огаҳ кун аз ин дӯстонро,

Ба деҳ овард гитлерчии мурдор

Ҳаёти тираю оини куштор.

Ба зоҳир одаму даррандаботин,

Лабаш дар хандаю дил хонаи кин.

Ба оташ зинда-зинда сӯхт мардум,

Накард ӯ фарқ пир аз тифли маъсум.

Занони поки моро кард таҳқир,

Пас аз он зад ба онҳо захми шамшер.

Марина духтари боору номус,

Ба ҷаллодон нашуд таслиму побӯс,

Лаби худ сахт бо дандон газида,

Ба сӯи душманон омад давида,

Гранатҳо чунон аз даст андохт,

Ки даҳҳо қотилонро сарнагун сохт.

Бароварда баланд овози худ гуфт,

Ки: “Ҷонамро нахоҳам дод ман муфт!”

Ба пояш душманон занҷир бастанд,

Ду дасташро бубастанду шикастанд.

Забони духтар аз ҳалқаш кашиданд,

Дили пурорзӯяшро дариданд.

Тани пурзахми он оғушта дар хун

Се ҳафта монда буд аз хок берун,

На ҳадди кас, ки гирад аз заминаш,

На рухсат, ки касе гардад қаринаш.

Тани покаш пас аз пӯсида гаштан,

Ба мо доданд амри дафн кардан,

Танаш кардем ҷо дар хоки мартуб,

Ба дил меҳраш чу як фарзанди маҳбуб.

Ба бедорӣ нишинам бо хаёлаш,

Ба хобам зинда мебинам ҷамолаш.

Ту ҳам аз бар намо ин достонро,

Бирав, огоҳ кун ин мардумонро”.

Микола бо рафиқи хеш Қодир

Ба рӯи қабри духтар гашт ҳозир.

Сари ҳурмат ба поин хам намуданд,

Адоватро адоват зам намуданд.

Қасамро дар забон аз сар гирифтанд,

Туфанги хеш маҳкамтар гирифтанд.

Ба дил гуфтанд, ки вақти ҳисоб аст,

Дуаспа марги душман дар шитоб аст.

Аз ӯ ҳар кас чи қадре ки тавонад

Бубояд интиқомашро ситонад.

X

Бадин сон рӯзу шабҳои дарозе

Ватанро Қодир аз худ кард розӣ,

Далеронро ба майдон сарварӣ кард

Басе ҷанговарию сафдарӣ кард.

Агарчи борҳо шуд арсааш танг,

Валекин устуворӣ кард чун санг.

Агарчи борҳо зери хатар шуд,

Вале азмаш қавию зӯртар шуд.

Кадомин боз тарсад аз саҳобе?

Кадом оташ бигирад роҳи обе?

Кӣ дида кӯҳро к-аз бод ларзад?

Дили марде ки аз ҳар хавф тарсад?

Шавад меҳри Ватанро кам хуморӣ,

Ба роҳаш кам шуморад ҷонсупорӣ.

Дилаш хоҳад, ки бахшад як ҷаҳоне,

Фидо созад замину осмоне.

Нахоҳад гуфт то ҳангоми мурдан

Ба поён омад акнун хизмати ман.

Ба вақти долу зарби саф шикастан,

Ба рӯи хасм роҳи ҳамла бастан,

Ба вақти ҷанг, ҷонбозӣ намудан,

Ба вақти деҳае озод кардан,

Ҷудо шуд гарчи Қодир аз ду дида

Зи ҳар ду дидаи қиматхарида,

Сари пурифтихори хешро паст

Накарда сӯи душман боз меҷаст.

Вале аз ноилоҷӣ кард итоат

Ба дасти хоҳари ҷангии шафқат.

XI

Ту дар беморхона паҳлавонро

Кунун дар хоб бинӣ рӯ ба боло.

Ду чашмаш гарчи ту пӯшида бинӣ
Дилаш бедору хун ҷӯшида бинӣ.

Магар афтода дар баҳри хаёле?

Магар овора дар дашти висоле?

Магар кораш ба поён норасида

Баногаҳ шуд нахи тораш бурида?

Магар гум кард — нӯги риштаи хеш,

Дарав оё накард ӯ киштаи хеш,

Ки дар беморхона буд Қодир

Ҳамеша тангдил, ошуфтахотир?

Ба худ мегуфт, ки аз ҳар ду дида

Ҷудо гаштам ба мақсад норасида.

Ҳанӯз он ваҳшии захмӣ намурдаст,

Аҷал онро ба гӯристон набурдаст.

Ҳанӯз айёми ҷанг асту ҷидол аст,

Ба душман вақти овардан завол аст,

Вале аз дида ман маҳрум гаштам,

Ба беморӣ чунин маҳкум гаштам.

Дилам мехост, ки бо чашми бино

Расонам ман ба охир кори худро.

Назар созам диёри хештанро —

Рухи шоду зафарманди Ватанро.

Бубинам равнақи ояндаи ӯ,

Ҷамоли ҳамчу гул дар хандаи ӯ,

Аз ин лаззат вале ман дур мондам,

Ҷудо аз дидаи пурнур мондам.

Намебинам дигар ман моҳпора,

Нигоҳи беҳтар аз тобон ситора.

Пас аз ин эҳтимол аст ин ки дилдор

Нагардад бо мани бедида ғамхор.

Нахоҳад гар маро дигар чӣ созам?

Чӣ сон шодӣ намоям, бо чӣ нозам?

Маро, мумкин ки гӯяд, ту маибӣ,

Ту аз наззора кардан бенасибӣ,

Намезебад ба кӯрон ишқбозӣ,

Миёни ошиқон гарданфарозӣ.

Касе хоҳам, ки дар умри ҷавонам

Маро ӯ бинаду ман дил ситонам;

Касе хоҳам, ки бинад то чӣ гуна

Миёни хобрӯёнам намуна;

Касе хоҳам чу андозад назарро,

Ба зери зулфи ман бинад қамарро...

Муфассал нома бинвиштам ба маҳбуб,

Ки то ҳоли маро донад зи мактуб.

Дили ман рӯзу шаб уммедвор аст,

Ҷавоби он ба дасти бахтёр аст.

Агар гӯяд, ки банди аҳду паймон

На дар чашм аст, балки дар дилу ҷон.

Агар гӯяд, ки то ҳастию ҳастам

Ҳамон асту ҳамон аҳде ки бастам.

Шуморад хешро хушбахт Қодир

Ғами кӯрӣ равад онгаҳ зи хотир.

Дар ин ҳангом ҷарроҳи ҳунарманд

Ситода бар сари бемор хурсанд.

Бипурсидаш зи лутфу меҳрубонӣ,

Ки аҳволат кунун хуб аст, ё не?

авобаш дод.



“Хубам, ҳеҷ шак нест,

Ҳанӯз аммо зи биноӣ дарак нест.

Ҳакими меҳрубон,



     бас ранҷ дидед,

Барои ман азиятҳо кашидед.

Масозед ин қадар худро ҷигархун,

Ки дарди ман бувад аз чора берун.

Диҳед изнам, ба сӯи хона гардам,

Ки шояд з-ин алам бегона гардам”.

Ҳаким аз таҳти дил хандидаю гуфт:

— Ту, охир гум накардӣ, дидаро муфт.      

Кунун ту қаҳрамони номдорӣ,

Ба чашми мамлакат боэътиборӣ.

Талаб дорад касе, ки некномӣ,

Ҳазар дорад касе, ки аз ғуломӣ,

Касе, ки ҷовидон созад шарафро,

Азиз дорад зафар оранда сафро.

Ба монанди ту бояд мард бошад,

Дар ин раҳ марди пасногард бошад.

Бароят ман хате беҳтар ки хонам,

Ту онро гӯш кун, осуда ҷонам:

“Салом, эй шоҳбайти шеъри шоир,

Салом, эй достони халқ, Қодир!

Салом, эй пешоҳанги далерон,

Сароғози сипоҳи ҷонсупорон,

Сухан гарчи зиёд аз як китоб аст,

Вале фурсат каму кӯтаҳ ҷавоб аст.

Ҷавобе, ки ба сӯи ту равон аст,

Ба мисли қосиде аз дӯстон аст.

Дилам гуфтасту онро хомаи ман

Рақам кардаст дар ин номаи ман.

Сафар кардӣ ҳамон рӯзе ки аз деҳ
Ба Рустам кардамат монанду ташбеҳ.

Умедам буд, ки бо қаҳрамонӣ
Намоён мекунӣ зарби ҷавонӣ.

Зи дастат об хоҳӣ кард душман

Агарчи ӯ бувад чун кӯҳи оҳан.

Қадам чун паҳлавонон мениҳӣ ту,

Ба майдон доди мардӣ медиҳӣ ту;

Чу оташ хасм агар гардад фурӯзон,

Ба болояш равӣ чун оби тӯфон.

Набояд душманат пушти ту бинад,

Бибояд теғи ту, мушти ту бинад.

Чунон ҷангӣ, ки монӣ дар замона

Ба халқи худ зи фарзандӣ нишона.

Ту даъвои маро исбот кардӣ
Ба аспат шоҳи душман мот кардӣ.

Шабу рӯз огаҳам аз мардии ту,

Ба назди марг аз хурсандии ту.

Фиканда худ дар оташхонаи ҷанг

Дар он овардаӣ ту тоб чун санг.

Ватан дар сӯзиш афтоду ту дидӣ,

Ба чашмат ҷисми пурсӯзаш харидӣ.

Машав навмед аз бедида гаштан,

Ки ҷояшро бигирад дидаи ман.

Ту вақте ки ба пеши ман биёӣ,

Чу нури тоза бар чашмам дароӣ.

Агар оӣ, ту бинӣ, ки ба ёдат

Чӣ гуна корҳо карда Саодат.

Тамоми рӯзҳоро нисфи шаб кард,

Зи хешу дигарон меҳнат талаб кард.

Чунон имсол ҳосил шуд фаровон,

Ки бинад кас дар он марги фашистон.

Ба монанди ту мо ҳам ҷанг кардем,

Барои фатҳи ту оҳанг кардем.

Падар мегӯядат, ки нек фарзанд

Ман аз ту сад ҳазорон бор хурсанд.

Ту фарзанди азизу арҷмандӣ,

Ту чун аҷдодҳоят сарбаландӣ.

Туфангат гарчи афтодаст аз каф,

Басе ёрони ту рафтанд бар саф.

Ҷавонони советӣ бешуморанд,

Чу оби чашма поёне надоранд.

Ба роҳи марг чун афтод бадхоҳ,

Саломат ӯ намегардад аз ин роҳ,

Ту онро кардаӣ захмину беҳол,

Дигарҳо мекушандаш карда помол”.

Даромад Қодир аз шодӣ ба бозӣ,

Ки аз ӯ ҳам падар, ҳам ёр розӣ,

Бигуфто: “Гарчи хира дидаи ман,

Дилам шуд лек аз ин мактуб равшан”.

Ҳаким аз ҷайб миқрозе баровард;

Ба Қодир баъд аз он гуфт: “Эй ҷавонмард,

Кунун ман дидаатро мекушоям,

Туро озод аз ин ғам менамоям”.

Ҳама як фурсате хомӯш монданд,

Нафасро баставу беҷӯш монданд.

Садои хандае аз таҳтхона

Баромад то ба ҳафтум ошёна.

Магар як ҷуфт гул во шуд ба боғе?

Магар афрӯхт як қӯша чароғе?

Ки Қодир гашта чун булбул ғазалхон,

Чу парвона ба гирди хеш рақсон.

Зи шодӣ хешро дар осмон дид,

Ба рӯи минбари саҳни ҷаҳон дид.

Падид омад ба чашмаш чеҳраи рӯз,

Ҷамоли офтоби оламафрӯз.

Замин медиду боғу бӯстонро

Намуди каб-кабуди осмонро.

Ба чашмаш боз дилбандаш аён шуд,

Даҳони шаккаринхандаш аён шуд.

Ба рухсори ҳаким ӯ дидаро дӯхт,

Зи касби меҳри он дилро барафрӯхт.

Сӯи ҷарроҳи мумтозу хирадманд

Нигоҳи чашми миннатдор афканд,

Ба ӯ мегуфт, ки “Эй марди оқил,

Аз ин ҳикмат маро кардед қоил.

Маро, гӯё ки аз нав зинда кардед,

Чароғи бахти ман тобанда кардед.

Шумо гӯё бурида хораеро,

Бурун кардед гавҳарпораеро.

Ташаккур дасти қудратнокатонро!

Сад аҳсан ақли ҳимматнокатонро!”

Гирифта номаи маҳбуб дар даст,

Зи ҷояш ҷаст ҳамчун барраи маст.

Гирифта номаро бар дида молид,

Зи маҳбуб, аз табиби хеш болид.

Ҳакимаш нимҷиддӣ гуфт: — Қодир,

Ба сӯи дилбари худ роҳ баргир!

Басе муддат ки Қодир буд хуморӣ
Ба рангу бӯи садбарги баҳорӣ.

Ҳавои васли ҷононро ба сар дошт,

Рухи маҳбубро пеши назар дошт.

Дилаш мехост, ки чун боз ояд,

Ба пеши ёр бо парвоз ояд.

— Саодат! — гуфту Қодир кард сонӣ      

Нигаҳ сӯи намуди осмонӣ.

Ба рӯи осмони беканора

Ҳазорон дид ӯ ҷуфти ситора.

— Ситора ҷуфту мо тоқем, — мегуфт     

— Ба васли ёр муштоқем, мегуфт.     

Чунин андеша ӯро роҳбар шуд,

Ба сӯи мулк дар фикри сафар шуд.

Вале афсонае омад ба ёдаш,

Ки он афсона дарси тоза додаш:

— “Замоне аждаҳое дар ҷаҳон буд,     

Ки аз ҷабраш халоиқ дар фиғон буд.

Гаҳе дар ғарбу гаҳ дар шарқ мезист,

Даруни хуни ноҳақ ғарқ мезист.

Ба баҳри ашки мардум буд шиновар,

Ба рӯи кӯҳи сарҳо мезадӣ пар.

Дам аз фарёди тифлон ёд мекард,

Дил аз қатли бузургон шод мекард.

Ба ҳар самте, ки мегардонд ӯ рӯй,

Иваз мешуд ба мотам шодии тӯй.

Фурӯ мебурд зинда духтаронро,

Ба рӯ гул, мӯйсунбул дилбаронро.

Ба ҷанги аждаҳо омад ҷавоне,

Ҷавони номдору қаҳрамоне,

Баромад барқ аз шамшерронеш,

Садои гирдбод аз поймонеш.

Ба зарби паҳлавон аждар фано шуд,

Зи кулфат ҷони ҳар одам раҳо шуд”.

— Ба сӯи шарқ ояд мисли аждар     

Фашисти одамихӯру ситамгар.

Хатар омад зану фарзанди моро,

Арӯсони ба ҷон пайванди моро.

Саодат ҳам ба чашми интизорӣ
Зи ман дорад умеди ҷонсупорӣ.

Чаро бефатҳ сӯи хона гардам?

Ба номардӣ чаро афсона гардам?

Раҳам бояд ки сӯи разм бошад,

Зафар кардан — ягона азм бошад.     

Бигуфто: “Эй ҳакими дӯстдорам!

Агарчи ёд кардам ман диёрам,

Дилам гӯяд, ки тарки азми деҳ кун,

Ба ҷанг ою камони хеш зеҳ кун.

Ба майдон рав, ки ҳангоми набард аст,

Ватан ёриталаб аз теғи мард аст.

Замони интиқоми худситонист,

Барои халқ вақти ҷонфишонист.

Шабе рафту ба сӯи ғарби торик

Равон шуд қаҳрамонфарзанди тоҷик.

Ба болои саманди мисли кӯҳе

Намоён буд уқоби пуршукӯҳе.

1942

Қиссаи Ҳиндустон

(Силсилаи шеърҳо)

БОЗГАШТ

Чун ниҳодам пои худро бар сари хоки Ватан,

Борҳо бӯсидам аз рухсораи поки Ватан.

Муддате будам агарчи дур, аммо ёди он

Мевазонидам ба сар боди фараҳноки Ватан.

Хешро мебинам акнун боз дар оғӯши ӯ,

Боз мехонам суруди тозае дар гӯши ӯ,

Боз мегирам нафас ман аз ҳавои беғубор,

Боз менӯшам ман об аз чашмаи пурҷӯши ӯ.

Шодам, аммо мехӯрам ғамҳои халқи дигаре,

Дар назар меоварам тороҷгашта кишваре.

Халқи ҳиндуи ситамкашро расон аз мо салом,

Эй суруди ман, агар дорӣ ту ҳам болу паре.

Ман аминам, мерасад ҳар як садои мо ба ӯ,

Ҳар як овози пур аз меҳру вафои мо ба ӯ,

Кӯҳсорон ҳеҷ натвонанд садди раҳ шаванд,

Мебарад бӯи муаттарро ҳавои мо ба ӯ.

1947

ҚИССАИ ҲИНДУСТОН

Аз аҳолии Ҳиндустон 60.000.000 нафар ба кастаи “нафратзадагон” тааллуқ доранд.

Маро рӯзе ҳикоят кард бобо,

Ки бишнав, ҷони бобо, қиссаеро:

“Замоне буд берун аз Самарқанд

Ба чашми кас намоён кулбае чанд.

Дар он манзил, ки дур аз дигарон буд,

Махавҳоро ҷудоӣ як макон буд.

Намеафтод онҳоро гузоре

На аз ёре, на аз хешу таборе,

Намедиданд рӯзу рӯшноӣ
Ба дунё ғайри хорию гадоӣ.

Махав мегашт рӯзе гар намоён,

Аз ӯ пиру ҷавон мешуд гурезон.

Ҳамеша аз халоиқ дур мегашт,

Ба мисли зиндаи даргӯр мегашт.

Агар ӯро касе медид дар роҳ,

Рафиқи хешро мекард огоҳ,

Ки, эй ҷӯра!



Ба атрофат назар кун,

“Махав омад, махав омад, ҳазар кун”.

Махавкоса гаҳе дар дасти мискин

Хабар медод бо овози ғамгин.

Ки: “Эй озодкас, бигрез аз мо,

Нарас ҳаргиз,



нарас ҳаргиз махавро!”

Ту дигар дар Самарқанд ин чунин кас 

Набинию нахоҳӣ дид аз ин пас.

Кунун ман худ бигӯям баччагонро

Ҳикоятҳои ғамноки ҷаҳонро:

Ба Ҳиндустон сафар кардам замоне

Ман аз ин кишвари чун бӯстоне.

Бидидам дар паси кӯҳи Ҳимолой

Замини сабзи зебое саропой.

Агарчи ганҷҳояш пурбаҳоянд,

Валекин мардумони он гадоянд.

Нагӯям ман дар ин як шеъри кӯтоҳ
Зи ҳар чизе ки мо гаштем огоҳ.

Нагӯям ман на аз ҷодугаронаш,

На аз чашмони тарсодухтаронаш,

На аз осорҳои мармаринаш,

На аз мумтозҳои нозанинаш,

На аз раққосаи товусхиромаш,

На аз овозхони хушкаломаш,

На аз оҳуи кӯҳии раманда,

На аз кабки ғазалхони паранда,

На аз фили сафеди кӯҳвораш,

На аз ғоратгарони киштзораш,

На аз рикшу на аз ҳиндуи бадбахт,

На аз оғову давлатманди дилсахт,

На аз бабру паланги даҳшатангез,

На аз хашму адоватҳои хунрез.

Ҳикоят мекунам бо қалби пуршӯр

Ҳаёти мардумони зиндадаргӯр.

Ба рӯи қабри онҳо гул нарӯяд,

Агар рӯяд, касе онро набӯяд.

Ба олам касби онҳо ҷойрӯбист,

Фақат занбаркашию сангкӯбист.

Фурӯ бар зери конҳо муфт рафтан,

Ба нохун оҳану пӯлод суфтан,

Ҳазор алфози бад ноҳақ шунидан,

Лабони хеш бо дандон газидан.

Чӣ нуқсон дорад ин мардум, ки ин сон

Надорад қадру қимат мисли инсон?

Надорад иллате,



Зулми замона

Намуд онро ба бадбахтӣ равона.

Магар ин каста авлоди башар нест,

Ки аз ӯ дигаронро ҷуз ҳазар нест?!

Магар ин расм як расми қадим аст,

Магар чӯхра гунаҳкори азим аст?!

Ки ӯ монад қадам гар дар хиёбон,

Бараҳманро кунад хотирпарешон.

Ба ӯ гӯянд, ки “Эй марди дарвеш,

Палидӣ ту, палидӣ ту, наё пеш!”

Чаманро дар миён як ресмонест,

Ки ин аз бандагӣ ӯро нишонест.

Бараҳманро фитад гар сояи ӯ,

Намояд шустушӯяш дояи ӯ.

Чамар гирад агар дасти трамвай,

Ҳазаромез гӯяндаш, ки “Ҳай! Ҳай!”

Ҳазорон сол боз ин турфа мардум

Зи ҳаққи зиндагонӣ гашта маҳрум.

Ба ин оину ин расми хабисӣ
Чаро розист лорди англисӣ?!

Ба мулки ношиносе бо рафиқон

Шудам як моҳ мисли дӯст меҳмон.

Касе бо ман дар он ҷо рӯ ба рӯ шуд,

Зи ҷону дил шарики гуфтугӯ шуд.

Чаро сар то по ларзиду наншаст?

Наяфшурд аз барои чӣ маро даст?

Чу оҳуи биёбонӣ назар кард

Ба ҳар сӯе, магар аз ман ҳазар кард?

Ба ман ӯ гуфт бо овози хомӯш:

“Намесозам туро ҳаргиз фаромӯш”.

Равон гаштем бо чандин васила

Ба назди ҳиндувони ин қабила.

Маро ҳаргиз нахоҳад рафт аз ёд

Рухи он мардуми мазлуми ношод.

Сиришки дидаҳои ғуссахона,

Дили тири маломатро нишона,

Дароз он дастҳоеро, ки дидам

Ба сӯи одами ин мулки аъзам, —

Ба сӯи одами озоди гетӣ —

Саодатманд фарзанди советӣ.

Бидидам дар паси кӯҳи Ҳимолой,

Замини сабзи зебое саропой.

Агарчи ганҷҳояш пурбаҳоянд,

Валекин мардумони он гадоянд.

Барояд бо табассум гар зи хиргоҳ
Хиёнаткори ҷамъият чу рӯбоҳ,

Бирав халқи ситамкашро хабар кун:

“Махав омад, махав омад, ҳазар кун!”

МЕҲМОНИ “МАҒРИБӣ”

Ҳеҷ шунидӣ гапи садсоларо,

Қиссаи деринаи Банголаро?

Ҳеҷ шунидӣ, ки рухи осмон

Ҷилва кунад лаълисифат дар ҷаҳон?

Ҳеҷ шунидӣ ту, ки дар офтоб

Об чу симоб хӯрад печутоб?

Ҳеҷ шунидӣ ту, 



ки кӯҳи баланд

Дар сари худ чатр кашад аз паранд?

Об равад таг-таги яхҳои пир

Мисли ҷавоҳир зи дили ҳар адир.

Лолаву себарга ба вақти саҳар

Ҳалқабадӯшанд зи лӯлӯи тар.

Ҳеҷ шунидӣ, ки баланд аз саҳоб

Сайркунон лона гузорад уқоб.

Ин ҳамаро бинӣ ту дар Ҳиндукуш,

Дар сари кӯҳи абадӣ нуқрапӯш.

Ҳеҷ шунидӣ, ки дарахт аз бадан

Бол барорад ба ҳавои чаман.

Нахл дар он ҷо ба сар андохта,

Аз пари товус кулаҳе сохта.

Гашта дар он ҷо ватани ҷонварон —

Бойтарин сайдгаҳе дар ҷаҳон.

Наъраи фил ояду бабру паланг,

Савти хуши булбулакон ранг-ранг.

Ҳаст замини заҳи пур аз мағок,

К-аз нами ӯ мешавад одам ҳалок.

Маймуни посӯхта, думсӯхта,

Кирми чу гавҳар ба шаб афрӯхта.

Ин ҳама дар бешаи Ҳиндустон

Воҳиманоканд ба пиру ҷавон.

Гар биравӣ ту ба тамошои боғ,

Мекунӣ аз бӯи муаттар димоғ.

Ҳеҷ надидӣ ту чунин чормағз,

Ҳеҷ бадин сон ананасҳои нағз.

Гар ба гулаш дидаи худ во кунӣ,

Ёди рухи духтари зебо кунӣ.

Ҳеҷ надидӣ ту чунин оби рӯд,

Мисли хуми нилгарӣ каб-кабуд:

Зарду гулобӣ ҳашароти зиёд

Бинию асло набарорӣ зи ёд.

Ин ҳама дар домани Ганг аст, Ганг,

Қиссаи шӯрафкани Ганг аст, Ганг...

Нақл намоянд, ки аз ғарби тор

Кард сафар бандаи кибру виқор,

Дар бари худ карда либоси сафед,

Ҷой ба дил дода умеди палид.

Қувваи пурҷозибаи ин диёр

Кард дили мардаки ғарбӣ шикор.

Нест ҳудуде ба таманнои ӯ,

Туршии рӯ, бинии болои ӯ.

Дағ-дағаи ӯ зи ҳад афзун бувад,

Аз хиради одамӣ берун бувад.

Дар дили ӯ ҳеҷ надорад асар

Хубии ин мамлакати хокзар.

Қуллаи хушманзараи Ҳиндукуш,

Ҳар камару ҳар дараи Ҳиндукуш.

Абри баланди сари ин кӯҳи пир,

Лаззати парвози уқоби далер...

Меравад аз пайраҳаи кӯчабоғ,

Зинати он боғ накарда суроғ.

Мегузарад аз бари вайронаҳо,

Мадрасаю обидаю хонаҳо,

Мегузарад ӯ нанамуда назар,

Бо ҳаяҷони дилу шавқи басар,

Ишқи гулу нолаи булбул асар

Ҳеҷ надоранд ба ин раҳгузар.

Омаду бар гардани ҳинду нишаст,

Ҳар чӣ ки мехост, гирифт ӯ ба даст.

Пӯсти рӯбоҳу палангон гирифт,

Ҳосили бечораи деҳқон гирифт,

Пахтаю абрешиму гандум гирифт,

Нони даҳони ҳама мардум гирифт,

Шираи ин бойзаминро кашид,

Хуни дили халқи гадоро макид.

Ҳукми вай имрӯз агарчи равост,

Пояи ин ҳукм вале бебақост!

Ҳеҷ надидӣ ту чунин мақбара,

Қасру биноҳои аҷиби сара,

Гунбази он мадрасаҳои қадим,

Шаъшаъаи обидаҳои азим...

Нақшу нигори дару дарвозаҳо,

Тоҷмаҳал... рафта дар овозаҳо?

Дидаӣ дар зери замин зинаҳо,

Софтар аз чеҳраи оинаҳо?

Меваи ширини ба монанди қанд,

Сояи боғу чамани дилписанд?

Дидаӣ оё ту ба чашмат аён

Мӯъҷизаи кишвари Ҳиндустон?

Ҳеҷ магар дидаӣ дар умри худ

Боғи муаллақ чу гилеми кабуд?

Санъати дар нозукӣ нозуктаре,

Духтаракони ба мисоли парӣ?

Мутриби моҳир зи дили мириданг

Мебарад оҳанги фиғонро ба чанг.

Сохта аз нуқраву зар косаҳо,

Дурру зар овехта раққосаҳо.

Кӯчаю бозор пур аз морбоз,

Фолбину мардуми маймуннавоз,

Дар талаби нон шуда ҷамъе ҳалок,

Хастаю афтода гурӯҳе ба хок.

Дида ман инро ҷигарам пора шуд,

Ашк равон аз бари рухсора шуд.

Ин ҳама дар кӯчаи Калкутта буд,

Шаҳри пур аз ҳарзаву сафсатта буд.

Гарчи сари халқ шуд аз ғам сафед,

Пур бувад аммо дили ӯ аз умед.

Пайкари он гарчи чу хокистар аст,

Лек ниҳон дар дили ӯ ахтар аст.

Гарчи ба ғорат равад ин сарзамин,

Боз дар он ганҷи равонро бубин.

Меҳнати деҳқонписару коргар

Аз ҳама ашёи ҷаҳон муфттар.

Аз чӣ ҷавонон ҳама қоматхаманд?

Аз чӣ надоранд сари худ баланд?

Аз чӣ бувад шаҳр пур аз кӯру ланг?

Аз чӣ сари мардуми мискин гаранг?

Ин магар афсонаи Бангола аст,

Қиссаи бадбахтии садсола аст!..

Мегузарад мағрибии худписанд

Карда сару бинии худро баланд.

Бозикунон чӯб-асоро ба даст

Шому саҳар роҳ равад мисли маст.

Дар сари ӯ нест ба ғайр аз ғурур,

Дар дили ӯ мақсади айшу сурур.

Баҳри чӣ ин мағрибии дилсиёҳ
Карда ҳарисона ба Машриқ нигоҳ?

Бурд дилашро магар ин сарзамин,

Бӯи хуши ин чамани нозанин?

Ё ҳаваси дидани бӯзинаҳо,

Ё ба каф овардани ганҷинаҳо?

Нақл намоянд, ки аз ғарби тор

Кард сафар одами бенангу ор.

Ном баровард ба сангиндилӣ,

Тухми ситам коштану ҷоҳилӣ.

Дар дили ӯ ҳеҷ надорад асар

Нолаю фарёди падар ё писар,

Зинати боғу чамани дилфиреб,

Рӯи гулу савти хуши андалеб,

Қасру биноҳои қадимии ӯ...

Шӯҳрати дерини азимии ӯ...

Бо сари пурфитнаю бо карруфар

Мекунад аз байни халоиқ гузар,

Мекунад ин ғарбии рӯбаҳмиҷоз

Дасти тамаъро сӯи ҳинду дароз.

“Дурри гаронро ба кафи ман бинеҳ,

Зар бидеҳу зар бидеҳу зар бидеҳ”.

Мегузарад дуртар аз издиҳом

Бе назари диққату бе эҳтиром.

Гоҳ намоён шавад ӯ чун сипоҳ,

Гоҳ ба монанди гадоёни роҳ.

Гоҳ чу як гурбаи пояндамуш,

Гоҳ гурезанда чу муши хамӯш.

Ҳар чӣ ки мехост дар ин сарзамин,

Пурра даровард ба зери нигин.

Пӯсти рӯбоҳу палангон гирифт,

Ҳосили сарпанҷаи деҳқон гирифт.

Нуқраву тилло зи дили кон гирифт,

Тоқату ороми фақирон гирифт.

Ҳукми вай имрӯз агарчи равост,

Пояи ин ҳукм вале бебақост!

Фурсати он аст, ки ин “меҳмон”

Тарк кунад кишвари Ҳиндустон.

Чунки дар ин мамлакат ин зарпараст

Ҳеҷ ба чизи дигаре дил набаст.

Сар назад аз мағрибии бекарам

Чизи дигар ғайри ҷафою ситам.

Тир назад мағрибии дилсиёҳ
Ҷуз ба дили халқ дар ин сайдгоҳ.

Гарчи дусад сол дар ин хона монд,

Боз ба ин оила бегона монд.

Ҳукми вай имрӯз агарчи равост,

Пояи ин ҳукм вале бебақост!


     РӯДИ ГАНГ

Дар шаби тор оби рӯди Ганг

Буд бо акси Каҳкашон ҳамранг.

Ё ба чашми ту ҷилвагар мешуд

Мисли шамшерҳои занголуд.

На ба рӯи касе нигаҳ созад,

На зи кас рӯйро панаҳ созад.

Асрҳо дар замини Ҳиндустон

Гашта ҷорӣ хамӯшу гӯшгарон.

Меравад сӯи баҳр бо сари хам,

Гӯӣ дорад ба дӯш кӯҳи алам.

Гуфтам: эй Ганг, аз чӣ хомӯшӣ,

Аз чӣ дарёсифат намеҷӯшӣ?

Сар ба саҳро ниҳодаӣ, чунӣ,

Ё ки дар ғам ширики Маҷнунӣ?

Нафасат аз чӣ гарму сӯзон аст,

Рег пеши дами ту бирён аст.

Ку насими баҳории чаманат,

Зиннати боғу лолаю суманат?

Ку чаманзори сабзпӯши ту,

Савти мурғони пурхурӯши ту?

Ё нуҳуфтӣ даруни сина магар

Орзуро чу донаҳои гуҳар?

Ё шарикӣ ба дарди ҳамватанон,

Мехӯрӣ ғам барои Ҳиндустон?

Рози дилро ниҳон макун аз ман,

Аз барои савоб, о ба сухан!

Омадам ман ба назди ту меҳмон

Аз шукуфта диёри тоҷикон.

Ту равонӣ ба ҳар дари хона,

Бар дари ошною бегона.

Ба ҳавои ту сабзаи намнок

Дар лаби ҷӯй сар кашад аз хок.

Ба ҳавои ту чашмаҳои соф

Синаи кӯҳро кунанд шикоф.

Дар ҳавои ту абр гирён аст,

Дашти беоб синабирён аст.

Ба гумонам,



ки гаштаӣ ҷорӣ,

Ту на аз чашмаҳои кӯҳсорӣ,

Балки аз оби чашми гирёнӣ,

Арақу ашкҳои деҳқонӣ.

Дар дилат ҷои донаҳои гуҳар

Мурдаҳоянд гашта хокистар,

Мардумонат агарчи деҳқонанд,

Дар замини ту хӯшачинонанд.

Кардаанд одамони бадкирдор

Як пули оҳанин ба дӯшат бор.

Рӯзу шаб аз сарат кунанд убур

Корвонҳо ба сӯи Ғарби дур.

Ҳар вагоне ки меравад лабрез,

Шояд аз баҳри туст ғамангез,

Ё магар дидаӣ,



ки бемузде

Дили ту канда мебарад дузде,

Мебарад ҳусни навбаҳоратро,

Вопасин тухми киштзоратро,

Мебарад шири модарони туро,

Ризқи бечора кӯдакони туро.

* * *

Ҳар чӣ бошад, бузург руд астӣ,

Ҳиссаи баҳри беҳудуд астӣ,

Рӯдворона зиндагонӣ кун!

Ҷӯш зан!


Ҷӯш зан!



Ҷавонӣ кун!

БОҒИ МУАЛЛАҚ
Дидаам дар Бомбай боғи муаллақ чун биҳишт,

Бо қалам тавсифи онро кай тавонад кас навишт.

Боғ сабзу акси он рӯзу шабон дар об сабз,

Дар даруни об гӯё шӯълаи маҳтоб сабз.

Дар лабони хубрӯён ханда ҳусни дигар аст,

Ҷилваи ин боғ ҳам дар нозукӣ нозуктар аст.

Рӯбаҳу оҳуву фил аз навдаҳо сабзидаанд,

Ҷонварон дар баргҳо тасвири худро дидаанд.

Бофта қолини сабз аз сабзаҳо дасти ҳунар,

Бар рухи ҳар барг шабнам медурахшад








 чун гуҳар,

Дидаам ду боғ ман, ду гунбази сабзу кабуд,

Дар баландӣ он якею в-он дигар дар об буд.

Ногаҳон аз Ғарб омад киштии бегонагон,

Гашт вайрон акси боғи сабз аз ин бори гарон.

Ё ба ҳинду инглисҳо меҳрубонӣ мекунанд?!

Обҳои хоки онро посбонӣ мекунанд?

Ҳаргиз ин сон нест,




Ҳаргиз! Нест ин сон, ҳеҷ гоҳ!

Балки биншастаст мисли доғ дар рухсори моҳ!

Ин чӣ найранг аст, ки дар зери боғи 







дилписанд! —

Дар халиҷи Бомбай байроқи Амрико баланд?!



ТАРА-ЧАНДРИ

Ба обу ранги нав Бедил чу омад

дар ҷаҳони назм,

Аз ӯ ҳусни дигар омӯхт боғу бӯстони назм.

Сухан меронд сарбаста, 

ниҳон медошт маъниро,

Ба мисли донаи гавҳар, ки пинҳон аст 

дар дарё.

На муфтӣ буд, на мулло, на бетавфиқ рӯҳонӣ,

Фақат мекард бар дунё нигаҳ бо чашми

инсонӣ.

Сано бар Комде гӯён, суруде аз Мадан хонон,

Ба тори назми худ овард ишқи поки ин ёрон.

Ба рақси Комде шайдо, ба овози 

Мадан мафтун,

Навишт ин номаи ушшоқ шоир бо дили 

пурхун,

Ба мисли Комде дар ҳусну дар санъат 

ҷаҳонгирӣ
Ту, эй раққосаи даврон, Тара-Чандри, 

Тара-Чандри.

Дили тоҷику ҳинду чун ду шамъи анҷуман 

афрӯхт,

Ба доғи ин ду шамъи анҷуманафрӯз Бедил 

сӯхт.

Чу дидам дар диёри ту хазони бӯстонеро,

Намудам ҷустуҷӯ аз Комде дар он нишонеро,

Чу дидам дар сари кӯи ту биншаста ғубореро

Дар он аз Комде ҷустам нишони ёдгореро,

Ба вақти рақси мавзунат, ба чашмони

 пурафсунат,

Кабӯтар дар ҳаво, оҳу ба саҳро гашта

маҷнунат.

Ба вақти чархгардонат, ба гирди пои печонат,

Намояд ҷилва дар чашмам пари товус 

ба домонат.

Ба зери анбарин зулфи сиёҳат чун қамар 

дидам,

Дар он аз офтоби Комде гӯё асар дидам.

Агар хуршед буд Комде, ту монанди маҳи

бадрӣ,

Ба рӯи осмони худ Тара-Чандри, Тара-Чандри.

Ғазал мегуфту дур месуфт Ҳофиз — 

шоири Шероз,

Суханро дода дар васфи шумо ҷодугарон 

пардоз.

Дили тоҷику эронӣ муҳаббатгоҳи Ҳофиз шуд,

Суруди ошиқон ҳамсӯҳбати дилхоҳи 

Ҳофиз шуд.

Дилу ҷонро фидо кард ӯ барои чашми ҷодуе,

Ба зулфони суманбӯе, ба холу хатти ҳиндуе.

“Агар он турки шерозӣ ба даст орад 

дили моро,

Ба холи ҳиндуяш бахшам Самарқанду

Бухороро”

Бигӯ, моҳи нави ҳинду,

чӣ сон чун зарра пайдо шуд

Ҳамон холе, ки дорӣ дар миёни абрувони худ?

Наёвардам на дому донаи ҷодугарони ту,

На зулфони сиёҳи ту, на холи абрувони ту.

Маро овард дар пеши ту ёди дӯстони ман,

Хаёли дӯстони давлати пуршаъну шони ман.

Ман аз мулки саодатманд — мулки 

тоҷикон оям,

Ба мисли аввалин бӯи баҳор аз бӯстон оям.

Ман аз рақси ту мафтунам,

зи ҳолат лек маҳзунам,

Тара-Чандри... Тара-Чандри...

макун ин қадр афсунам!

Чӣ ҳол аст он, ки дар тоқи ду абрӯят 

кунад бозӣ,

Чӣ ҳол аст ин,

ки Ҳофиз шуд ба ҳар қурбоние розӣ?

Магар дар осмони ҳусн моҳи тирае дорӣ,

Магар худ Зӯҳраву чун Муштарӣ 

ҳамширае дорӣ?

Магар дар хонаи абрӯи худ ганҷе ниҳон дорӣ,

Ки мисли мор зулфони ба гирдаш 

посбон дорӣ?

Марам аз дӯст чун оҳу, ба ман сирри 

дилатро гӯ,

Тара-Чандри,

Тара-Чандри! Ту, эй бозингари ҳинду!

Агар бо рақс бархезӣ, ҳавои форам ангезӣ,

Зи боғи санъати халқат ба гирди хеш

 гул резӣ
Ба ҷунбиш мавҷи дарёӣ, ба лағзиш реги 

саҳроӣ,

Ҳунарманду ҳунарпеша зи сар то нохуни поӣ!

Сабук чун париёнӣ ту, беҳ аз оби равонӣ ту,

Ба каф дурри гаронӣ ту, ба тан ҷонӣ ту,








ҷонӣ ту!

Матарс аз шӯълаҳои аввалини субҳи озодӣ,

Маларз аз боди даҳшатноки тӯфон мисли 

шамшоде,

Умеду орзуи халқи худро дар дилат ҷо кун,

Дили пурҳасрати онро ба мисли ғунчае 

во кун.

Ту, эй фарзанди маҳбуби диёру кишвари 

бебахт,

Сияҳчашму сияҳабрӯ, сияҳмӯ, духтари

 сарсахт!


    
 ДАР ЁДИ КАС


Нақш бандад солҳо дар ёди кас


Дашти бепоёну фарёди ҷарас.


Раъду барқу гиряи абри баҳор,


Мавҷи баҳру фикри дурии канор.


Мерасад гоҳо ба ёди одамӣ

Роҳати ҷон — бӯстони хурраме.

Месарояд булбули ширинсухан

Рӯзу шаб бо як забон дар он чаман.

Дар ҷаҳон кардам сафар ман борҳо,

Зиндагӣ санҷидаам бисёрҳо —

Дидаам ҳар гуна халқу кишваре,

Мамлакатҳои аҷоибманзаре.

Дидаам, ки олам аз баҳру бар аст,

Хислати ҳар кишвар аммо дигар аст.

Мерасад дар ёди кас беихтиёр,

Мулки зебое чу рӯи навбаҳор.

Дар назар ӯ ҷилва созад гоҳ-гоҳ
Аз ақиби пардаи абри сиёҳ;

Дар миёни мардуми ин сон диёр

Дӯстӣ якбора гардад барқарор.

З-ин сабаб балки намудам ҷо ба дил

Ёди ёроне, ки кардандам гусел...

З-ин сабаб ҷо кардаам дар ёди худ,

Манзари шаҳрею дарёи кабуд.

Ҳалқаи майдони он аэродром,

Дидаҳои пур-умеди издиҳом.

Қарнҳо гар зинда монам дар ҷаҳон,

Ман ба ёди худ нигаҳ дорам аён

Чеҳраҳои тираи ғамнокро,

Синаҳои чок-чоки покро,

Дастафшону ҳаросон дӯстро,

Ҳайкали аз устухону пӯстро.

Мо шудем аз ҳашт боғи як чаман —

Ҳашт республикаю аз як ватан,

Меҳмони кишваре, ки халқи он

Умрҳо аз бахт меҷӯяд нишон.

Меҳрубон будем мо бо якдигар

Мисли фарзандони як модар, падар.

Мо ҳама гуфтем дар чандин забон:

“Меравем акнун ба сӯи хонамон!”

“Дӯст” гуфтам, чун бидидам, ки шумо

Дида бикшодед ғамгинтар ба мо...

Хубтар кардам нигаҳ ман сӯи дӯст,

То барам бо худ нишон аз рӯи дӯст:

Сӯи он рухсору чашмони сиёҳ
Бо муҳаббат менамудам ман нигоҳ.

Дида дидам, чун чароғи мурдае,

Рӯй дидам, чун гули пажмурдае.

Гуфтам: аз чӣ боғатон тороҷ шуд?

Ё ки марвориди рӯи тоҷ шуд?!

Халқи онро кӣ чунин хораш намуд?

Дар парешонӣ кӣ водораш намуд?

Ҷустуҷӯ кун боғбонро, зуд ёб,

То назар созад ба ин боғи хароб,

То дарахти хушкро аз бун канад,

Пистаҳои пучро дур афканад.

То бирӯёнад дарахти дигаре,

Шохи нав рӯёнаду барги таре.

Чун бигуфтам: “дӯст”, ту гуфтӣ ба ман:

“Нест қиматтар ба дунё з-ин сухан.

Кай шавад рӯзе ки пайвандем мо?

Шодмон мисли шумо хандем мо?

Кай шавад рӯзе, ки дар чандин забон

Мо ҳам орем аз дилу ҷон “хонамон!”?

Узви як хона чаро мо нестем?

Аз чӣ ҳоло бо шумо мо нестем?

Нест дар мулки шумоён золиме,

Не фақиру не гадо, не ҳокиме.

Соҳиби зебоватан гардидаед,

Ҳокими боғу чаман гардидаед”.

Гуфтию бурдӣ дами худро фурӯ...

То даме ки бо ту будам рӯ ба рӯ.

Шуд вазон боди фараҳноки баҳор,

Як умеди нав ба дилҳо кард кор.

Дар лабони хушки бенам шуд падид

Ғуссаи садсолаи касношунид;

Дар бари рухсора аз чашмони тар

Рехт мисли жола хуноби ҷигар.

Дар фазои тира овози ҷавон

Рафт то авҷи сурайё барқсон:

“Мо ба монанди шумо хоҳем шуд,

Дур аз ҷабру ҷафо хоҳем шуд!”

Паҳн шуд дар кишвари андӯҳгин

Аз дили пурҷӯш овозе чунин:

“Доимо овар ба ёдат рӯи мо,

Чашми уммедат макан аз сӯи мо!

Мешавад рӯзе ки аз зери саҳоб,

Аз паи шаб мебарояд офтоб!”

Мурғи пӯлодини мо парвоз кард,

Корвони турнаҳо парвоз кард,

То барад моро ба оғӯши Ватан —

Дар ҷаҳон ноёб мулки хештан.

Дӯстон монданд дар аэродром

Бо дуруди дӯстию эҳтиром

Дурам, аммо ёди ёрон мекунам,

Ёди он чашмони гирён мекунам;

Мекунам ёди дили садрешро,

Мефиристам ман суруди хешро...

Гар ту пурсӣ: дар куҷо ин кишвар аст,

Дар кадомин нуқтаҳои меҳвар аст?

Дар кадомин соҳили дарё бувад?..

Гӯямат, ки: — дар дили ман ҷо бувад!

Гар ту пурсӣ: роҳ чандинрӯза аст?

Ин гапи дирӯза ё имрӯза аст?

Гӯямат, ки: роҳ наздик асту бин

Дидаамро бо ду чашми тезбин.

Чашми ман гӯё ки меҷӯяд мудом

Сояи он дӯстонро субҳу шом.

Номи онҳо аз дилам ояд ба лаб

Ҳам ба бедорию ҳам дар хоби шаб.

Мешавад шаҳре ки дидам ҷилвагар

Дар назар чун сӯхта рӯи қамар.

Дар фазо мегардад аммо ин садо:

“Мешавем озод монанди шумо!

Доимо овар ба ёдат рӯи мо,

Чашми уммедат макан аз сӯи мо!”

САЙЁҲИ ҲИНД

Ба ту, хонандаи азиз, аз нав

Менамоям муроҷиат, бишнав;

Бо хаёли диёри Ҳиндустон 

Ҳиндуи номуроди рӯи ҷаҳон, 

Кишвари мардуми ҷигарпора,

Халқи бехонумони бечора,

Хоби шабҳои хуш ҳаром кунам,

Қиссаи хешро давом кунам.

Кӯдаке мегашт бо қуттии худ

Дар хиёбони лаби баҳри кабуд.

Метавонистӣ, ки дар чашмони ӯ
Пай барӣ аз мақсади пинҳони ӯ.

Медавид он ҳар тараф бо ҷустуҷӯ,

Сӯи ҳар як раҳгузар оварда рӯ.

Огаҳӣ медод симои писар,

К-омадаст ин ҷо вай аз мулки дигар.

ӯ нарезондаст хуни нофи худ

Дар ҳамин шаҳри лаби баҳри кабуд.

Гашт маълумам, ки меҳмон омадаст,

Меҳмон аз мулки афғон омадаст.

Гуфтам: “Эй сайёҳи ҳинди кобулӣ,

Кӯдаки хурдию дар ҳукми гулӣ.

Ҷими хурдатро ба пушти Ҳиндукуш

Кӣ ҳаво дод, аз чӣ мегардӣ хамӯш?

Ё туро бахти сиёҳат рондааст?

Боди афғонӣ магар паррондааст?

Баҳри чӣ кардӣ, ту, эй наврасписар

Аз сари кӯҳи Сулаймонӣ1  гузар?

Ё касе гуфтат, ки дар Ҳиндустон

Ризқи инсон аст чун оби равон?

Ҳар чӣ мехоҳӣ, ту пайдо мекунӣ,

Нозу неъматҳо муҳайё мекунӣ,

Мекунӣ пур доманат аз чормағз,

Аз бананҳову апелсинҳои нағз.

Меравад дар ҷӯйҳояш ҷои об

Дар тамоми фаслҳо ширу шароб,

Балки овардӣ ту ҳангоми сафар,

Ҷаннати афсонавиро дар назар

Хостӣ ё аз ҷаҳонгардон шавӣ —

Навҷавон сайёҳи Ҳиндустон шавӣ?

Ин замин кардаст аз даври куҳан

Фикри оламро асири хештан,

Дар фироқи он Сикандар шуд кабоб,

Бобуру Темурҳо хоку туроб.

Кард Да Гама2  ба рӯи баҳрҳо,

Чун ҳубоби хонабардӯше шино.

Лордҳои англисӣ дер боз

Рафтуо доранд монанди “миҷоз”.

Хуб медонам, ки сӯи ин диёр

Н-омадӣ монанди қавми судхор.

Н-омадӣ, то ки ҷаҳонгирӣ кунӣ,

Зулми нав бахшию ҷонгирӣ кунӣ!

Н-омадӣ то хуни ҳиндуро хурӣ,

Бахти бад орию нафъи сад барӣ,

Омадӣ ёбӣ ту нони хешро,

Зинда дорӣ хурд ҷони хешро,

Гушнагӣ партофтат бе хайру хуш,

Дар паси кӯҳи баланди Ҳиндукуш.

Эй ҷаҳонгарди ҷавони кобулӣ,

Кӯдаки хурдию дар ҳукми гулӣ.

Баччагон бояд ки дар ин синну сол

Баҳраҳо гиранд аз фазлу камол;

Баҳраҳо аз давлати умри ҷавон,

Аз навозишҳои хандон модарон;

Баҳраҳо аз рӯзгори пур-умед,

Аз шукуфтанҳои иқболи сафед.

Дар диёри аъзами пуршони ман,

Эҳ, чӣ хушбахтанд фарзандони ман!

Мешавад ояндаи онҳо аён

Пеши чашми ман чу дунёи калон!

Бахти ту дар ин диёри бепаноҳ,

Худ сияҳ буд боз бадтар шуд сиёҳ,

Дар хиёбон улфати ғам мешавӣ,

Пеши пои нокасон хам мешавӣ.

Мекунӣ бо рангу бори хеш пок,

Мӯзаҳои бахтдуздонро зи хок.

Аннаеро1  чун худоӣ медиҳанд,

Назр гӯё бар гадое медиҳанд.

Хонадонеро ту бо ин аннаҳо

Менамоӣ “сер” гӯё доимо.

Ҳам падар, ҳам модари бекори ту

Чашм баста дар раҳи бозори ту.

Мисли ту сайёҳи хурди номурод,

Дар ҷавонӣ ман надидам рӯзи шод.

Мешунидам аз падар шабҳои тор

Мисли ту афсонаҳои бешумор.

ӯ ба ман мегуфт: “Дар самти ҷануб

Кишваре бисёр зебоясту хуб.

Сурати он мамлакат дигар бувад,

Обҳояш нуқра, хокаш зар бувад.

Пасттар ҳар сол гардад офтоб,

Як қади найза ба рӯи хоку об”.

Ман кунун аз мулки хуррам омадам,

Чун вакили халқи аъзам омадам.

Омадам дидам туро бо чашми худ

Дар биёбони лаби баҳри кабуд.

Медавӣ, бо чашми пурнам медавӣ,

Пеши пои нокасон хам мешавӣ.

Мекунӣ бо рангу бори хеш пок,

Мӯзаҳои бахтдуздонро зи хок.

Эй ҷаҳонгарди ҷавони кобулӣ,

Кӯдаки хурдию дар ҳукми гулӣ.

Ҳайфам ояд, ки ту дар ин синну сол

Мондаӣ бебаҳра аз фазлу камол.

Дузди бахти халқҳо минбаъд боз

Пои худро сӯи ту созад дароз,

Хоки пояшро набояд пок кард,

Пок аз он бояд ки акнун хок кард!


       ТОҶМАҲАЛ

Дар лаби рӯди Ҷамна дидам ман

Қасри монанди моҳ нурафкан.

Ёдгори қадим — мақбарае,

Пурҳашам, дилпазир манзарае.

Ҳар касе, ки  ба ӯ назар андохт,

Соате чашми худ мунаввар сохт.

Дасти инсон ба бурҷи ин кишвар

Машъал афрӯхтаст аз мармар.

Ба гумонам, ки осмон шуда паст,

Бар замин ё маҳи фалак биншаст,

Ё самову замин тагу рӯ шуд,

Моҳ ду паллаи тарозу шуд,

Ё дар ин мулк халқи бечора

Рух кунад равшан аз ду маҳпора,

Ё магар Агра1  — шаҳри вайрона

Гашта бо роҳи пурра ҳамхона,

Ё дили шаҳр солҳои дароз

Сӯзад аз доғи нозанин Мумтоз2 
Ёки аз “ишқу меҳри” Шоҳи Ҷаҳон3 
Шӯълае монда то ҳанӯз нишон.

Рост гӯям, на ину на он аст,

Ҳама осори дасти инсон аст.

Халқ афрӯхт аз ҳунар машъал,

Номи онро гузошт Тоҷмаҳал.

Аз лаби Ҷамна бар ту ин матлаб

Ба канори васеи баҳри Араб

Рав ҳикоят намой аз Бамбай,

Аз пурошӯб кӯчаҳои вай.

Бин, ки ғоратгарон ба макру фиреб

Шуда меҳмони Бамбай аз Мағриб.

Сохта дар канори баҳри кабуд,

Меҳмонхонае ба майли худ.

Номи онро ниҳода Тоҷмаҳал,

“Мекунад он ҳаёти ҳинду ҳал”.

Бамбайи беқарори пурғавғо

З-ӯ иваз шуд ба маркази савдо.

Маркази боби фитнаҷӯӣ шуд,

Ҳар кафандузду мурдашӯе шуд.

Байни савдогарони вискинӯш1 
Меравад рӯзу шаб харидуфурӯш.

На фақат мондаанд дар савдо 

Буду нобуди халқи ҳиндуро,

Наякӣ карда шираи норанҷ,

Ҷустуҷӯ мекунанд симу ганҷ.

Ғарбию осиёии судхӯр

Ҳар ду бардошта сар аз як гӯр.

Як тараф қадбаланд амрикоӣ
Истода чу турки яғмоӣ,

Як тараф англиси бадбунёд

Мекунад ҳилаҳои нав эҷод.

Чанд аз ҳиндувони оқипадар,

Зархаридони қувваи доллар,

Дар миён чун ғуломи ҳалқабагӯш

Монда шаъни диёри худ ба фурӯш.

Монда ҳам хуну ҷони ҳиндуро,

Ҳам сафед устухони ҳиндуро.

* * *

Дар канори васеи баҳри кабуд,

Шаҳри Бамбай ситода нохушнуд

Меҳмонхона ё ки “Тоҷмаҳал”

“Менамояд ҳаёти ҳинду ҳал”.

Меравад рӯзу шаб бадин минвол,

Ин хариду фурӯши ҷоҳу ҷалол,

Аз канори халиҷи баҳри Араб

То ба он сӯи баҳрҳо ҳар шаб,

Киштиҳо мераванду меоянд,

Ҳеҷ аз рафтуо наёсоянд.

Баҳр мешӯраду намедонад,

Ки чӣ гуна таронае хонад.

Мевазад бод кӯр-кӯрона

Ҳам сӯи дӯст, ҳам ба бегона,

Зистан мурда-мурда дар олам

Чӣ қадар мушкил аст бар одам...

Дар ҷаҳон насли одам одамвор

Зиндагӣ мекунад фақат як бор.

Гар нахандат ба рӯи ту ватанат,

Гар напошад гул аз сарат чаманат,

Гар надонӣ фароғати меҳнат,

Лаззати обу нони беминнат,

Гар надонӣ, ки савти булбул чист,

Рангу бӯи шукуфтани гул чист,

Гар надонӣ кӣ мекашад нозат,

Ба кӣ таъсир дорад овозат,

Гар надонӣ, ки ёвари ту кист,

Чун граждан ҳуқуқҳои ту чист,

Кас нагӯяд, ки: комронӣ кард,

Зиндае буду зиндагонӣ кард...

Ман ки ҳастам гражданини СССР,

Узви хушбахти хонадони кабир,

Тобеи давлати ҳақиқатдӯст,

Адлҷӯянда то ба хуну пӯст —

Дида рӯзи сиёҳи ҳиндуро

Сӯхтам ман ниҳон зи сар то по...

Ватанам, кишварам ба ёд омад,

Ёди дунёи халқи шод омад.

* * *

Боз дидам манораҳои Кремл,

Нурафшон ситораҳои Кремл.

Ман шунидам садои соати он,

Хондани Гимни пуршаҳомати он,

Ман бидидам, ки гирди роҳнамо

Гирд биншаста халқҳои мо.

Менамоянд дар дили Маскав

Маслиҳат аз вазифаҳои нав.

Дар миёни бародарон хандон

Як нафар аз вакили тоҷикон

Мерасонад бузург хоҳиши халқ,

Чун депутат ҳама супориши халқ.

Аз дили халқ ҳар чӣ меояд,

Давлати мо ҳамон бифармояд.

* * *

Лек дидам чӣ гуна дар Бамбай,

Маслиҳат мекунанд пай дар пай.

Байни савдогарони вискинӯш

Меравад рӯзу шаб харидуфурӯш.

Ҳиндуи побараҳна дар паси дар

Мекунад пурғазаб ситода назар.

ӯ ҷавобан ба ин харидуфурӯш

Кард овози чархҳо хомӯш.

Зиндагӣ бозмонд аз ҳаракат,

Мухтасар гум шуд аз замин баракат.

Гуфт: “Ин аст зӯри коргарӣ,

Дар раҳи бахт ҷаҳди ранҷбарӣ.

Косаи сабри мо, ки лабрез аст,

Ғазаби мо чу теғи дамтез аст.

То кай овози мо надорад асар

То ба кай мо ғуломи фармонбар?

Дар лаби ҷӯю ташнаи обем,

Ёр дар хонаю намеёбем.

То кай ин ҷаҳдҳо амал накунанд,

Рӯдҳо роҳи худ бадал накунанд.

Тира то кай ситораи бахт аст,

Ганҷ дар хона, диданаш сахт аст.

Нашавад сер чашми дунёдор

Ҳеҷ аз симу ганҷи бемиқдор.

Аз қадим аст ин масал машҳур

Дар миёни ҷамоаи муздур:

“Чашми дунёпарастро танҳо

Мекунад сер хоки гӯри сиёҳ”.

Душмани пурфиреби дерина,

Ки ба рӯяст мисли оина,

Боз гӯям, ки ман ғуломи туам,

Мефурӯшад ба дигаре он дам.

Бояд онро зи мулк пеш кунем,

Фикри осудагии хеш кунем.

Қадами “ворисони” Шоҳи Ҷаҳон

Канда гардад зи хоки Ҳиндустон.

Душманон рафта дӯстон оянд,

Бо дили соф меҳмон оянд.

То кушоям ба наздашон шодон

Нозу неъматнисор дастурхон.

Ту фурӯзанда мон чу як машъал,

Дар лаби рӯди Ҷамна, Тоҷмаҳал!

ДАР ОРЗУИ ОШЁН

Ба умри худ магар дидӣ касеро,

Ки аз рӯи замин безор бошад,

Ба фикри осмони беғубору

Қадамнорас сари кӯҳсор бошад.

Кунад парвоз монанди уқобон,

Ба ҳар ҷо, ки дилаш хоҳад нишинад.

Дигар ҷабру ҷафои золимонро

Ба дӯши худ на бардорад, на бинад.

На дигар бинаду сӯзад ба доғи

Замини зерипогардидаи худ;

Дили хунину пурдоғи фақирон,

Тани бо дарду ғам печидаи худ.

Сафар кардам ба Ҳиндустону дидам

Басе ин гуна мискин одамонро,

Ба гӯши хеш дар ҳар ҷо шунидам

Суруди орзӯ, уммедашонро:

“Чаро дар кишвари худ ошёне

Ҳама паррандагон доранду мо не?

Уқобон дар фазои кӯҳсорон

Барои худ ҷаҳон доранду мо не?”

Чу ояд шаб намедонанд онҳо

Сари худро куҷо монанду хоранд,

Ба зери сар дар он шабҳои торик

Чӣ сон хишту кулӯхеро гузоранд.

Дарахти сершоху барги манго

Тамоми рӯзу шабҳо соябон аст,

Ба болои сари онҳо чу симурғ
Пари худро кушода посбон аст.

Ҳама деҳқону фарзанди заминанд,

Валекин дар замин ҷое надоранд,

Барои зистан дар рӯи дунё

Тамоми умр маъвое надоранд.

Ба шаҳр оянд агар, дар ҳеҷ шаҳре

Ба рӯи худ дари бозе набинанд;

Ба ғайр аз толеи пасту сари сахт

Дигар ёрею дамсозе набинанд.

Замин сахту баланд аст осмон ҳам

Тамоми шаб ситора мешуморанд;

Ба ғайр аз хорию зорӣ кашидан

Дигар гӯё илоҷе ҳам надоранд.

Дар ин ҳангом дасти пуртавоне

Гирифта аз бағал бардорад аз хок,

Бигӯяд: “Одамӣ ту, қадри худ дон,

Дигар маншин парешон бар сари хок!

Ба ин рӯзи сиёҳи мардуми Ҳинд

Надоранд обу хоки мо гуноҳе,

Агар хоҳӣ, ки бахти хеш ёбӣ,

Қадам неҳ бо адолатхоҳ роҳе.

Ба коми хеш кун кори ҷаҳонро,

Фазорову заминрову замонро.

Нахоҳӣ кард он дам орзуи

Саодатмандии паррандагонро”.


     ҚАДАҲИ МАН

Дидани ғоратшуда Ҳиндустон — 

Ҳолати тоқатшикани ҳиндуён, 

Дидани як тӯдаи бедарду ғам — 

Мардуми бегона зи лутфу карам, 

Дидани бечора гадоёни роҳ — 

Мурдани сад марду зани бепаноҳ, 

Дидани бегонаи шайтонҳунар, 

Аз паси шайтонии худ судвар, 

Дидани майдони бародаркушӣ, — 

Сохтан аз хуни касон дилхушӣ, 

Дидани як сӯ ҳама вайронаҳо, 

Сӯи дигар серқабат хонаҳо, 

Дар дили мо кӯҳсифат зам шуданд — 

Кӯҳи бузурги аламу ғам шуданд. 

Манзараи боғу чаманҳои хуб, 

Софу кабудии самои ҷануб, 

Болу пари қомати нахли кабуд, 

Бешаи беқадду бари хушнамуд, 

Гардиши шаббодаи дарёи Ҳинд,

Шӯълаи моҳи нави шабҳои Ҳинд, 

Хотири моро нанамуданд шод, 

Мо Ватани хеш намудем ёд. 

Ёд намудем насими Ҳисор, 

Алмаато — мамлакати себзор, 

Ёд намудем канори Хазар,

Водии Фарғонаи шаккарсамар,

Қуллаи Помир, яхи Элбрус, 

Волга — ҳамон модари дарёи рус.

Ёд намудем рафиқони худ,

Халқи пур аз меҳнати шоёни худ. 

Кист дар ингуна дами пурмалол

Сӯҳбати ёрон нанамояд хаёл,

Кист нахоҳад дами беғам занад,

Лашкари ғам яксара барҳам занад.

Кай равад аз хотиру аз ёди ман 

Сӯҳбати як оилаи ҳамватан.

Монда ба мағзи дилу ҷонам ниҳон

Вохӯрии якшаба бо дӯстон.

Вохӯрии якшабаи дури мо

Кард сабуктар алами зӯри мо.

Боғчае дар дили Калкутта буд,

Шаъну шараф ёфта аз аҳли худ.

Чанд тан аз халқи дусад миллион

Карда ба худ боғчаеро макон,

Қарзи граждонӣ адо мекунанд,

Бар Ватану халқ вафо мекунанд.

Монда агарчи зи Ватан дур чанд,

Бо Ватан аммо нафаси худ кашанд. 

Кай равад аз хотиру аз ёди ман

Сӯҳбати як оилаи ҳамватан

Буд дар он боғчаи хурду танг

Ҳусни табиат ҳама хушобу ранг,

Ҳусни табиат ҳама ҳиндуӣ буд,

Бод фишонандаи хушбӯӣ буд

Боз ҳамон ҷилваи товуспаре,

Чатр ба сар қомати сарви таре,

Боз ҳамон ҷилваи найзорҳо,

Найшакару хубии гулзорҳо. 

Боз ҳамон бозии санҷобҳо,

Варзиши ҳаррӯза зулол обҳо,

Боз ҳамон маймуни рӯсӯхта,

Кирми чу гавҳар ба шаб афрӯхта,

Боз ҳамон моҳу ҳамон осмон,

Боз ҳамон зинати Ҳиндустон

Буд, вале одами он ҷо дигар,

Тарзи суханронии онҳо дигар.

Одати инсонию қонун дигар,

Фикр дигар, маънию мазмун дигар.

Боғчаи мамлакати дурдаст,

Гашт ба ин сӯҳбати мо ҳамнишаст.

Сӯҳбати мо хуш буду хуш буд насим,

Боғ сафобахшу ҳаво буд ҳалим.

Ҳеҷ кас аз ҳеҷ касе дил наканд,

Чашми худ аз соҳиби манзил наканд

Рафт чу аз маъракаи мо қамар,

Кард фурӯзон рухи худро саҳар,

Дар кафи худ дошта ман ҷомро,

Ҷоми пур аз бодаи гулфомро,

Як-ду сухан хостам аз косагул,

Он сухан ин аст, ту ҳам кун қабул:

“Гар гузарӣ аз сари Қутби Шимол,

Аз сари дарё ту бароварда бол,

Гар гузарӣ аз сари чӯли Ироқ,

Мисли ҷигарсӯз навои фироқ,

Гар гузарӣ чун маҳи оламнамой,

Аз сари девори баланди Хитой,

Ғарб, 


агар Шарқ, кунӣ ҷустуҷӯ,

Рӯи ҷаҳонро бикунӣ зеру рӯ,

Ҳеҷ наёбӣ ту дар ин моҳу сол 

Одами хушбахти советимисол.

Аз Ватан он дур агарчи фитад,

Бо Ватан аммо нафаси худ кашад.

Рафта ба ҳар ҷо ки ниҳад пои худ,

Дур кунад ғам зи қадамҳои худ.

Пас ҳама нӯшем, рафиқон, шароб

Баҳри чунин одами олиҷаноб!”

КУЛОҲИ ПРОФЕССОР 

АХВЛЕДИАНИ 

Сӯҳбате буд дар фазои ҷануб

Бо рафиқону дӯстони хуб.

Сӯҳбат аз ҳикмати забон мерафт,

Аз фазою ситорагон мерафт.

Васф мекард нуқтадон шоир

Шафақи офтоби оламгир.

Олиме буд дар миёнаи мо

Улфати хуби беҳ зи ҷони мо — 

Профессор Ахвледиани ном

Соҳиби фазлу устоди калом,

Пирмарди забоншиносе буд

Луғати зиндаи Ғиёсе буд!

Сӯҳбат аз ҳарфи хеш меҷӯшонд,

Ба сухан тоза ҷома мепӯшонд.

Гаҳ сухан аз Санскрит меронд

Гоҳ шеъре ба тоҷикӣ мехонд!

Гоҳ аз Шарқ ҳикмате мегуфт,

Мухтасар он дури сухан месуфт.

Бо чунин шавқ аз Грузия он

Кард рӯзе сафар ба Ҳиндустон. 

* * * 

Офтоби Ҷануб сӯзон буд,

Боди чӯли Ироқ тафсон буд. 

Рӯз мерафту шаб қарин мешуд,

Фикри мо, 



ёди мо замин мешуд.

Зери по шуд халиҷи Форс падид,

Рӯи сар — осмони бехуршед.

Менамуд аз паси сиёҳии шом,

Регзорони соҳили Ором,

Регзори ҷанубии Эрон — 

Манзари тираи Булуҷистон,

Менамуданд хол-хол сиёҳ
Рӯи дарё ҷазираҳо ба нигоҳ.

Мурғи мо боли хешро ба замин

Кард во дар ҷазоири Баҳрин,

Зада фарёд чун гурусна шағол

Кард моро шамол истиқбол,

Рехт он регу хок аз сари мо,

Чангҳо зад ба доману бари мо.

Чанд сарбози англисӣ ҳам

Сӯи мо омаданд маршқадам.

Пеши саф истода майоре,

Мӯйлабзард марди айёре.

Менамуд аз раҳи риёкорӣ
ӯ адо расми меҳмондорӣ.

Буд пайдо, ки бо қиёфаи сард

Зери лаб заҳрхандае мекард.

Шуд ба ҳукму ишорати майор

Рӯйбаста машинае тайёр.

Хост майор, ки барад пинҳон

Ҷониби хобгоҳ меҳмонон,

Бурд ин дам шамол сӯи ҳаво

Кулаҳи Ахвледианиро,

Профессори мо парешон шуд,

Аз қафои кулаҳ шитобон шуд.

Лек майор тезу тунд давид

Монеи роҳи пири мо гардид.

Рӯ ба рӯ омаданд як муддат

Субҳи пурнуру шоми пурзулмат...

Ба чунин расм пир ҳайрон монд,

Ақлошуфтаю ҳаросон монд.

Бод мебурд чун кулоҳашро

ӯ намеканд аз он нигоҳашро.

Ба ҳаво буд кулоҳ дар парвоз,

Ҷониби он майор дар таку тоз.

Лаҳзае рафту соате бигзашт,

На кулаҳҷӯю на кулаҳ баргашт,

Мо нишастем оқибат ба машин,

Буд аммо рафиқи мо ғамгин.

Ғусса мехӯрд, ки шамоли шум

Ногаҳон кардаш аз кулаҳ маҳрум. 

Сад қадам дуртар аз аэродром

Шуд ба назди даре машин ором.

Якшаба хобгоҳи мо он буд,

Ки пиёда равем ҳам мешуд.

Лек майор бадгумонӣ кард,

Ҳилаю кӯшиши ниҳонӣ кард,

То ки меҳмонҳо “гунаҳ” накунанд,

Гирду атрофро нигаҳ накунанд,

То набинанд сирру асроре,

Нагузоранд аз худ осоре. 

* * *

Ман бихуфтам ба рӯи дивани хурд,

Хоби ошуфтапир ҳеҷ набурд

Бо умеде қадамзанон он мард

Чашми худро ба сӯи дар мекард.

Шояд ин ки кулоҳи бодсавор

Аз сафар бозгардад охири кор.

Кӯфт ногаҳ касе дари моро,

Аз паси он майор шуд пайдо, 

Узрхоҳӣ намуда дод кулоҳ,

Кард таъзиму рафт пас, онгоҳ
Мисли гул Ахвледиани шукуфт,

Тифлсон ханда карду ҳеҷ нагуфт.

Гуфтам: “Эй дӯстам, кулоҳи шумо

Дид он чӣ ки буд ниҳон аз мо.

Ҳайф, медошт гар кулоҳ забон

Сафарашро ҳикоя мекард он”.

— Метавонед, эй рафиқи азиз,

Набаред бар кулаҳ ҳасад ҳаргиз,

Ман муфассал шунидаам кайҳо

Сирру асрори ин ҷазоирро.

Метавонам, ки ман баён бикунам

Қиссаҳои халиҷи Форс ин дам.

Аз забони кулоҳ олими мо

Кард оғоз ин ҳикоятро:

“Чун нишастам ба рӯи аспи шамол,

Пеш омад маро аҷаб иқбол:

Ҳар тараф лашкаре фузун дидам,

Тӯпу тайёраҳои ғун дидам.

Дидам анвои киштии вазнин,

Сангару қалъаҳои пӯлодин,

Ҳар тараф ганҷҳои бемиқдор,

Пурбаҳо нефт-конҳо бисёр.

Дидаам тӯдаи ғуломонро

Пою сарҳо бараҳна инсонро,

Писару духтарони бекасу кӯй,

Арабу форсҳои маъвоҷӯй.

Чун ба болои сар маро диданд

Ҳама шодон ба ман дарафтиданд,

Чор ҳарфи навиштаро хонданд, 

“СССР!” гуфта дар забон ронданд.

Ин суханро майор чун бишнид, 

Ранги он мисли коҳи гил коҳид.

Наъра зад чун паланги дарранда 

ӯ сӯи ҳар ғулому ҳар банда.

Кард бо нӯги тозиёнаи худ

Пушти бечорагон сиёҳу кабуд.

Гуфт: “Ин моли болшевикон аст,

Бинадаш ҳар кӣ номусулмон аст!”

Сахт дар қабзи худ маро афшурд,

Наздат оварду боадаб биспурд”.

Кард аз пушти дар пасе шавқун,

Ки: “Наяфшурдаам туро, бас кун!”

Мо дари хона зуд во кардем,

Нигаҳ аз пушти беҳаё кардем, 

Ҳар ду дидем, ки ҳамон майор

Меравад хашмгин дар коридор.

Гуфтам: ин шахс кард ҷосусӣ,

Мезанад гап шикаста бо русӣ.

Дӯстам Ахвледиани маро

Хуб фаҳмиду гуфт: дар дунё

Ин парастандагони молу зар,

Дӯстдорони хокҳои дигар

На фақат золиманду ҷаллоданд,

Балки ҷосусҳои устоданд.

Бандагонро бародарон гӯянд,

Ҳабсу зиндон — доминион гӯянд...

Беҳтараш ин ки ҳар ду хоб кунем, 

Тарки ин фикри пуразоб кунем.
Сафари мо ҳанӯз дар пеш аст,

Тай нагардида роҳи мо беш аст.

ДУ РОҲ 

Сар шуд ин парвози мо аз роҳи дур

Рӯ ба сӯи кишвари иқболу нур, 

Мепаридем аз сари чандин диёр 

Рӯ ба сӯи сарзамини навбаҳор.

Мепаридем аз сари роҳи қадим, 

Роҳи чандинасраи пурхавфу бим, — 

Роҳи Қуръону Мадоин, роҳи дин,

Роҳи зарҷӯяндагон то Ҳинду Чин, 

Роҳи Фиръавну раҳи пайғамбарон,

Роҳи Нилу Даҷлаи аз хун равон,

Роҳи чандинасраи ғоратгарӣ,

Роҳи нангорандаи одамхарӣ.

Мепаридем аз сари чандин диёр,

Аз сари Байтулмуқаддас шӯълавор,

Аз сари хоки Фаластину Ироқ, — 

Дашту саҳроҳои майдони нифоқ,

Мепаридему фазо хомӯш буд,

Моҷарое дар замин пурҷӯш буд.

Моҷарое буд дар ин сарзамин 

Аз барои пахтаи абрешимин, 

Моҷарое дар сари рангин фулуз,

Аз барои ҳукмронию нуфуз.

Бӯи бензин, нефт аз ин баҳру бар

Меравад то қитъаҳои бохтар, 

То дари контори Уолл-стрит

Мебарад аз ганҷу маъданҳо “навид”.

Меравад бо абрҳои осмон

То паси уқёнус он сӯи ҷаҳон.

Меравад, меорад аз иқлими дур

Бар сари ин сарзамин иғвою шӯр.

Дар Ироқ оварда он бисёрҳо

Коммунистонро ба рӯи дорҳо.

З-ӯ дар Эрон зулми нав эҷод шуд,

Дори нав,  зиндони нав бунёд шуд.

Дидаам дар шаҳри Теҳрон манзаре,

Манзари пурдаҳшату марговаре.

Тӯпхона ном майдоне дар он 

Қатлгоҳе гашта бар номоварон.

Сулҳҷӯёнро ба он майдон баранд,

Гардад аз зери замин доре баланд.

Муддате чун бигзарад, гардад ниҳон

Дор бо он ҷисми қурбонгаштагон.

Мепаридем аз Ҷануб аз роҳи дур

Рӯ ба сӯи кишвари иқболу нур.

Роҳи дунёи куҳан мешуд тамом,

Роҳи нав медод сӯи мо салом, — 

Роҳи равшан мисли субҳи пурсафо,

Роҳи сидқу дӯстии халқҳо,

Роҳи азми оҳанин, роҳи субот,

Роҳи инсонпарварӣ, роҳи ҳаёт,

Роҳи фикри болшевики номдор,

Роҳи халқи аъзами пуриқтидор.

Меравад ин роҳ пинҳону аён

То ба дилҳои ҳама халқи ҷаҳон.

Меравад он бо қадамҳои азим 

То ба Ню-Йорку ба Лондону ба Рим.

Қувваи он зӯртар аз доллар аст, 

Зӯртар аз банкҳои пурзар аст,

Зӯртар аз душманони роҳи мост,

Зӯртар аз Маршаллу атомҳост.

Меравад он бо Ливои ленинизм,

Сӯи тобон қуллаҳои коммунизм.

Аз барои халқҳо — навъи башар

Нест ҳаргиз ғайри он роҳи дигар!

1947-1948

ҲАСАНИ АРОБАКАШ 

Ин асари худро ба иди бошарафи 25-солагии Республикаи Советии Социалистии Тоҷикистон мебахшам. 
Муаллиф 

I

Пӯшт, машкоб! 



 Бохабар, мардум! 

Ба қафоят нигоҳ кун, нонвой! 

Ҳой, ҳезумфурӯши варзобӣ,

Хари худро каш аз даруни лой!

Бо чудин дӯғу валвала омад

Ҳасани ошно аробасавор.

Одамонро ба ду тараф ронда

Мегузашт аз миёнаи бозор.

Мегузашт аз даруни обу гил,

Аз бари чойхонаю дӯкон,

Аз таги бомгӯшаҳои паст,

Аз раҳи танг — кӯчаи вайрон.

Мекашонид санги дарёро

Аз барои кадом деворе,

Хонае, кӯчае, сарои наве,

Ё барои дигар ягон коре.

Асп — зотӣ, ароба — қӯқандӣ
Баста зангӯлаҳо ба гардани асп...

Шӯру ҳангомаро Ҳасан доим

Дӯст медошт аз паси ин касб.

Дар ҳамон солҳо 




Душанбеи мо

Деҳи хурди камаҳолӣ буд.

Аз тамоми нишонаҳои ҳаёт

Солҳои зиёд холӣ буд.

Деҳаи ҷабру зулмдидаи халқ
Дашти беоб, чӯли бирён дошт.

Ба сараш фаслҳои тобистон

Шӯълаи офтоби сӯзон дошт.

Тоқа-тоқа чанорҳои сабз

Хизмати одилона мекарданд, — 

Ҷониби мо насими форамро

Гоҳ-гоҳе равона мекарданд.

Кас дар он солҳои пурташвиш

Дами оромро намедонист,

Рафтани рӯзрову омадани

Пурхатар шомро намедонист.

Менамуданд душманони шадид

Давлати навасосро таҳдид,

Халқи моро фиреб медоданд

Шайхҳо дар мазор, 




дар масҷид.

Коммунистон яроқу хома ба даст

Мамлакатро идора мекарданд, 

Ба ҳама корҳои камбағалон

Бо муҳаббат назора мекарданд. 

Фикрашон буд, ки кунанд аз нав

Сарзамини харобро обод,

Аз асирии ҷаҳлу нодонӣ
Халқи тоҷикро кунанд озод.

Мо ҳам он вақтҳо дар интернат

Тарбиятгир баччагон будем,

Аввалин отряди пионерӣ
Аз ятимони тоҷикон будем.

Дафъаи аввалин дар интернат

Мо китоби саводро дидем.

Аввалин бор номи Ленинро

Аз алифбои хеш бишнидем.

Аввалин бор аз нақораи мо

Савти марши қадам ба гӯш омад.

Аввалин бор аз таронаи мо

Дили шогирдҳо ба ҷӯш омад.

Галстуки сурх аввалин дафъа

Зинату зеби гардани мо шуд.

Қасаму ваъдаи пионерӣ
Шарафи мо, бараҳнапоҳо шуд. 

Маркази нав — Душанбеи худро

Дӯстдоранда наврасон будем.

Ба ҳама корҳои ин марказ

Ҳамаи мо мададрасон будем. 

Аз гилу хок тоза мекардем

Кӯчаҳои баланду пасташро,

Мо ба тартиб медаровардем

Ҳар яке ҳавлии нишасташро. 

Аз дилу ҷон ба ҳар иморати нав

Аввалин хиштро гузоштаем.

Бо нишондоди коммунист — падарон

Халқи худро азиз доштаем. 

Деҳаи аз қадим бе унвон 

Қомат аз рӯи хок мебардошт.

Аввалин донаҳои матлабро

Ба замини хароби худ мекошт. 

* * * 

Омад аз тангкӯчаи қишлоқ
Тақ-тақи пову шеҳаи аспон,

Дар дами шом рӯи саҳни сарой

Пур шуд аз асп, аз аробакашон. 

Охирин рӯзҳои сармо буд,

Рехт сел аз ҳаво ба сар имрӯз.

Дару деворҳои лоинро 

Шуст борону барфи тар имрӯз.

То миён, то ба гӯш дар кӯча

Хару аспон ба лой ғӯтиданд, 

Одамони пиёда пушт ба пушт

Дар сари роҳу ҷӯй ғелиданд.

Чархҳои аробаҳои калон

Мепаронданд лойро ба ҳаво,

Лойҳои парида мехӯрданд

Ба сару рӯю кифти одамҳо.

Ҳасан омад аробаро ронда

Ба сарои аробаҳо пурхашм, 

— Зуд во кун, саройбон, дарро,

Ком шуд асп, 



ҷав биёр! — Ба чашм. 

— Чӣ бало рӯзи наҳс шуд имрӯз,

Ки ягон кори кас барор накард,

Аз саҳаргоҳ то намози шом

Барфу борон дигар қарор накард.

Сӯҳбату чақ-чақи аробакашон

Гарм дар гирди тоза гулхан буд,

Гирду атрофи хонаву айвон

Аз шуоъ, аз шарора равшан буд.

Ҳасан ин дам ба пеши гулхан рафт,

То кунад гарм дасту пояшро, 

То ки нӯшида чои талхи кабуд,

Хушк созад либосҳояшро.

Чойҷӯши сияҳ ба назди алав

Буд акнун балақ-балақ дар ҷӯш,

Сӯҳбати гармро аробакашон

Менамуданд бо муҳаббат гӯш.

Пеши чашмони аҳли сӯҳбатро

Хира мекард дуди ғафси чилим,

Чойкаш менамуд бо навбат

Ба каси нав пиёларо тақдим.

Чойро дода чойкаш ба Ҳасан 

Гуфт, ки: — Нӯш кун ба ҷони ғариб,

Дур гаштӣ аз одаму олам

Ту, ҷавонмарди яккагард, қариб. 

Душману дӯстро шинос, писар!

Дур парто ҳавобаландиро,

Каси одамгурез одам нест,

Кун фаромӯш худписандиро.

Мо ҳам одам, аробакаш ҳастем,

Дӯстӣ дар миёни худ дорем.

Гар ягон рӯзи бад ба сар ояд,

Ҳамдигарро ҳамеша даркорем.

Ба ҳама кор ёфт мешаваду

Дӯстро ёфтан бувад мушкил.

То тавонӣ, 



диле ба дастат ор,

Машав аз дӯстони худ баддил.

Наякӣ карда як аробакаше

Нашъаро, менишаст чашмхумор,

Гуфт: — Беҳуда хун макун дилро,

Гапи бисёр ҳаст як хара бор. 

Як мақолест, ки чу ин гӯянд:

“Дави гӯсола аст то каҳдон”

Худписандӣ натиҷаи хомист,

Адаби хешро нахӯрдаст он. 

ӯ гумон мекунад, ки якка худаш

Борбардори мамлакат бошад.

Пеши чашми ҳама калону хурд

Гули сурхи сари сабад бошад. 

Хом тушбераро, писар, машумор,

Гир ин пилтаро зи гӯши худ,

Чун пушаймон шавӣ, пушаймонӣ
Додари ман, дигар надорад суд! 

— Нестам аз ту ман забонкӯтоҳ,

Пӯш барвақттар даҳонатро!

Ҳасан оё саги туро “тур” гуфт,

Ё кӣ кардаст нима нонатро? 

Ман ба роҳи худам, ту ба роҳи худ,

Машав аз ман йигит, домангир.

Аспи олампаноҳро кардаст

Ба мани камбағал худо тақдир. 

Девкор аст аспи зотии ман.

Заррае ҳам ба нӯги нохуни он

Аспҳои дигар намеарзанд.

Рашкат ояд агар, қаламфур мон.

Чакманашро Ҳасан гирифта ба кифт

Гуфт, ки: — Вақт рафт, субҳ дамид,

Сӯҳбати мо кашол ёбад агар

Бештар мешавем сурху сафед. 

* * *

Дар сарои нави аробакашон,

Дар таги сершоху барг чанор 

Рафтуо доштанд беором

Тӯда-тӯда аробаҳои қатор.

Мардуми мо аробаро он вақт,

Беҳтарин нақлиёт медонист.

ӯ гумон менамуд, ки ҳаргиз

Бе ароба наметавонад зист. 

Дар миёни аҳолии кишвар

Буд номи аробакаш машҳур,

З-ин сабаб ҳам нагаштааст ҳанӯз

Ҳасан аз лавҳи хотири мо дур. 

Мардуми водии Ҳисор онро

Ҳасани аспбоз, мегуфтанд.

Аҷали роҳҳои пурхатару

Ҳар нишебу фароз мегуфтанд. 

Аз паи корҳои боркашӣ 

Ҳафтаву моҳ бедарак мерафт.

Гаҳ барои керосину гӯгирд,

Гаҳ ба овардани намак мерафт. 

Ҳеҷ гоҳе надошт тарсу ҳарос

Ҳасан аз гармселу боди сард,

Дар ҳама ҳол худ ба худ мегуфт:

“Мард бояд мудом бошад мард”. 

Ба сараш монда лабшикан тоқӣ
Ҳасани мо ғами зиёд надошт, 

Набароварда мӯи лаб, худро

Дар сафи мардҳо ҳамепиндошт. 

Дошт дар дил Ҳасан таманное,

Ки чунин аспи бодпо дорад,

Ҷуфт карда аробаро ба саманд

Ин қадар сайру гаштҳо дорад. 

Ба гумонаш, 



ки ҳеҷ маҳлуқе 

Нест аълотар аз саманди ӯ.

Гар бихоҳад аз осмон ояд

Тезпар боз ҳам ба банди ӯ.

Гар нишинад ба асп дар наздаш

Бодро, раъдро мутеъ кунад,

Бағали танги кӯҳсоронро 

Аз қадамҳои худ васеъ кунад. 

Гар ба сағрии аспи оламгард

Аз сари шавқ тозиёна занад,

Ба рухи моҳу офтоб Ҳасан,

Даст гӯё ки ғолибона занад. 

Асп — зотӣ, ароба — қӯқандӣ,

Дар бадан дошт чакмани моҳут,

Шахси танҳову як сару ду гӯш

Ҳамаи давлати Ҳасан ин буд. 

Менамуд ӯ гумон, ки танҳоӣ
Ба кас аз ҳар чӣ ҳаст афзалтар,

Сари танҳо ҳамеша озод аст

Аз ғами рӯзгору хонаву дар.

Ба куҷое, ки ихтиёр кунад,

Меравад бемалол, бепурсиш, 

Дар куҷое, ки афтаду хезад, 

Касе онро намедиҳад ташвиш.

Гарчи худ як каси муҷаррад буд,

Дӯст медошт тӯй хӯрданро,

Дар ароба савор карда ба тӯй,

Қӯша-қӯша арӯс бурданро, 

“Нақшҳои калон”-и мардонро,

Рақси мавзуни наварӯсонро, 

Пойандоз паҳн карданро,

Чашмакӣ кардани ҷавононро. 

Гирдгардии гирди гулханро,

Ғазал аз духтарон шуниданро,

Аз таги пои келину домод

Тангаву қандалот чиданро.

Хабарӣ буд ба тӯй як бегоҳ 

Ҳасани тӯйхоҳи базмталаб,
Карда бар тан лабоси идиро

Рафту аз тӯй пас наёмад шаб. 

Ҳасан имшаб арӯси нав овард,

Ҷилави аспро гирифта ба тӯй,

ӯ ба домод ҳар замон мегуфт,

Ки “ман овардам ин арӯси накӯй!”

Чун даромад ба тӯйхона Ҳасан

Тӯй ҷӯшиду шӯъла зад гулхан.

Кард рухсораҳои аҳли тӯй

Гулхани осмонбаро равшан.

Хизмати тӯи наварӯсонро 

Ҳасан аз ҷону дил адо мекард,

Меҳри худро ҷавони дидадаро

Дар дили аҳли тӯй ҷо мекард. 

Чӣ шабе буд, ки дар он манзил

То саҳар базми осмонкаф шуд.

То саҳар гӯши мардуми қишлоқ,

Ба садои нақораву даф шуд.

Писарон чобукона рақсиданд,

Духтарону занон латифу ҳалим,

Дар чунин шаб чӣ гуна кас накунад

Дилу ҷонро ба дилбарон тақдим.

Балки имшаб аробакашро ҳам 

Кард мафтун суруди маҳбубе, 

Қади ларзону рақси мавзуне,

Чашми ҷодугаре, дилошӯбе.

Ба Ҳасан дам ба дам нигаҳ мекард

Духтаре аз канор дуздида,

Ноз мекарду рӯйро метофт

Зери лаб нозукона хандида.

Ҷониби наварӯсҳо то субҳ
Бо ҳасад балки менамуд нигоҳ, 

Борҳо балки аз дилаш гузаронд:

Ҳама ҷуфтанд, ӯ чаро танҳо? 

Балки мехост сурати ёре

Абадӣ нақш дар дилаш бандад.

Балки мехост бо дилороме

Баъд аз ин умрбод пайвандад.

Ҳасани тӯйрав парешонҳол 

Омад аз тӯйхона вақти саҳар,

Омад, оре, аробакаш ба сарой

Буд авзои он вале дигар. 

* * *

Илм омӯхтан ба кас торафт

Мисли обу ҳаво зарур афтод.

Давлати мо ба рӯи фарзандон

Дари донишкада васеъ кушод.

Рӯзе аз рӯзҳо ба дасти мо

Аз ҳукумат расид ҳуҷҷати роҳ.

Ҷониби Тошканд мерафтем

Илмҷӯ, фанталаб, саодатхоҳ. 

Ба Ҳасан мо муроҷиат кардем,

То ба Тирмиз бо ароба барад,

Бурда мора сиҳат-саломат ӯ
То ба кондуктори вагон супарад. 

Ҳасан аз нисфи рӯз то бегоҳ
Гашт бо аспи хеш овора, — 

Шуст, ҷорӯб кард,




 нағз хӯронд

Бедаву коҳу ҷав — ду-себора. 

Ҳасан аз нисфи рӯз то бегоҳ
Кард аз меҳр аспро зилу бом, 

Корҳои зарурии худро

То дами гашти рӯз дод анҷом. 

Се нафар дар ароба биншаста

Сафари дурро нишон кардем, 

Аспи овозадорро акнун 

Дар раҳи дур имтиҳон кардем.

Буд ҳамроҳ дар сафар бо мо

Доктори меҳрубон Иван Кузмич,

Якта портфел, кампали мӯин

Дошт дар дасти хеш, дигар ҳеҷ. 

Нарм кардем мо таги онро

Бо хасу бо пахол, бо кампал,

Ҷой додем дар аробаи худ

Ба куҳансол доктор аввал. 

Мегузашт аз миёни кӯчаи танг

Зада зангӯларо аробаи мо,

Дар сари бомҳои Душанбе

Шуд тамошои одамон барпо.

Аз лаби бомгӯшае мекард

Ба Ҳасан духтаре ҳамеша нигоҳ.

Ба ҷавони аробакаш медод

Гӯиё аз нигоҳ тӯшаи роҳ. 

Лаб-лаби бом омад он тозон

Гул ба тори сари Ҳасан афшонд, 

Пайкари мисли кӯҳ сангинро

Гули нозук бубин 




чӣ сон ларзонд. 

Як нигаҳ кард сӯи бом Ҳасан,

Гуфт: - Ин ҳосили шаби тӯй аст,

Ин ҳамон шӯхчашми ширинкор,

Ин ҳамон дӯстрӯю дилҷӯй аст. 

Ҳама шабҳои фасли тобистон

Ба сафаркардагон фараҳноканд,

Аспҳо, одамон дар ин сон шаб

Нафасозоду чусту чолоканд.

Ба сари кас насими форами шаб

Гули саҳрову кӯҳро резад,

Аз набототи дашту домани кӯҳ
Нолаи чирчирак ба по хезад. 

Дар чунин шаб дарахтҳо гиранд

Нафаси тоза аз ҳаво ором.

Пой мемонд мунтазам дар роҳ
Асп бо ғиҷҷаси ароба мудом. 

Мегузаштем аз даруни дара,

Аз миёни васеъ найзоре,

Аз сари оби рӯдҳои шӯх

Аз ҷару санглохи бисёре. 

Кӯҳ аз пушти кӯҳ меомад,

Рӯд аз пушти рӯд пай дар ҳам,

Теппа аз пушти теппа саф дар саф,

Роҳ аз пушти роҳ хам дар хам. 

Рӯди Варзоб дур шуд аз мо,

Ғоиб аз чашмҳо Харангон шуд,

Қалъаи зулм дар Ҳисори қадим

Бо сафедии маҳ намоён шуд. 

Ёд дорем, ки ба наздикӣ
Пеш карданд ҳокими онро,

Халқ афрохт бар сари қалъа

Байрақи сурхи шӯълаафшонро. 

Ёд дорам, ки ман ба наздикӣ 

Дар ҳамин раҳ фитода мерафтам,

Аз Қаротоғ то ба Душанбе

Побараҳна, пиёда мерафтам. 

Пинакӣ рафта буд Иван Кузмич

Хӯрд чархи чапи ароба ба санг,

Кард як қад парида мӯйсафед,

Бо насиҳат аробакашро ҷанг. 

— Ин Ҳисор аст, — гуфт Иван Кузмич

Манбаи ботлоқ, ҷои таб аст,

Солҳо боз мардум аз ин дард

Муттасил дар азобу ҷон ба лаб аст. 

Ғайри таб дардҳои дигар ҳам

Бешуморанд дар миёни халқ,

Бояд акнун раҳо кунем аз дард

Тезтар чора ҷуста ҷони халқ.

Рафта дар Москва ҳикоя кунам 

Ҳамаи дардрову дармонро,

То ки таъмин кунанд аз доктор,

Аз шифохона Тоҷикистонро. 

Гарчи кам мондааст умри ман 

Умри табларза камтар аст аз он.

Ману таб ҳарду дар муборизаем,

Ҳарду дар ҷабҳаем, дар майдон.

Ҳасан аз нос карда пур кафро

Ба даҳон рехт, аспро “чу!” гуфт, 

Чашм ноканда аз раҳи вазнин 

Аспро ронду хеш ҳеҷ нахуфт. 

Гоҳ мекард аспро таъриф, 

Гоҳ мегуфт қиссаҳои латиф, 

Гоҳ шӯрида месуруд баланд,

Гоҳ оҳиста бо садои хафиф. 

Гуфт, ки: “— Ин саманди зотии ман

Ҷонвари меҳрубон, вафодор аст,

Ба сарат гар мусибате ояд,

Беҳтарин мӯнису мададгор аст. 

Аспи зебои ман, саманди ман

Дар ҷаҳон яккаву ягона бувад,

Аз ҳамон Рахши паҳлавон Рустам

Охирин нусхаву нишона бувад. 

Хизмати бойро, ки мекардам,

Аспам он вақт хурд тойча буд,

Парваридам ба дасти худ онро

То замоне, ки аспи тозӣ шуд. 

Ҳар як аз номдор човандоз 

Ҳаваси ин самандро мекард, 

То дарорад ба дасти худ онро 

Чораҳо ҷуста ҳилаҳо мекард. 

Бой мехост, ки ба босмачӣ
Аспро пешкаш кунад рӯзе,

Дар дилам аз шунидани ин гап

Даргирифт оташи ҷигарсӯзе.

Рафтам оҳиста шаб ба пеши асп

Бо таваккал ба он савор шудам, 

Зада қамчин, лаҷом сар дода

То саҳар вориди Ҳисор шудам. 

Музди якчандсола хизмати ман

Аз ҳамон судхур ҳамин асп аст.

Чор сол аст, ки аробакашӣ 

Ба худи ман, ба аспи ман касб аст”. 

Пешпо хӯрд асп, “Чу, ҷонвар!”

Гуфту бубрид нақли хеш Ҳасан.

Шафақи лоларанги вақти саҳар

Мебаромад ба рӯи дашту даман. 

Ба сари қуллаҳои кӯҳи Ҳисор

Оташи нури офтоб дамид, 

Аз дару бомҳои деҳқонон

Дуди борик дар ҳаво печид.

Менишастанд мурғҳо ба замин

Аз дарахтон ба фикри донаву об,

Мекушоданд баччаҳои шӯх

Чашми зебои соддаро аз хоб. 

Динакак Давлати Советии мо

Аз замин ронд муфтхӯронро,

Бо хату мӯҳри одилонаи худ

Кард хушбахт ҷумла деҳқонро.

Ба раҳогашта батракони диёр 

Аввалин бор фасли деҳқонист, 

Арақи соф дар замини худ 

Мавсими рехтан зи пешонист.

Парча-парча замини сабз ба чашм

Буд мисли палоси серямоқ,

Дар китоби саодати халқӣ
Бувад аммо чу хатти заравроқ. 

Дараи танг рӯ ба рӯ омад, — 

Дараи хушҳавои ман — Қаратоғ,

Ин дара дошт солҳои сол

Дар дилаш кӯҳ-кӯҳ дарду доғ.

Ин дара дорад аз замони қадим

Дар бағал меваҳои хушбӯе,

Ноку ангуру пиставу гелос,

Ҷангали арчаҳои худрӯе.

Чашмаҳои зулоли пурҷӯшаш 

Мисли оинаи булӯр буванд,

Дар тамошогаҳи табиати он

Кабкҳо масту пурсурур буванд.

Дар ҳамин ҷо бувад таваллуди ман, — 

Дар лаби рӯди осмониранг, 

Дар таги бомгӯшаи бедар, 

Дар паси остонаи аз санг.

Дар ҳамин тангно шинохтаам

Аввалии бор ман бародари рус.

Аввалии бор дидаам бо чашм

Лашкари сурху солдати дилсӯз.

Аввалин бор ҳарфи русиро

Ман навиштам ба рӯи хатбаракам,

Сухани “адл”-ро ба гӯши худ

Аввалин бор доштам маҳкам.

Дар лаби ҷӯй чойхонае буд

Аз барои мусофирони роҳ,

Дар ҳамин ҷо аробаи худро

Ҳасани аспбоз дошт нигоҳ. 

Дар лаби оби ҷӯи роҳатбахш

Дам гирифтем, хоб ҳам кардем,

То ба салқинии шаб осуда

Аспро пеш ронда раҳ гардем.

Ногаҳон чанг хест аз мағриб,

Гирдбоде ба осмон печид,

Аз қафо дуди ғафс сар дода 

Гашт як хонаи раванда падид.

Мӯъҷизи тезгарди ҳайратбахш

Чун шамол омаду қарор гирифт,

Баҳри хӯрдан на каҳ, на ҷав, балки

Бензину оби ҷӯйбор гирифт. 

Аҳли қишлоқ аз калон то хурд

Ба тамошои он шитобиданд,

Лаби ҳайрат газида дар гирдаш

Мисли парвона гирд гардиданд. 

Аввалин боркаш-машинаи нав,

Аввалин нақлиёти резинпо

Омад аз Москва зи роҳи дур

Ҳамчу мушкилкушои халқи мо.

Ҳасани ақлмотгардида

Ҳеҷ наншаст аз ҳасад ба замин,

Рафтуо кард мисли мокуе

Байни аспу аробаву мошин. 

Монда айнак ба чашми худ Кузмич

Гуфт, ки: — Ибтидои кор аст ин, 

Баъд аз ин техника зиёд ояд 

Ба тарафҳои кӯҳсорзамин, 

Кӯр шуд чашми рӯзу шом омад

Соя афканд шаб ба гирду пеш.

Вақт омад, ки ман видоъ кунам

Бо ҳама дӯстону деҳаи хеш.

Бо ҳама баччагони ин қишлоқ,

Ки ба синну ба сол ҷуфти мананд,

Ҳама дар сохтмони оянда

Чашми уммеди меҳрубон Ватананд.

Чанд соли дигар видоъ кунам

Бо дару боми хонаи падарӣ,

Доим аммо ба ёди худ орам

Қарзҳои муқаддаси писарӣ.

Рӯди қишлоқро видоъ кунам,

Ки маро ӯ шиноварӣ омӯхт,

Бадани ман дар оби шӯхи он

Сахт гардиду устухонам пухт. 

Чун маҳи шомхӯрда тобон шуд,

Дараву даштро мунаввар сохт,

Шӯълаи моҳ сояи шабро

Ба камарҳои кӯҳсор андохт. 

Чархҳои ароба мегаштанд

Дар раҳи серсанги пасту баланд.

Аспи дамҳоткардаи ҷавмаст

Мушкилиро наменамуд писанд. 

Менамуданд рудҳои соф

Дар шаби моҳтоб мисли шир,

Дили кас хоҳад ин ки онҳоро

Бо қалам нағзтар кунад тасвир.

Охир онҳо ба дашту водиҳо

Самари пурбаҳо нисор кунанд,

Дӯстдорандагони меҳнатро

Сол то сол бахтёр кунанд. 

Ҳасан имшаб хамӯшу сархам буд,

Ба қафо, сӯи мо наменигарист,

Кас надонист, ки пас аз Қаратоғ 

Боиси ин хамӯшии ӯ чист. 

Аз машина магар димоғаш сӯхт? — 

Ё шаби тӯйро ба ёд овард? —

Ёди рӯи сиёҳчашмакро 

Бо худ аз даргаҳи мурод овард? 

Балки бӯи гули фикандаи он

Аз димоғаш нарафтааст ҳанӯз,

Балки шоми фироқро хоҳад

Нарасонад халал Ҳасан то рӯз.

То дарояд аробакаш ба сухан

Мо суруде зи ишқ сар кардем,

Ба дили мард бо суруди худ

Шӯр андохта асар кардем. 

Гуфт: — Додар, агарчи танҳоӣ
Ба ҷавонмард кори осон нест,

Дар ҷаҳон лаззати муҷаррадӣ ҳам

Камтар аз айши хонадорон нест. 

Гарчи дар осмон кабӯтари ҷуфт 

Менамояд баландтар парвоз,

Вақти парвоз бози танҳогард

Кай шавад бо кабӯтарон дамсоз. 

Одамӣ шири хомхӯрда бувад,

Ногаҳонӣ ба дом меафтад,

Дода аз даст ақлу ҳуш ба гапи

Ёри ширинкалом меафтад. 

Аз ягон гӯшаи гузаргоҳе

Шӯхчашме туро шикор кунад,

Дили кас берун аз иродаи кас

Сӯи ҷонона ихтиёр кунад.

Ҳар чӣ бошад, замона нотинҷ аст,

Нест вақти ин орзую ҳавас.

Ҳоли ҳозир барои ман, додар,

Асп бошад, ароба бошад, бас. 

Мебароям даме ки ман ба сафар

Ҷони худро ба рӯи каф гирам.

Вой бар ҷони бекасу кӯям,

Ки агар дар ҷавониам мирам. 

Рӯзе чою шакар ман аз Тирмиз

Бор бинмуда раҳсипор шудам, 

Дар сари роҳи Деҳнаву Регар

Ман ба ғоратгарон дучор шудам. 

Гӯшро ҷуфт карда аспи ман

Монд аз раҳравию шеҳа кашид, 

Ба гумонам расид, ки шояд 

Аспи зирак савораеро дид. 

Дар ҳақиқат пас аз каме фурсат

Барқвор омаданд босмачиён,

Ба сару рӯву гардану пуштам 

Бетараҳҳум заданд теғкашон. 

Ғарқ дар хун ба хок афтодам,

Баъд аз он бехабар шудам аз худ,

Чӣ гузашт аз сарам, надонистам

Чун ба ҳуш омадам, касе нанамуд. 

Буд танҳо аробаи холӣ,

Дастҳои ба пушт бастаи ман,

Рафта буданд аспу чою қанд

Муфт дар коми душмани раҳзан.

Аз қафо омаданд вақти субҳ,

Дӯстон дар аробаҳои дигар,

Ба Душанбе маро расониданд

Мисли мурғи шикастаболупар. 

Чун ба ин ҷо расид риштаи гап,

Қасдан онро бурида пурсидам: 

Пас чаро боз якка мегардед

Баъд аз ин ҳодиса, нафаҳмидам? 

Гуфт, ки: — Баччаи гаранг будӣ,

Ман чаро гардам аз паси дигарон?

Аспи ман, аспи бодпои ман 

Нест аз зоти аспҳои касон. 

Дорад он дӯст яккаву танҳо

Бол афшонда по ниҳоданро,

Аз сари кӯҳу синаҳои дашт 

Паҳлавонвор раҳ кушоданро. 

Аспи бегона гар дучор ояд

Мезанад ӯ ба осмонҳо хез,

Мана, аз ин сабаб аробакашон

Мекунанд аз саманди ман парҳез.

Баъд аз оне, ки аспро бурданд

Дуздҳои палиди ғоратгар

То ки онро кунанд ром ба худ,

Равшан ин ки шуданд хуни ҷигар. 

Қашқаи ман пас аз ду-се рӯзе

Ба сарои аробаҳо омад,

Ғарқ гардида зери обу арақ,

Чорхезу гурезпо омад. 

Қашқа дар лаҳзаҳои сахтӣ ҳам

Наравад дур як қадам аз ман,

Гар ба болои зин савор шавам,

Ҳеҷ парво надорам аз мурдан. 

Дар ҳамин нуқта шуд ҳикоя тамом, 

Аз қафо ғул-ғули мотор омад.

Боз он хонаи равандаи мо 

Бо ду чашмони шӯълабор омад. 

Аз Душанбе ба дӯши худ овард

Бори бисёру одамони зиёд,

Ба гумонам, ки метавонад он

Кӯҳро ҳам барад ба пушт озод. 

Кард пинҳон сутуни ғафси чанг

Худи моро, аробаи моро.

Ҳасан аз шиддати алам мезад

Аспи бечораро, накарда ибо. 

Нангаш омад, ки аспи номии ӯ
Хешро аз машина оҷиз сохт,

Аспро сигнали баланди машин

Сахт тарсонду дар қафо андохт.

Баъди чандин дақиқа дар сари роҳ
Ким-куҷои машина вайрон шуд.

Ҳасани ноумедгардида

Зинда шуд, завқ кард, хандон шуд. 

Ронда чархи аробаро пуршаст

Аз машина гузашт аспи Ҳасан,

Фикр мекард, ки ҷаҳон хонад 

Ба чунин ғайрати Ҳасан аҳсан. 

Ба паси худ нигоҳ нокарда 

Ронд махлуқи безабонро ӯ,

Кард омехта дилу ҷигари

Дар ароба нишастагонро ӯ.

Пора шуд айнаки Иван Кузмич

Кайфи доктор парид, шуд маъюс,

— Зистан мушкил аст бе айнак,

Айнаки хуб буд, эй афсӯс.

Шуданӣ шуд, шикаст айнаки ман...

Гар чунин ин ароба мегардад,

Чун Ҳасан гар аробакаш бошад,

Хавф дарам, ки устухон шиканад. 

Ҳеҷ гапро намешунид Ҳасан,

Фақат аспу аробаро меронд,

Ҳамаи узвҳои моро чун 

Навдаи чормағз меафшонд. 

Шодии ӯ накард дер давом, 

Боз омад машинаву бигзашт,
Боз мондем бо аробаи худ

Дар миёни ғуборҳои дашт. 

Ҳафт шаб бо аробакаш ҳамроҳ
Сахтии роҳро ба сар бурдем,

Хешро то ба истгоҳи вагон

Некбахтона бехатар бурдем. 

Дафъаи аввалин расид ба гӯш 

Ҳуштаку фишшаси буғи паровоз,

Охирин бор сӯи мо бинмуд 

Хайрхушикунон Ҳасан оғоз: 

— Мана, ин шаҳр шаҳри Тирмиз аст,

Нуқтаи охирини роҳи мост,

Охирин манзили аробакашон, 

Охирин ҳадди сайргоҳи мост. 

Хонда аз Тошканд баргаштед,

Банда дар хизмати шумо бошад,

Мана дидед худ ки то Тирмиз

Роҳ дар ихтиёри мо бошад. 

Доктори мо чу тифл шодӣ кард

Гуфт, ки: — Хайрият халос шудем 

Аз азоби раҳ, аз аробаи ту,

Варна наздик буд мурда будем. 

То худи Москва пас аз ин шаҳр

Ҳукми поезд ба роҳ гардон аст,

Баъди ин шаҳр мамлакатгардӣ
Бо раҳи тахти оҳан осон аст. 

II

Моҳҳо, солҳо шуданд охир

Дар раҳи ҷустуҷӯи илму фан,

Вақт омад, ки мо камар бандем

Дар адои вазифаҳои Ватан.

Бо дили пур аз орзуву умед

Сӯи республика сафар кардем.

Ба ҳама рӯзҳои минбаъда

Хубтар, дуртар назар кардем. 

Мегузаштем зуд бо поезд 

Ҳам Самарқанду ҳам Бухороро,

Аз ақиби тиреза медидем

Қадди Ому — васеъ дарёро. 

Регҳои равони бодпараст

Мепариданд дар сари Омӯ, 

Дам ба дам кӯч-кӯч мекарданд 

Бетафовут ба ҳарду соҳили ӯ.

Умри ин регҳои резанда, 

Нағз бовар намо, ки кӯтоҳ аст,

Халқи мо, Давлати Советии мо

Аз зарарҳои рег огоҳ аст. 

Балки ин регзор бехабар аст,

Ки дигар шуд ҳавои соҳили мо,

Рӯдҳо роҳи худ иваз карданд

Ба суроғи замину ҳосили мо.

Рафт аз ёди мо манораи марг,

Чоҳи зиндону кундаву занҷир,

Револютсия бо шамоли худ

Рӯфт монанди рег тахти амир. 

Менамудам нигоҳ роҳравон 

Бо муҳаббат ба кишвари ӯзбек,

Дӯстиро тарона мекардам

Аз забони қаламкаши тоҷик.

Тай намудем ӯзбекистонро, —

Хоки ҳамсояи киромиро,

Тай намудем гирди силсилаи

Кӯҳсори дарози номиро. 

Боз дар рӯ ба рӯи мо Тирмиз,

Истгоҳи аробаҳо омад;

Боз ҳам ошнои дерина 

Ҳасан аз нав ба ёди мо омад. 

Лек дар шаҳри кӯҳнаи Тирмиз

На Ҳасан буду на таронаи ӯ,

На садои аробакашҳо буд, 

На самандею на нишонаи ӯ.

Халқ бурдаст роҳи оҳанро

То ба шаҳри Душанбе — Навобод,

Кишварамро ҳамеша пайвастаст

Ба Россия — замини бахту наҷот. 

Бо замине, ки дар дили гармаш

Халқҳо ҷо гирифта чун фарзанд,

Бо замине, ки аз навозиши худ

Сари тоҷикро намуд баланд. 

Бо замине, ки то ҷаҳон боқист,

Ба ҳама шаъну эътибор диҳад,

Ба ҳама халқҳои гуногун 

Фатҳу иқболи бешумор диҳад.

Ҷониби пойтахти тоҷикон

Бо ҳамин роҳ ман сафар кардам,

Дар вагон аз диёри нав-обод

Чун насими саҳар гузар кардам. 

Шуд кушода ба пешвози мо

Бағали водии васеи Ҳисор,

Баҳри кас во шуд аз назорати он

Дида бигрифт лаззати бисёр. 

Ҷои найзорҳои пешина

Киштҳои васеъ дар авҷанд,

Пахтаву ғаллаҳои навраста

Мисли дарё кабуду пурмавҷанд. 

Реза-реза аз осмон борон

Ба сари сабзаҳои тар мерехт,

Менамудам гумон, ки фасли баҳор

Ба замин донаи гуҳар мерехт.

Гӯсфандони думбаовезон 

Мечариданд дар чарогоҳон,

Аз қафои рама қадам мезад

Наи худро навохта чӯпон.

Бо трактор ҷавони гандумгун

Дар паси киштҳо замин меронд.

Сатрҳои кадом шоирро

Созу носоз аз дигар мехонд. 

Болу пар боз карда буд уқоб

Ба сари ин замини хоксиёҳ
Менамуд он ба рангҳои замин

Вақти парвоз бо виқор нигоҳ. 

Ҳафтрӯза раҳи аробакашӣ
Роҳи шашсоатии поезд шуд,

Дар хаёлам дигар намеомад

Ки дар ин раҳ ароба буд, набуд. 

Мегузаштем мисли бод сабук

Дар вагон аз деҳот, аз боғот,

Гашт дар пешгоҳи водии сабз

Ҷилвагар шаҳри хурраму обод!... 

* * * 

Шаҳр, — шаҳри азиз, шаҳри нав аст,

“Чашм аз диданаш нагардад сер”:

Қалам онро накардааст ҳанӯз

Дар роман, дар сурудҳо тасвир. 

Ҳамчу фарзанд баъди чандин сол

Ман ба ин шаҳри сабз омадаам,

Рӯзи якум аз остонаи он

Умр бахшидаву даромадаам... 

Гирадам пойтахти кишвари ман

Ба канори пур аз ҳарорати худ,

Дур ҳаргиз маро наандозад

Аз нигоҳи худ, аз назорати худ. 

Хизматеро ба ман супорад он,

Қаламу қоғазу китоб диҳад,

Истиқоматкунандаи худро

Хонаи пур аз офтоб диҳад. 

Бо ҳамин орзу чу соҳиби шаҳр 

Ба биноҳои нав назар кардам,

Аз ҳама гӯшаву канораи он 

Сарбаландона ман гузар кардам. 

Кӯчаҳо аз машина пур шудаанд,

Маркаҳои завод гуногун.

Вақти раҳ гаштанат ту бояд ки

Наниҳӣ по зи қоида берун. 

Маркази илму фан шудаст ин шаҳр,

Маркази корхонаҳои зиёд,

Маркази корҳои ҷорию

Хонаи халқи соҳибистеъдод. 

Нав ба нав серошёна бино

Сӯи майдон тиреза во кардаст,

Хурраму сабз боғи дамгирӣ
Мардум аз баҳри худ бино кардаст. 

Мешунидам, ки аз театри нав

Ояд овози духтари тоҷик,

Бо гудоки баланди худ фабрик

Шарафи халқро кунад табрик.

Чашм ҳар ҷо, ки мухтасар, 





афтод,

Зиндагонии дигареро дид,

Дар қадамҳои мардуми ин шаҳр

Зиндагардида кишвареро дид.

Воқеан, он чанорҳо чӣ шуданд

Солхӯрда чанорҳои баланд?

Чӣ шуд он корвонсарои Ҳасан,

Аспҳову аробаҳо чӣ шуданд?

Шохҳои чанорҳои баланд

Бо дарахтони сабз ҳамранганд,

Аз ғубори хазон халос шуда,

Дур аз рӯзгори пурнанганд.

Метавонанд, ки фақат бошанд

Шоҳиди рӯзҳои тираву тор,

Метавонанд, ки ҳикоя кунанд

Саргузашти ману туро бисёр. 

Монда як аспу як ароба ҳанӯз

Дар таги ин чанорҳо боқӣ,

Менамояд ба чашми мардуми шаҳр

Чун нишон аз ҳаёти қашшоқӣ.

Буд боизтироб аз кӯча

Дар гузар ин замон Иван Кузмич,

Мегузашт аз таги чанори пир

Доктори меҳрубон Иван Кузмич.

Ҳасан онро чу дид, шуд хурсанд,

Аз қафояш давиду кард садо,

Мезад он вақти тохтан бо кифт,

Эътиное накарда мардумро. 

— Ман шуморо шинохтам, доктор,

Роҳи Тирмизро ба ёд оред.

Ман надорам дареғ хизмати худ

Аз шумо, дӯст, майл агар доред. 

— Сарфарозам ба илтифотат, лек...

Бо ароба пас аз сафар кардан

Дар дилам борҳо қасам хӯрда

Гӯши худро кашида будам ман.

Додарам, давраи ароба гузашт,

Қадами сангпушт лозим нест.

Ҷуз машина, азизи ман, худ гӯй,

Кор-осонкунанда дигар чист? 

Ба Ҳасан ин ҷавоб сангин буд,

Шуд ба болои сӯхта намакоб!

Ба қафо гашт сархаму музтар,

Ғами онро набуд ҳадду ҳисоб. 

Рафт дар кунҷи чойхона нишаст, 

Ба замин хат кашид бо чӯбе,

Ҳамдаме ку, ки дарди дил гӯяд,

Ку ягон маслиҳатгари хубе? 

Ҳасан аз аспу аз ароба магар

Метавонад, ки дасту дил шӯяд,

Метавонад, ки аз аробакашӣ
Дил канад, касби дигаре ҷӯяд? 

Балки ин фикрҳо ҳанӯз ба ӯ
Менамоянд аз ҳақиқат дур,

Балки дорад вай аз аробакашӣ
Дар сари худ ҳанӯз кибру ғурур. 

Хешро борҳо тасаллӣ дод,

Ки: басе халқро ба кор оям,

Ба маҳалҳои дуртар рафта 

Бор бардораму савор оям. 

Ба ароба ҳанӯз мӯҳтоҷанд

Мардумони вилояти Кӯлоб, 

Мисли ман, аспи ман, аробаи ман

Дар чунин ҷойҳо бувад камёб. 

Монеи роҳи ман шудаст аммо

Духтари шӯхчашми беинсоф

Ваъдаи тӯй медиҳад ба забон,

Дар амал мекунад ба ваъда хилоф. 

Кардаам гум сари калобаи худ...

Кошкӣ чанд сол пеш аз ин

Ман намекардам иштирок ба тӯй,

То намедидам он ситораҷабин.

Балки ӯ дӯстам намедорад,

Ба ман аммо намекунад маълум, 

Балки ин сайру гаштҳои маро

Дар дили хеш мекунад маҳкум.

Аз Садаф шиква кард гарчи Ҳасан,

Бехабар буд аз гуноҳи худ.

Ба Садаф охир ӯ ягон боре

Мисли ошиқ забони хуш накушуд. 

ӯ нагуфтаст то кунун ба Садаф

Ошкоро, ки “дӯстдори туам, 

Гарчи дил кард саркашӣ, лекин

Сайди деринаи шикори туам”. 

Ҳасан аз чойхона берун шуд,

Бо умеде ба сӯи ёр омад.

Баста зангӯлаҳо ба гардани асп

Ба суроғи Садаф савор омад. 

Омаду истод дар паси дар,

Бо ду по рост шуд ба рӯи зин.

Чашм андохт аз сари девор

ӯ ба ҳавлии дилбари ширин. 

Буд сархам Садаф ба рӯи китоб

Бехабар аз нигоҳҳои Ҳасан.

Дар таги ток дарси худ мехонд,

Ғофил аз ҳуштаку имои Ҳасан. 

Дасти ларзони ошиқи шайдо

Ҳалқа бе интизом бар дар зад,

Дили маҳбубаи паридахаёл

Ба тапиш чун дили кабӯтар зад. 

Дари пӯшида зуд во гардид, 

Ошиқон рӯ ба рӯ ба ҳам буданд,

Чашми бар чашми ҳамдигар нигарон

Толиби шафқату карам буданд. 

— Марҳамат! Аз кадом сӯ пурсем?

Ту ба монанди боди саҳроӣ,

На макон дорию на ҷои қарор

Дер боз аст, ки намеоӣ?

Сангдил будаӣ ту, донистам

На худат мекунӣ суроғ аз ман,

Хабареро намефиристонӣ
Магар ин аст лофи ишқ задан? 

Садаф аз шодияш намедонист

Ки чӣ гӯяд дигар, чӣ кор кунад,

Боз пайдо кунад чӣ сон гапҳо

Ки ҳама арзро ба ёр кунад.

Медамиданд дар ду рӯи Садаф

Дам ба дам рангҳои гуногун,

Орзую умедҳои дилаш

Мешукуфтанду мешуданд афзун. 

Садафи чашмдӯхта ба Ҳасан

Буд муҳтоҷи ҳарфи ширине,

Як нигоҳе, табассуми гарме,

Ба дили беқарор таскине. 

Зада қамчин ба соқи мӯза Ҳасан

Гапи худро дағал-дағал сар кард,

Духтари чун баҳор хандонро

Дар хиҷолат гузошт, музтар кард. 

— Ба сари ман худи ту — маймунбоз,

Бор карда азоби дунёро,

Ба дили ман худи ту ҷо кардӣ
Мисли “маҳбуба”, “ишқ” гапҳоро. 

Ақлу ҳуши маро ту дуздидӣ,

Дар сари роҳи ман дучор шуда,

Бой додам ба роҳи ту ман ҳам

Ҳамаро марди бадқимор шуда. 

Карда будӣ ту масхарабозӣ
Ин қадар вақт боз бо мани гӯл,

Дар дами гӯши ман нахон дигар

Достони фироқ чун булбул. 

Гар дилат бо ман аст, бо ман бош,

Ваъдаи дур ё қариб мадеҳ.

Карда аз рӯи дил карашмаву ноз

Бо гапи хуш маро фиреб мадеҳ! 

Рафтаниам ба ҷойҳои дур,

Ман дар ин ҷо дигар намемонам. 

Ҳасанам ман, Ҳасанаробакашам, 

Ҳеҷ аз ин касб рӯ нагардонам. 

Омадам, ки ту ҳам равӣ бо ман

Хона бошад, ароба хонаи мост,

Ба куҷое, ки мисли мурғ парем,

Кӯҳ ё дашт ошёнаи мост. 

Рехт аз тор-тори мӯи Садаф 

Дона-дона арақ ба ду рухсор,

Гуфт: эй марди бехабар аз худ,

Ба гапам гӯш дор, шав ҳушёр! 

— Чанд сол ин тараф ба ёди ту

Хонапо духтари калон будам.

Сӯзанидӯз, бахязан дар рӯз,

Шом дар гирди ошдон будам. 

Тоқию рӯймоли шоҳии ту

Шоҳиди захмҳои дасти мананд,

Сӯзаниҳои тӯйҳои калон 

Ҳосили дасти гулпарасти мананд. 

Хонашинӣ дили маро хун кард,

Зард шуд ранги рӯи ман торафт,

Гашт кӯтаҳ, гиреҳ-гиреҳ печид

Нафасам дар гулӯи ман торафт. 

Баъд аз он чун дугонаҳои худ

Дар дилам ҷой меҳри хондан шуд.

Фурсати илмёдгирию 

Зеҳнро бар китоб мондан шуд. 

Мактабам, хонданам тамом ки шуд,

Сониян ихтиёри шӯй кунам,

Ҳозир аммо саодати худро

Дар раҳи илм ҷустуҷӯй кунам. 

Метавонӣ, ки дар ба дар гардӣ
Боз чун лӯлиёни ҳарҷоӣ,

Метавонӣ, ки боз, эй, дайду,

Сафаратро давом бинмоӣ!

Садқаи гап шавад каси якрав!

Ба ту ҳаргиз намекунам зорӣ!

Ба ман ин дард гарчи вазнин аст

Мекунам ноилоҷ худдорӣ. 

Ба дили ошиқ охирин суханон 

Захм чун тир монда бигзаштанд!

Ҳарду бар чашми ҳамдигар дере

Нигаристанду баъд пас гаштанд. 

Аз қафои Ҳасан Садаф аммо

Чун шароре ҷаҳида берун шуд, 

Хост, ки боз гӯядаш чизе,

Нафасаш лек дар гулӯ ғун шуд. 

Боз гаштан ба асп мушкил буд,

Чунки бардошт бори вазнинро, —

Ҳасани мисли санг шахшудаю 

Марди сар то ба пой ғамгинро. 

Саҳари шаҳри нозанини мо,

Хеле хуб аст, хеле дилҷӯй аст

Худи онро, табиати онро,

Ба гумонат, ки муждаи тӯй аст. 

Рӯйро шустаанд бо шабнам 

Баргҳои чанор, акатсияҳо, 

Дар фазои кабуди дарёӣ
Ҳама паррандаҳо кунанд шино.

Гирди фаввораҳо ба зебоӣ
Базмгоҳи тамоми гулҳоянд,

Рӯдҳои зулоли кӯҳистон

Камари шаҳри боғсимоянд. 

Шаҳр хомӯш, кӯчаҳо хомӯш,

Фақат ояд гудок аз фабрик,

Аз завод, корхонаҳои қатор

Чун нидои саноати тоҷик.

Балки имшаб ба хоби ширин рафт 

Олиме баъди кори пурсамара,

Балки шоир гузошт чанде пеш

Нуқта дар интиҳои шеъри сара. 

Фақат аз кӯчаи васеъ Ҳасан

Дар ароба савор мегузарад,

Баста зангӯлаҳо ба гардани асп

Аз сари кӯи ёр мегузарад. 

Сӯи Кӯлоб роҳ паймуда

Мебарад ёди ёри ҷононро,

Кай дигар мешавад, ки ӯ бинад

Чашми шӯху лабони хандонро.

Ҳасан аз шаҳр чандсола бирафт,

Ба қарибӣ дигар намеояд.

Раҳм агар дар дили Садаф афтад,

Шояд онро суроғ бинмояд. 

III

Асп — зотӣ, ароба — қӯқандӣ,

Кордида аробакаш машҳур

Дар таги пои асп мехобид

Роҳи Кулоб — кӯҳсори дур. 

Ҳеч кас аз Ҳасан намепурсид, 

Ки чаро дар сафар шитоб кунӣ,

Дар куҷо хоб рафтаву хезӣ, 

Аз чӣ бар ҷони худ азоб кунӣ. 

ӯ намегуфт, ки раҳам сахт аст,

Дар куҷо сою дар куҷо рӯд аст,

Дар куҷо кӯҳу тал дучор ояд,

Дар куҷо роҳи тахт мавҷуд аст. 

Дар сари худ Ҳасан ғуруре дошт, 

Ки раҳи нобалад ба ӯ ҳеҷ аст,

Гарчи манзил ҳанӯз нопайдост

Гарчи кораш ҳанӯз сарпеч аст. 

Соли аввал агарчи роҳи нав

Ба Ҳасан роҳи беазоб намуд,

Рафта-рафта вале раҳи Кӯлоб

Аспи ҷавмастро хароб намуд. 

Дар раҳи сахти кӯҳсори дур

Чорпаҳлу йигит шалпар шуд, 

Аз равуой аспи таърифӣ
Наълафсурда, ланг, лоғар шуд. 

Гоҳ дар нисфи кӯҳ дармемонд 

Бо самандаш, 



гаҳе дар обу гил,

Гоҳ мехуфт дар сари роҳе

Нарасида ба ҳеҷ як манзил. 

Рӯз то рӯз бо риёзати роҳ
Ҳасани сарбаланд сархам шуд,

Лофи бемавриди аробакашӣ
Дар забони Ҳасан дигар кам шуд. 

Дар раҳи худ аробакаш медид

Кӯҳсори баландқоматро,

Рудҳои ба кӯҳ ларзафикан

Пиряхҳои бошаҳоматро. 

Мешунид аз сари баландиҳо

Савти мурғони дилкушо дараро,

Аз камарҳои марғзори кӯҳ
Задани обҳои шаршараро. 

Дар фазо абрпораҳои сафед

Сояандози кӯҳҳо буданд,

Осмону замини кӯҳистон

Чун баҳорони пурсафо буданд.

Дами мурғакравии майсаи кӯҳ
Мавҷи дарё ба ёд меомад,

Дам ба дам аз гузаштани оҳу

Хабари бомдод меомад. 

Ин ҳамон кӯҳсори дерин аст,

Ки дар он марг ҳукмфармо буд,

Пайраҳа овринги танги он

Душмани ҷони мардуми мо буд. 

Дар бағалҳои кӯҳ халқи мо

Зиндагӣ кард мисли зиндонӣ,

Ба ҷаҳон дӯхт дидаҳояшро

Бо дили пурумед пинҳонӣ.

Гоҳ монанди оташе афрӯхт,

Ба хурӯҷ омаду қиём намуд, 

Тан ба мурдан надода чандин аср

Ҳастии хешро давом намуд. 

Осмону замини кӯҳистон 

Ҳама акнун дар ихтиёри ваянд,

Самолёту машинаҳо шабу рӯз

Мушкилосонкунанда ёри ваянд. 

Гоҳ аз осмони нилуфар

Мисли паррандаҳо фуруд ояд,

Гоҳ аз пойтахти кишвари худ

Дар машина савор зуд ояд.

Ҳамраҳи ӯ ба кӯҳсори дур

Даста-даста газет, китоб омад,

Маданият ба кунҷҳои дара

Шӯълаафкан чу офтоб омад. 

Дафъаи аввалин ба кӯҳистон

Ҳасан омад, — ароба пайдо шуд,

Бар ҷавонони шӯх “дучарха”

Боиси хандаю тамошо шуд. 

Аз барои ароба тангӣ кард

Дараи кӯҳсори камводӣ,

Асп мегуфт, ки маро андоз

Ба раҳи дашт, то кунам шодӣ.

Тарки Кӯлоб кардаву гардонд

Ҷилави аспро Ҳасан ба Ҷануб,

Ёди дарёи Панҷро мекард — 

Ёди саҳрои хурраму марғуб,

То кунад бо насими форами Панҷ,

Нафаси аспи хастаро озод,

Чархҳои ароба то гарданд

Бе халал дар раҳи замини кушод.

Лаб-лаби Панҷ то кашонад он

Мунтазам борҳои гуногун,

Шаъни худ, шӯҳрати саманди худ

То кунад барқарор рӯзафзун. 

Сӯи Фархор, сӯи Вахш равад 

Мисли ҳоҷатбарор марди нек,

Бештар бо аробааш гардад

Аз дилу ҷон ба кори халқ шарик.

Дар деҳоти фарохи ин водӣ
Кор аз мӯи сар зиёдтар аст.

Аспи он бо ароба дар ин ҷо

Лозим асту ҳанӯз коргар аст. 

Халқ машғул дар каналкобист,

Дар ғами обшор кардани кишт,

Ҳамаи совхозу колхозҳо

Аз паи бештар намудани кишт.

Ҳар куҷо сохтмони мактаби нав,

Ҳар куҷо молхонаандозӣ, 

Ҳар куҷо саф ба саф баланд шаванд

Хонаҳои нишасти колхозӣ.

Ба қафояш нигоҳ нокарда

Роҳҳоро аробакаш тай кард,

Ба ҷануб аз шимолу аз машриқ
Ранҷ бурда аробаро ҳай кард.

Кӯҳҳо дар қафои сар монданд, 

Соҳили рӯди Панҷ пеш омад.

Сарҳади давлати Советиро 

Дида сайёҳи мо ба хеш омад. 

Дар “Сарои Камар” таваққуф кард

Кӯчае диду хурд бозоре,

Дид дар пешгоҳи ин бозор

Сафи дӯкончаҳои бисёре. 

Мӯйлаб зард ордҷаллобе 

Ба Ҳасан борҳо назора намуд,

Сонӣ онро вай аз таги каппон

Бо сарангушти худ ишора намуд. 

Ҳасан омад ба пеш сархорон,

Гуфт ҷаллоб, ки: “зи хонаи ман

Каш ба бозор ордҳои маро.

Қимати як ман орд шуд даҳ ман!

Зудтар меравем, ки имрӯз

Орд камчину ордхар бисёр.

Ҳа нагуфта ба ҷеби ман ояд,

Дахлу харҷи тамоми ин бозор”. 

Соли сӣ, сию як барои Ватан

Солҳои пур аз хатар буданд,

Душманон ошкору пинҳонӣ
Аз паи зарбаю зарар буданд. 

Тӯдаи муфтхор — ҷаллобон,

Ғаллаю донаро ниҳон карданд,

Қаҳатиро намуда олати хеш, 

Ҷанг бо давлати ҷавон карданд. 

Ба чунин судхори ин бозор

Ҳасани ломакон қарорӣ шуд.

Ордро бор карда болояш 

Худи ҷаллоб ҳам саворӣ шуд. 

Дузди бозор дар ароба савор

Зери лаб мешумурд суду зиён,

Сӯзад имрӯз ин хиёнаткор

Боз якчанд хонаи деҳқон.

— Писарам, айб нест пурсидан,

Аз куҷо омадӣ, куҷост сафар?

— Аз Ҳисор омадам — ҷавоб гирифт

Ҳилагар, кунҷков савдогар. 

— Ба гумонам, ки дар Ҳисор писар

Кори ту онқадар ривоҷ наёфт...

Дод аз дасти ин замонаи шум, 

Бахт аз мою ту кунун рӯ тофт.

Дар ҳама ҷо ба гӯши кас як хел

Мерасад, — дӯстам, — садои хурӯс.

Фикри ояндаро намо минбаъд,

Ба гузашта махур ту ҳеҷ афсӯс!

Мешудӣ гар асо ба дасти ягон

Марди хуби савобҷӯй чу ман,

Ба худо, ки насибаат мегашт

Шоҳворона зиндагӣ кардан. 

Мана дарё... дар он канори он,

Расму оини зиндагӣ дигар аст.

Бой-бою гадо-гадо монда, 

Шоҳ чун сояи худо ба сар аст. 

Хостам пурсамат дар омади гап,

Метавонӣ шино кунӣ ин рӯд?...

Аз ғазаб шуд сиёҳ рӯи Ҳасан,

Ларза бигрифт, печ зад бар худ. 

Ғами дирӯзаро ба ёд овард,

Падару модари ситамкашро.

Ситаму ҷабри бои қишлоқу 

Дуди оҳи дили пуроташро. 

Давраи нав агар намеомад,

На ароба, на асп дошт Ҳасан,

Дар ғуломию бандагӣ мемурд,

Мурдаи камбағал надошт кафан. 

Ҳасани мо аробаи худро

Аз алам саҳнаи мубориза сохт,

Бойро бо ду даст боло кард,

Бо ҳама қувва бар замин андохт.

Дар ароба ҷуволи орд намонд,

Ҳамаро ӯ ба хоки раҳ афканд.

Пуштро карда бар “Сарои Камар”

Ба раҳи дигаре нигоҳ афканд. 

* * * 

Бо ароба, — дучархаи кӯҳна

Мегузашт, аз миёни тафсончӯл,

Бо сари хам ба рӯи асп мудом

Буд бо фикри хештан машғул. 

Роҳи қишлоқу шаҳрҳои Вахш

Сер шуд аз таронаҳои Ҳасан,

Менишастанд баччаҳо дар роҳ
Ба тамошои рафтуои Ҳасан.

Ҳар саҳар пеш аз садои хурӯс

Занги аспи ароба меомад.

Қад-қади кӯчабоғҳои деҳот

Ҳасани босалоба меомад.

Дар миёни машинаҳои зиёд

Рафтуои ароба буд аҷиб,

Менамуданд баччаҳои шӯх 

Дар сари раҳ аробаро таъқиб.

Ба қафои ароба часпида

Раҳравон мешуданд овезон,

Медавиданд тӯда-тӯда шуда

Пеш-пеши ароба хандакунон. 

Ҳасан аз кори баччагон баъзан

Пурғазаб гашта сахт меранҷид,

Худ ба худ гоҳ завқҳо карда

Мисли кӯдак баланд механдид. 

Кайф мекард, ки дар атрофаш 

Қад-қади роҳ боғу майдонанд, 

Сари ангурҳо чу марворид

Дар таги баргҳо авезонанд. 

Баргҳои дарахтҳои тут

Нахи абрешимин нисор кунанд,

Давлати колхозчӣ-деҳқонро

Яке бар даҳ дусад ҳазор кунанд. 

Дар бригадаҳои колхозӣ,

Дар заминҳои беканорҳудуд

Пахтаи нахдарози ин водӣ
Кӯҳ-кӯҳу ғарам-ғарам пур буд. 

Ҳасан ин сарвати фаровонро 

Як-як аз пеши чашм мегузаронд,

Сӯи қишлоқҳои хушманзар

Чархҳои аробаро меронд. 

Омад овоз аз қафои сараш:

— Ист як дам, 



аробакаш, машитоб!

Пурсам аз ту гапи муҳиммеро,

Мондам аз пой аз барои савоб.

Дошт як сумкаи калон дар кифт

Мардаки хаткашони колхозӣ.

Хатрасонӣ барои почталион

Нест як кори шӯхию бозӣ. 

Медавид аз пагоҳ, то бегоҳ
Бо хату бо газет ба ҳар дару кӯй,

Мекунад одамони гумшударо

Гашта-гашта суроғ, пурсуҷӯй.

— Ту магар нестӣ Ҳасан? — Ҳа ман

Марҳамат кун, ба ман чӣ гап дорӣ?

— Ба ту аз шаҳр нома омадааст,

Кардамат ҷустуҷӯи бисёре.

На макони муайяне дорӣ,

На қароре ту дар ягон манзил,

Ман ба як деҳ равам, ту бар дигар,

Сад мазаммат намудамат дар дил. 

Дидам ин, ки аробаи шалақе 

Хӯрда алвонҷ меравад лиқ-лиқ
Гуфтам: “албатта ин туӣ, чунки

Кист ҷуз ту аробаро ошиқ”. 

Ҳасан аз хат, кинояи хаткаш

Сурх шуд, даргирифт мисли алав

Гуфт: — Бас кун! 



Кӣ хат фиристодаст!

Дар даруни хат аст чӣ гапи нав?

— Нома аз духтаре, Садаф номе,

Гир онро ба ҳар ду чашмат мол

Шукр кун, шукр — ношукур банда!

Макун ин қадр дур фикру хаёл.

Раҳравон буд фикру зикри Ҳасан

Ҳам ба мазмуни нома, ҳам ба Садаф, 

Сар намедод чун васиқаи умр

Номаи ёри хешро аз каф.

Ҳиҷҷа мекард ҳарфҳояшро

Матни онро вале намефаҳмид,

Бе тараҳҳум ба камсаводии худ

Таъна мекарду сахт меранҷид.

Ба кӣ хонондаву чӣ сон пурсад

Ки чӣ гуфтаст ёри ӯ дар хат,

Балки дар номааш ба ҷои салом

Ишқро мекунад Садаф лаънат. 

Ба Садафмоҳ, узрхоҳона 

Ҳар чӣ бошад, ҷавоб хоҳад дод,

Аз раҳи мардию вафодорӣ 

Мекунад ёри қадрдонро ёд.

Аз паи ҳам ду “М-ка”-и хушранг

Рӯ ба рӯ омаданд дар ин вақт

Дар яке менишаст болида

Шармолуд — келини хушбахт. 

Духтарони дигар ба паҳлуяш

Шодмон “ёр-ёр” мегуфтанд,

Ба арӯсон ҳамешагӣ бодо

Толеу бахт ёр-мегуфтанд. 

Бе танаффус машина сигнал дод,

То барорад аробаро ба канор,

Пешпо хӯрд асп тӯрида

Сарнагун пас фитод дар ҷӯбор. 

Сӯхт бисёр аз ин димоғи Ҳасан,

Аспро дод аз ғазаб дашном 

Гуфт: — Коҳу ҷаве, 




ки медиҳамат,

Ба ту гардад ҳазор бор ҳаром!... 

Гуфт: — Ҳар як арӯси инвақта

Аз ароба кунун ҳазар дорад.

Ҳаваси бо машина рафтанро

Дар деҳу шаҳрҳо ба сар дорад.

Хулласи гап, ки обрӯи Ҳасан

Шуд мубаддал ба як пули пуччак.

То кай аспу аробаро созам

Мани гумроҳ дар ҷаҳон дастак.

Мегузаштанд дар ҳамин лаҳза 

“Зис”-ҳо мисли кӯҳи силсиладор,

Мекашиданд пахтаро ба завод

Чида болои ҳам қанор-қанор.

Аз паси корвон Ҳасан дере,

Дар хаёли кадом коре шуд.

Ашк аз дидаҳои ҳайронаш

Дона-дона ба рӯш ҷорӣ шуд. 

Бо Ҳасан дошт солҳои сол

Ошноӣ раиси як колхоз,

Аз раҳи дӯстӣ, шиносоӣ
Мешуд онро ҳамеша 




маҳрами роз.

Рафт рӯзе Ҳасан ба пеши дӯст

То ба ӯ арзи ҳол бинмояд, —

“Паи ҳар кор маслиҳат бояд

Кори бемаслиҳат накӯ н-ояд”. 

* * *

Рӯи саҳни идораи колхоз

Пур буд аз фавҷи одаму овоз.

Бо тақотуқ механик Искандар

Менамояд машинаҳоро соз. 

Сару рӯ Васяи тракторчӣ
Нафтолуд ояд аз саҳро.

Дар тарозу кашанд бо навбат

Хирмани пахтаҳои аълоро. 

Баччагон мисли селаи гунҷишк 

Мебароянд аз дари мактаб. 

Гуфтугӯ мекунад раис бо халқ,

Сифати корро намуда талаб. 

Ба Ҳасан чун фитод чашми раис,

Гуфт, ки: — Пеш о, машав ҳайрон!

Дӯсташро Ҳасан намуд оғӯш, 

— Омадам, гуфт пеши ту меҳмон. 

Марҳамат кун, биё, ки омаданат,

Ҷӯраҷон, айни муддаои мост,

Дӯст болои дида, нури чашм 

Сафарат аз куҷост то ба куҷост? 

— Сафарамро мапурс, агар гӯям,

То саҳаргаҳ намешавад охир, 

Дуксиёҳию нобарориҳо 

Ҳама аз қисматанд, аз тақдир.

Дӯстам, ту раиси колхозӣ,

Шукр, колхози бой дорӣ ту,

Миллионерӣ ту, миллионерӣ ту,

Дасти мушкилкушой дорӣ ту.

Хостам аз ту маслиҳат пурсам:

Пешрав нест кори ман ҳаргиз,

Ҳар куҷо ки равам, намебинам 

Ҷуз уқубат, азоб дигар чиз.

 — Ба азобат худат гунаҳкорӣ!

Гар нагарданд ҷӯйҳо дарё,

Дар дили дашт мешаванд адо

Мисли ҷӯй аст одами танҳо!

Бахту давлат ба дастҷамъии мост,

Ту нафаҳмидаӣ ҳанӯз инро,

Аз қафои ароба мегардӣ
Ҷустуҷӯ карда кайфи деринро. 

— Қасд кардам, ки баъд аз ин бояд

Бо ту бошам, машинарон бошам, 

То ту бинӣ, 



ки ман дар андак вақт

Дар сафи пеши шофирон бошам.

Зери лаб ханда карду гуфт раис:

— Ман ба фикри ту розиам сад бор,

Лекин аввал машинаро омӯз,

Илми ин касбро ба дастат ор. 

Аз ароба машинаро кун фарқ,

Техника андакест мушкилтар. 

Майл дорӣ агар ба касби нав,

Корро рафта сар намо аз сар. 

Гар ба ин маслиҳат ту не гӯӣ,

Гир бар зимма хизмати колхоз.

Вохӯрад кори хоксорона

Нанамоӣ ба шарти он ки ноз. 

Асп хоҳӣ ту, асп ҳам дорем, —

Лақайаспи зотӣ ҳам бисёр

Гар ту хоҳӣ аробакаш монӣ,

Хоҷагиро ароба ҳам даркор. 

Тоқиашро ба сар ниҳода Ҳасан

Хест аз ҷову по ниҳод хамӯш,

Рафт андешаманд сӯи сарой 

Гардани аспро намуд оғӯш.

Гуфт: — Эй аспи ман, 




саманди ман,

Дӯсти бегумони ман ҳастӣ,

Солҳои дароз аз хурдӣ
Мисли ҷон дар амони ман ҳастӣ.

Ҳарду дидем гармию сардӣ,

Рӯзҳои азобу роҳатро, 

Ҳарду гаштем гар дучори хатар 

Пеша кардем сабру тоқатро. 

Бесару нӯг роҳи кишвари мо

Хӯрда аз рафтуои мо гардид,

Бағали кӯҳсори мулки Ҳисор

Манзили нақши пои мо гардид. 

Монда ҳарду ба зери обу арақ
Мегузаштем чӯли бирёнро,

То саҳаргаҳ гусел мекардем

Шӯълаи моҳтоби тобонро. 

Шаба шаб, рӯза рӯз ногуфта

Ҳар ду машҳур боркаш будем, 

Дар сари корвон ба каф байрақ
Ҳарду як ҷо қаторкаш будем. 

Хишту чӯби кашондаи моро

Сарфи шаҳри азизи мо карданд, 

Намаку чою нону шаккарро

Дастгири гуруснаҳо карданд. 

Ҳама донанд, ки дар он айём

Бори республика ба дӯшат буд,

Чунки дар солҳои қашшоқӣ
Давраи ҷӯшишу хурӯшат буд.

Давлати одамони имрӯза

Дар вагонҳо дигар намеғунҷад,

Ту кунун дар кашондани ин бор

Дасткӯтоҳию надорӣ ҳад.

Дар чарогоҳҳои колхозӣ
Дӯстам, рафта сайру бозӣ кун,

Бо ягон кори хоксорона

Назди мардум забондарозӣ кун.

Метавонӣ, ки дар миёни гала

Пираспи баландсар бошӣ.

Монда ному нишонае аз худ

Рахши навзодро падар бошӣ. 

Ман ҳам имшаб ҷудо шуда аз ту

Меравам аз қафои кори дигар.

Гар ба ту қадрношиносӣ шуд,

Авф кун, аз гуноҳи ман бигзар... 

IV 

Ҳасан аз раҳи дур меомад

Қад-қади рӯди шӯхоби Вахш,

Рӯйро карда мисли лахча сиёҳ,

Аз шамолу аз офтоби Вахш. 

Монда аспу аробаи худро

Дастхолӣ, пиёда меомад, 

Ба дами тафтбоди кӯҳу даман

Синаашро кушода меомад. 

Бехабар буд аз гузаштани вақт,

Аз равуои одамони савор,

Худписандона гоҳ менигарист

Ба шитоби машинаҳо ночор. 

Май нанӯшида мениҳод қадам

Дар раҳи хештан ба сармастӣ,

Ба хаёлаш намерасид, ки он

Луқмаеро хӯрад ба сардастӣ.

Ташналаб буду майли об надошт, 

Хоболуду фикри хоб надошт. 

Ҷуз ниҳодан қадам ба сӯи шаҳр

Дар дил он дигар интихоб надошт. 

Мепариданд аз замин ба ҳаво

Гоҳ хӯсида мурғҳои ҳилол,

Менамуданд марди танҳоро

Гоҳ сагҳои подабон дунбол. 

Галаи аспҳои колхозӣ
Аз бараш беадад гузар карданд, 

Мисли най рост гардани онҳо

Аламашро зиёдтар карданд. 

Аз назаргоҳи он намерафтанд 

Ҷилваи шаҳри нав ба зебоӣ,

Дару деворҳои пурҳашамат

Сояҳои чанори бобоӣ.

Манзари кӯчаҳои пурҳаракат,

Қасрҳои аҷоиби дилкаш,

Хонаву остонаи маҳбуб,

Рӯи зебову чашми чун оташ... 

Ҳамаи ин хаёлҳо ба Ҳасан

Дар сафар ғайрате ато карданд,

Бағали пойтахти наврасро

Гарму ҷӯшон ба рӯш во карданд. 

* * *

Рӯзе аз рӯзҳо ба зери чанор

Шуд Ҳасан мисли сояе пайдо,

Бар танаш буд бори вазнине

Сари пур бо ҳазорҳо ғавғо.

На дигар ҷуръате ки дар кӯча

Мисли дерина сар баланд кунад,

Аз сари асп харсаворонро

Дар сари роҳ нописанд кунад.

Роҳҳоро ба ҳукми худ гирад,

Одамонро бароварад ба канор.

Гузарад аз миёни мардуми шаҳр

Бо ғуруру такаббури бисёр.

Худ кунун мегурехт аз ҳама кас,

Аз нигоҳи тамоми раҳгузарон,

Аз салому алек, аз одоб,

Аз мулоқоти қадрдон ёрон. 

ӯ нишони сарои деринро

Дар қади кӯча ҷустуҷӯ мекард,

Шиштухези аробакашҳоро

Раҳравон дар дил орзӯ мекард.

Саргарангона борҳо пасу пеш

Рафта меомаду намедонист,

Ки ба зери чанор кайҳо боз

Ҳеҷ осор аз сарое нест. 

Дид дар ҷои он бинои наве,

Лавҳаеро ба рӯи дарвоза.

Канда-канда ҳуруфҳоро хонд

“Ав-то-школ-ла”, — мактаби тоза. 

Берун омад машинае аз дар.

Сар бароварда як ҷавон аз он

Ба Ҳасан гуфт: “Омадӣ охир,

Эй ту оворагаштаи ду ҷаҳон! 

Зад ба девор гарчи пешонет,

Тавба аммо наменамоӣ ту,

Гар фароӣ зи асп,  аз узангу

Ба гумонам намефароӣ ту!” 

Чашму рӯи Ҳасан сиёҳӣ зад,

Ларза дар узвҳои он афтод.

Ҷуз ғазабнок як нигаҳ кардан

Беадабро дигар ҷавоб надод.

Рафт аз сояи дарахти чанор

Ёди маҳбуб кард, ёди Садаф 

Бе Садаф зистан бувад мушкил,

Гар Садаф нест, нест шаъну шараф. 

Ғам агар ҳаст ғамгусор куҷост?

Дӯст шарт аст, дӯстдор куҷост?

Майли ёре агар ба сар дорӣ
Меҳрубону азиз ёр куҷост? 

Ҳасан омад ба кӯчаи дигаре

Дилкашолона бо баҳонаи дӯст,

Дару боми шиносро чун дид,

Хост меҳмон шавад ба хонаи дӯст. 

Гашт дар гирди хонаву аммо

Надаромад Ҳасан ба он хона.

Ба Садаф бо кадом рӯи сурх

Менамояд нигоҳ мардона.

Дар ҳамин лаҳза балки машғул аст

Ёр дар хондани ҷавоби хат,

Балки ҳаргиз намеравад сарфаҳм

Хонда-хонда ба сарҳисоби хат. 

Балки машғули хатнависӣ аст,

Сарзаниш мекунад маро дар хат 

Кай шавад, ки ба дасти ман бирасад

Қосиди ишқ, муждаовар хат? 

Ин тараф-он тараф парешонҳол

Чарх зад, бемадор шуд, калавид

Соате хост, ки биёсояд

Пастдевори пахсагиро дид.

Омаду кард такя бар девор,

Чашм пӯшиду монд беҳаракат,

Гуфт, ки: “Ранҷ агар, Ҳасан, набарӣ,

Нест дар корҳои ту баракат”. 

Меравам, меравам ба зери чанор

То кунам имтиҳон саодати хеш.

Бигузоред, ки маро бошад 

Кулфати нав, азоби нав дар пеш!

* * * 

Хушкаломанд, шӯх, густоханд

Ҳамдигарро дугонаҳои Садаф,

Ҳалқа биншастаанд дар таги ток

Гирди дастурхони бои Садаф. 

Сӯҳбати духтарони ҳаммактаб

Дилфиребу мароқовар буд,

Гоҳ ҷиддию гоҳ ҳазломез,

Диққатангезу хандаовар буд. 

Аксари ин дугонаҳо кайҳо

Духтарони ба қад расида буданд.

Баъзе дар зиндагӣ ба мисли Садаф

Рӯзҳои фироқдида буданд. 

Духтаре гуфт, ки — Ба хурсандӣ
Оқибат шуд тамом мактаби мо, 

Бо машаққат кунун ба даст омад

Чандсола умеду матлаби мо. 

Барзада дасту остин фардо

Ба маҳалҳо барои кор равем,

Монда дур аз дугонаҳои азиз

Ҳар кадоме ба як канор равем. 

Дигаре гуфт, ки — илоҷе нест,

Мефиристем зуд-зуд хабар

Дӯстонро кунанд чунки қарин

Почтаву телграф ба ҳамдигар. 

Менависем, ки чӣ гуна бувад

Қилиқу сӯҳбати дугонаи нав

Кори нав, ҷои нав, шароити нав,

Ҳастию нестии хонаи нав.

Менависем, ки пас аз рафтан

Аз ҳама пештар кӣ шавҳар кард,

Кӣ киро дод дил, дил аз кӣ бурд,

Ки чӣ сон бо кӣ хонаву дар кард. 

Саввумӣ гуфт, ки 



— Дар ин бора

Садафи мо намекунад парво.

Чунки ишқи аробакаш кардаст

Дили онро асири худ кайҳо. 

Ин кас акнун ба пеши ӯ рафта 

Дар ароба савор мегардад, 

Аз паси дӯстдори хонабадӯш

Ҳамадам соявор мегардад. 

Садаф андак ба қаҳр омаду гуфт:

— Ҷон дугона, кинояро бас кун.

Бадзабонӣ туро намезебад,

Ҳурмати нафсу иззати кас кун.

Ҳайф, ки меҳмони ман ҳастӣ
Варна беобрӯй мекардам, 

Бо ту дар лаҳзаи забонхорӣ
Нағзакак гуфтугӯй мекардам. 

Солҳо боз аз ҳама беҳтар

Мешиносам аробакашро ман.

ӯ сазовор нест, бовар кун,

Ба чунин таънаҳои сахт задан. 

Ору номусдор як мардест,

Тамае аз касе надорад он.

Ба умеди Садаф — умеди висол

Ҳеҷ гоҳе нагашт аз паймон.

Ман гумон мекунам, ки нияти ӯ
Аз ақик, аз булӯр софтар аст,

Ҳамаи мардҳо ба чашми ман 

Дигаранду аробакаш дигар аст. 

Дар ҳамин дам Ҳасан агар мешуд,

Месупурдам ба дасташ изнамро. 

Бо табассум, такаллуми ширин

Мебаровардам аз дилаш ғамро. 

* * *

Охири навбаҳор омада буд,

Мешуданд об барфҳои кӯҳ.

Пой мемонд фасли тобистон

Ба сари сарзамини азму шукӯҳ. 

Раста буданд донаҳо аз хок

Хабар оварда аз фаровонӣ,

Киштҳо гӯиё ки мегуфтанд

Хуб шуд хуб кори деҳқонӣ.

Дар бари домани адир комбайн

Ҷави навпухтаро дарав мекард,

Ба сари теппаи баланд касе

Бош-боше ба ҷуфти гав мекард. 

Дар нишемангаҳи баландиҳо

Деҳаи сабзи обшоре ҳаст.

Дар ҳама кӯчабоғҳои он 

Соф чун нуқра чашмасоре ҳаст. 

Дар шаби моҳтоб, дар шаби тор

З-осмонаш ситора меборад,

Аз чароғи электрӣ ба сараш

Хирмани пуршарора меборад. 

Мактаби хушҳавои даҳсола

Сап-сафед аст 



дар миёни деҳ,

Ҳадя созад ҷаҳон-ҷаҳон шодӣ
Ба хушиқбол баччагони деҳ. 

Буд омӯзгори ин мактаб

Қаҳрамондухтари ҳикояи мо,

Мисли ҷон дӯст дошт аҳли деҳ,

Боташаббус муаллими худро. 

Аввалин рӯзҳои омаданаш

Ошное надошт дар қишлоқ,

Хуб санҷида аз паи ҳар кор

Пойро мегузошт дар қишлоқ.

Ҳар чӣ бошад ҳанӯз нобалад аст

Бо русумоту бо таомули деҳ,

Ҳар чӣ бошад муфассал огаҳ нест

Аз дигаргунию такомули деҳ.

Рӯзи аввал Садаф намедонист,

Ки чӣ сон дарсро шурӯъ кунад,

Аз паси кӯҳи илм чун хуршед

Ба сари деҳ чӣ сон тулӯъ кунад. 

Деҳаро мисли панҷ ангушташ 

Садаф акнун намуда буд аз худ,

Ҳеҷ камбудие ба чашми ӯ 

Ноаён,


 ношиносмонда набуд. 

Ба ягон хона медаромад агар

Садафи дӯстрӯи ҷингиламӯй,

Мешуданд аз камоли хурсандӣ 

Ҳама дар пеши ӯ ҳикоятгӯй.

Баччае гар ба дарс дер ояд,

Сабабашро Садаф дарак мекард,

Кори мактаб, ҳаёти оиларо 

Зич пайваста муштарак мекард. 

Маслиҳатро ба модарон медод,

Илму одобро ба шогирдон.

Ҳушу ёдаш ба кори мактаб буд,

Ба ривоҷи фазилату ирфон. 

Буд дар гирду пеши ин мактаб

Саҳни пур аз гиёҳу пурхоре,

Дасти хонандагон иваз бинмуд

Он заминро ба боғу гулзоре. 

Бомдодон ба рӯи гул шабнам

Медурахшид мисли лӯълӯе,

Мефишонд аз тирезаҳои яла 

Ба ҳама синф анбарин бӯе.

Ҳар саҳар омадан ба боғи гул

Ба Садаф шуғли беҳтарин гардид,

Духтари табънозуки гулбоз

Бо гули боғ ҳамнишин гардид. 

Чида гулдаста 



аз гули садбарг

Ёд мекард як ҷавонеро, 

Аз лаби бомҳои Душанбе

Ба сари ёр гулфишониро... 

Дар чунин субҳ сӯи ин қишлоқ
Як сабукрав машинае метохт,

Ба гумонат, 



ки аз замин ба ҳаво

Роҳи ҳамвор тир меандохт. 

Бохабар шуд аҳолии қишлоқ 

Ки шитобон сабукраве ояд.

Ҳама гуфтанд, ки: “ба пеши мо 

Ояд аз шаҳр раҳбаре шояд. 

Балки ояд раиси Совнарком,

Ё чу ҳаррӯза котиби райком,

Балки мо корҳои колхозро

То ҳамин дам надодаем анҷом?”

Чун сабукрав ба деҳ қарин гардид

Дод ронанда сигнали бисёр.

Ба шигифт омаданд аҳли деҳ
Ки чӣ сон одам аст, ин чӣ виқор?

Ҷамъ гаштанд аз калон то хурд

Гирди онро чу ҳалқа печонданд,

Дида як марди ношиносеро

Ҳама хомӯшу бетараф монданд. 

Ҳама буданд бетараф, оре,

Садаф аммо дар изтироб афтод,

Мисли борон ба сатҳи дарёи

Сермавҷу пур аз ҳубоб афтод. 

Аз тараб курта-курта гӯшт гирифт,

Кард лабхандҳои ширине. 

Лаб зад аз нав чу гул ба рухсораш 

Орзуву умеди дерине... 

* * *

Роҳ дар пешу ёр дар паҳлу,

Дастҳои Ҳасан ба рули машин,

Чархҳои машина мегаштанд,

Манзили дурро намуда қарин.

Дар бараш менишаст ёри азиз,

Буд аз хуррамӣ дилаш чун кӯҳ,

Ба гумонаш, ки зиндагӣ ин хел

Ҳеҷ гоҳе надошт шаъну шукӯҳ.

Дид он ин шукӯҳро дар хеш,

Дар Садаф, дар нигоҳи чашми сиёҳ,

Дар суруде, ки мешунид аз дил,

Дар насиме, ки мевазид аз роҳ.

Дар уфуқи баланди ҳалқаи кӯҳ,

Дар ҳудуди васеи мулки азиз,

Дар сафедии рӯдҳои шӯх,

Дар кабудии сабзаи навхез. 

Чӯбу семент мекашонид он 

Ба бинокори сохтмони Вахш,

То канал сохта равон созанд

Обро сӯи ташнагони Вахш. 

Шаҳр гӯё, ки аз қафои сараш

Даст афшонда менамуд гусел,

Ошиқонро салом медоданд

Дар сафар манзил аз паи манзил.

Мешуд аз қуллаи баландиҳо

Бо шуои чароғҳо ҳамсар,

Дар бари киштҳои водиҳо

Медамид аз замин чу гандуми тар. 

Ба Садаф гуфт:



— Ҷонакам, дидӣ
Чӣ қадар ин машина тездав аст,

Беқанат мепарад ба рӯи замин,

Зеби ин роҳҳои хубу нав аст. 

Дар ҳама ҷои мамлакат дигар

Нест аз нусхаи машинаи ман,

Ҳама гӯянд аз калон то хурд

З-ин сабаб ҳам ба ман, 




ки “қандата зан!” 

— Ман надидам, 




ки бе муболиғае

Зада бошӣ ту гап ягон боре. 

— Дар гапам заррае муболиға нест

Ҷони ширин, макун маро хорӣ!

Росташро, Садаф, агар гӯям,

Ту ҳам аз духтарони ноёбӣ,

Кас надидам, 



ки мисли ту бошад

Дар чунин дилбарию дилёбӣ.

Ба сари теппаҳои Оби Киик

Мошини ӯ даме ки боло шуд,

Дар ду паҳлӯи кӯҳи Боботоғ 

Сабз ду манзара ҳувайдо шуд.

Як тараф водии васеи Ҳисор

Ҷанг бо ранги осмон мекард,

Як тараф рӯди сероби Вахш

Водии хешро ҷавон мекард.

Ҳасани мо машинаи худро

Ҷониби Вахши дилкушо меронд,

Аз қафои машинааш танҳо

Чанги ғафсе дар осмон мемонд. 

1952-1954
ЧАРОҒИ АБАДӣ
ИНТИЗОРӣ
Шабе, ки то саҳар бедор будам,

Мушавваш,


   тангдил,




ночор будам.

Нахуфтам,


   доштам уммедворӣ,

Диламро мефишорид интизорӣ.

Гирифта дуди таммоку гулӯям,

Хамида мӯи сар то чашму рӯям.

Задам гӯгирд,



  кардам боз хомӯш,

Папирос даргирондан рафт аз ҳуш.

Қаду бар хонаро гаштам, нишастам,

Гирифтам хома бо ларзанда дастам.

Дилам мехост,



  ки шеъре нависам, 

Намоям шарҳи дастонам, ҳадисам.

Агарчи хона ором аст дар шаб,

Ба шоир ҷои илҳом аст дар шаб,

Нишастам, лек чизе ҳам нагуфтам,

Ҳама хуфтанд,



 танҳо ман нахуфтам.

Чаро ки доштам уммедворӣ,

Ба сӯи роҳ чашми интизорӣ.

Чӣ хомӯш аст манзил дар дили шаб,

Шуда гӯё, ки гунгу кар дили шаб.

Намеомад на овози хурӯсе,

На ширин хандаи ошиқ арӯсе,

На болу пар кушоданҳои мурғон,

На бо ҳам хӯрдани шохи дарахтон.

Фақат аз боғ меомад насиме,

Насими атрбӯ,  дилкаш ҳалиме:

Шунидам ман фақат дарро кушода,

Нафасгирии аҳли хонавода.

Ба саҳни боғ ҷастам чун шарора,

Нигаҳ кардам ба нурафшон ситора.

Ҳавои шаб ҳузури рӯҳу ҷон буд,

Замин сабзу мусаффо осмон буд,

Маҳи апрел,



дар иди баҳорӣ,

Ба гул лӯълӯи тар бахшид, оре...

Гули гелос дар чанги ҳаво буд,

Барои ҳамл олу ғунчаво буд.

Бунафша дар лаби ҷӯ ноз мекард,

Гули садбарг чашмаш боз мекард.

Чакидан дошт



 чак-чак шираи ток,

Тапидан дошт аз гармӣ дили хок,

Дарахтон дар умеди бор буданд,

Ҳама дар ними шаб пуркор буданд.

Ҳама монанди ман бо интизорӣ,

Ғанӣ буданд аз боди баҳорӣ.

Шуморо,— бороранда дарахтон,

Шудам чун гавҳари чашмам нигаҳбон.

Шинондам, об додам, парваридам,

Нахустин меваҳотонро чашидам,

Шумо, аз нав ҳавои бор доред,

Ба оянди самарбахш интизоред.

Дар ин ҳангом монанди шумоям,

Чунин асту чунин дардам, давоям.

Ба чашмонам шуданд ин дам намоён

Таваллудхонаву дунёи тифлон.

МУЛОҚОТИ ЯКУМ

Саҳар шуд, шаҳр ҳам омад ба таҳрик,

Мунаввар шуд фазои кӯҳи тоҷик.

Ба тан пӯшида ҷелак,— ҷомаи суф,

Дигар ташвишҳоро монда мавқуф,

Фитодам дар ҷаҳони серҷанҷол,—

Ба дунёи пур аз фарёди атфол.

Чи дар хона, чи дар раҳрав — каридор,

Ба гӯшам мерасид овози бисёр.

Яке фарёд лӯлакпеч мезад,

Дигар поро ба по бе ҳеҷ мезад.

Яке чашмони худ накшода ҳоло

Ғизо меҷуст во карда даҳонро.

Рақамҳо — нумраҳо буданд авезон

Ба дасти дӯстрӯ гирянда хурдон.

Садое, ки ба ҳар як тифл хос аст,

Ба модар з-аввалин соат шинос аст.

Чӣ сон нашносад овози дилашро?

Давоми умр, парвози дилашро?

Ба модар нури чашмон аст фарзанд,

Даванда реша дар ҷон аст фарзанд.

Гирифта доя тифлеро дар оғӯш,

Баромад аз даре мағрур, хомӯш.

Агарчи доя ҳоло худ ҷавон буд,

Валекин кӯдаконро меҳрубон буд.

Расад рӯзе ки худ фарзанд бинад,

Чу модар назди фарзандон нишинад.

Дилаш хоҳад, ки бошад шоду хурсанд,

Набинад ҳеҷ дарду доғи фарзанд.

Назар кардам ба тиллоранг мӯяш,

Ба чашмони кабудаш, сурх рӯяш.

Чунин духтар, чунин симои хушгил,

Кӣ медонад, киро хуш карда дар дил?

Дар ин хона — таваллудгоҳи инсон

Нигаҳ кардам ба рангоранг тифлон,

Яке бе мӯй буду сап-сафедак,

Дигар мӯи сияҳ буд печ-печак.

Яке ором, дигар бесаранҷом,

Яке шакле гирифта, дигаре хом.

Ба хона, аз қафои як тиреза,

Нигаҳ мекард марде бо ситеза.

Ба кин мӯи лабашро тоб медод,

Қасам бар хулқу бар одоб медод,

Кушода чашмро чун шоҳкоса,

Занашро таъна мезад он.





 Хулоса,

Ба ман гуфтанд, ки аз зан қимоб аст.

Зи духтар зодани зан дар азоб аст.

Намехоҳад, ки бинад духтарашро,

Муборакбод гӯяд модарашро.

Ба дил гуфтам, ки:




  “Ҷоҳил мард будаст,

Тани моро нишаста гард будаст”.

Ба ҷои ӯ сано гуфтам худи ман,

Ба ин навзод духтарча, ба ин зан

Сано гуфтам ба занҳое ки имрӯз

Ба кори мамлакат ҳастанд дилсӯз,

Сано гуфтам ба фарзанди ҷигарбанд,

Ба ҳар як модари дорои фарзанд.

Яқин дорам, ки ин духтарчаи нав

Шавад фардо ба модарҳош пайрав.

Азизи халқ, донишманд гардад,

Ба кори судовар банд гардад.

Агар марде шавад пайдо ки онро

Кунад таҳқир, ранҷонад занонро,

Чунин номардро нодон шуморад,

Ба дарё ташна бурда, ташна орад.

Ба момо дӯхтам чашмони худро,

Гирифтам дар шиканҷа ҷони худро.

Рухи момо ба чашм осуда бинмуд,

Нигоҳе карду лаб бо ханда бикшуд:

Падар гаштед як тиллописарро,

Муборакбод мегӯям падарро.

— Саломат модараш?              

                  — ҷонаш раҳо ёфт,         

Ба бахташ кӯдаки олампано ёфт,

Ман аз шодӣ зи ҷо ҷастам, паридам,

Рухи фарзанди навзодам бидидам,

Нахустин бор бишнидам садояш,

Дари дилро кушодам ман барояш.

Даҳан во карда меҷунбонд лабро,

Ба дил мекард ҷо ишқи насабро

Маранҷ аз ман ту,




эй додои духтар,

Ки додам ман туро дашном яксар.

Туро духтар маро бошад писар шуд,

Барои мову ту як ид сар шуд.

Кӣ медонад, ки як рӯзи мусоид,

Қудои ҳамдигар хоҳем гардид.

Писарро пешкаш кардам ватанро,

Диёри дилписанди хештанро,

Замини сабзранги тоҷиконро,

Садои рӯдҳои зарфишонро,

Чарогоҳони пур аз молҳоро,

Саодатбахш моҳу солҳоро,

Деҳоту шаҳрҳои нав ба навро,

Ба ҳусн аз боғҳо бурда гаравро,

Фаровонмеҳнатӣ,



    нону намакро,

Суруди рафта то авҷи фалакро.

Ба ӯ ман ҳадя кардам манзиламро,

Чароғи нурпоши маҳфиламро.

Умеду орзу, омоли худро,

Пур аз саъю ҷадал иқболи худро.

На танҳо кард онро бахт оғӯш,

На танҳо зиндагӣ бӯсид пурҷӯш,

Ҳанӯз онро дучор ояд заду хӯрд,

Ба ӯ ояндаро бояд ки биспурд.

Писарҷон, чун кушоӣ дидагонро,

Ба чашми хештан бинӣ ҷаҳонро.

Ту ҳам фарзанди шарқӣ, Осиёӣ,

Валекин Осиёи пурсафоӣ,

Ту ҳоло хоб кун,




роҳат нафас гир.

Бизан фарёдҳову нӯш кун шир!

Ман акнун меравам, поезд ояд,

Мулоқоти наве дар пеш бояд.

Мулоқоти наве бо пирамарде,

Адиби озмуда ҳар набарде.

Кӯҳансоле, ки дида ду замонро,

Ғаму андӯҳу шодии ҷаҳонро.

Кӯҳансоле, ки дил пур аз умед аст,

Раҳаш монанди мӯҳояш сафед аст.

Кӯҳансоле, ки донад Осиёро,

Ба гӯшоянда аз ҳар дил садоро.

Садои Осиёро хуб донад,

Худ ӯро Осиё маҳбуб хонад.

МУЛОҚОТИ ДУЮМ

Агарчи дар забон аз рӯзи аввал

Ба расмият ҳама гӯянд вокзал,

Валекин ман ба навъи тоза гӯям,

Ба шаҳр онро дару дарвоза гӯям.

Аз ин ҷо шаҳри моро ибтидояст,

Ба шаҳри мо аз ин ҷо рафтуояст.

Душанбе мисли боғи тоза сабзид,

Ба шаҳри нозанин монанд гардид,

Ба ҷӯш омад аз ин ҷо зиндагонӣ,

Ба ин ҷо аз Россия меҳрубонӣ:

Нахустин мех, оҳан шиша омад,

Нахустин чӯб ҳам аз беша омад.

Дар ин ҷо Тоҷикистон кард оғӯш

Бародар халқҳоро гарм, пурҷӯш

Ба ин ҷо дӯстӣ омад ба тоҷик,

Ба ин ҷо омад аз ҳар сӯй табрик.

Ба ин ҷо ҳолдон Куйбишев омад,

Ба наздаш косибу деҳқон баромад.

Вакили партия овард табрик

Ба муздурони кӯҳистони тоҷик.

Расидам ман ба ин дарвозаи шаҳр,

Шунидам васфи шаҳр, овозаи шаҳр.

Аз ин дарвоза модарҳо ба ҳар сӯ,

Гуселонанд фарзандони дилҷӯ.

Яке гардан ба гардан монда бо дӯст,

Дигар ғарқи ҷамоли ёри некӯст.

Дар ин ҷо пойтахт омад ба дунё,

Дар ин ҷо оҳи мо гардид боло.

Дар ин ҷо сар шавад дидорбинӣ,

Дар ин ҷо унсгирию қаринӣ.

Дар ин ҷо ашки васлу ашки ҳиҷрон,

Дар ин ҷо ошиқон хандону гирён.

Дар ин ҷо роҳпоӣ, интизорист,

Барои дӯст ҷону дилсупорист.

Дар ин ҷо бӯсаҳои нарм бинӣ,

Дар ин ҷо ноз бинӣ, шарм бинӣ.

Аз ин ҷо шаҳри мо овоза дорад,

Чунин вокзал, чунин дарвоза дорад.

Ба ёдам ҳаст даврони амирӣ,

Ҳисори кӯҳна — маъвои асирӣ.

Ҳисори кӯҳна ҳам дарвозае дошт,

Ҷафову ҷаври беандозае дошт.

Дар он ҷо дасти хунин буд боло,

Фалак мекард аз ин даст парво.

Дар он ҷо мадраса,  масҷид ҳам буд,

Намозу рӯзаву таҳдид ҳам буд.

Дар он ҷо одамон бозор диданд,

Дар он бозор банду дор диданд.

Дар он ҷо қалъаи ҳокимнишин буд,

Замин ҳам аз фишори он ғамин буд.

Ба зери қалъазиндон кор мекард,

Ба одам во даҳан чун ғор мекард.

Ту аз дарвоза ҳайрон мегузаштӣ,

Ба хун оғушта нолон мегузаштӣ.

Дар он ҷо каллабур дарвозабон буд,

Хироҷи мамлакат ҷон буд, ҷон буд.

Дар он ҷо фитнагар найранг мекард,

Бародар бо бародар ҷанг мекард.

Дар он ҷо сарзамини офтобӣ
Ниҳон мегашт дар хоки харобӣ.

Дар он ҷо дуд аз вайрона мехест,

Фиғону нола аз ҳар хона мехест.

Дар он ҷо қадри кас помол мегашт,

Ба ҳоким вақф молу ҳол мегашт.

Фиристоданд амирони Бухоро

Ба он ҷо ҷаҳл ҳам ҷабру ҷафоро.

Валекин дар иваз аз камбағалҳо,

Талаб карданд асбоби тарабро.

Амир аз ранҷи мо ганҷина месохт,

Ба қасри зулм нав-нав зина месохт.

Равон шуд зар ба он ҷо дона-дона,

Ба мисли ашки мо бо ҳар баҳона.

Ба он дарвоза каргас лона мемонд,

Аҷуз аз девҳо афсона мехонд.

Дар он ҷо рӯди кӯҳӣ дар фиғон буд,

Фиканда дар ҷабин чинҳо равон буд.

Сари худро ба санги хора мезад,—

Ба ёди мискину бечора мезад.

Дар он ҷо бенаво буданд мурғон,

Гурезон оҳувон аз чашмасорон.

Ба ҳоли одамон саг нола мекард,

Ба саҳро доғ дар дил лола мекард.

Ба ёдам ҳаст, дар бозору майдон

Халойиқ борҳо бардошт исён.

Адолатҷӯ, ҳақиқатхоҳ мешуд,

Ғазабнок аз ҷафои шоҳ мешуд.

Амон ҷустанд мардум аз амирон,

Вале гаштанд дар ин роҳ қурбон.

Ба халқ омад мадад,




  дарвоза во шуд,

Бинои зулму бедодӣ фано шуд.

Ба он ҷо лашкари озодӣ омад,

Насими навбаҳори шодӣ омад.

Ба болои сари мо зад шарора,

Ба ранги сурх ҷоноҷон ситора.

Фақирон зиндагӣ аз сар гирифтанд,

Далерон роҳи фатҳовар гирифтанд.

Адиби мо ҳам аз нав зинда гардид,

Ба мисли чашмаи ҷӯшанда гардид.

Фиканд аз дӯш дунёи куҳанро,

Гирифт аз пою аз гардан расанро.

Ба нури субҳи озодӣ назар кард,

Ба васфи нури оламгир сар кард.

Ба дарди халқ, дарди худ даво ёфт,

Нафас озод гиранда ҳаво ёфт,

Яроқашро мубориз аз қалам кард,

Ҳақиқатро, тамаддунро алам кард.

Адиб аз қатра ҳам тобандатар шуд,

Қиёми халқ — дарё, ӯ гуҳар шуд.

Ман инро интизорам, интизорам,

Ба дарвоза — ба вокзал чашмдорам.

Қатор омад вагон, поезд омад,

Ба ҷони интизорон ҷон даромад.

Ду чашми ман ба дарҳои вагон шуд,

Мана, аз дар адиби мо аён шуд.

Намоён гашт фарзанди Бухоро,

Ҳамон тавре, ки дидӣ дар “Алифбо”,

Сафедӣ ришро ишғол карда,

Танашро хастагӣ беҳол карда.

Валекин дил ҷавон, пурҷӯш сина,

Асо дар даст по монад ба зина.

Қариб аз нур монда чашмҳояш,

Шуда ларзон садояш, дасту пояш.

Адиби хешро оғӯш кардем,

Заданҳои дилашро гӯш кардем,

Ба устоди қаламкаш дод пайғом,

Тамоми шаҳр аз ҳар як дару бом.

Салом омад, дуруд омад ба Айнӣ,

Саломи чун суруд омад ба Айнӣ,

Муяссар шуд маро дар як саҳаргоҳ,

Ки бинам рӯи ду инсони дилхоҳ.

Яке фарзанди ман, навзоди ман буд,

Дигар панди ману устоди ман буд.
ДАР БОҒ
Сухан ронам ман аз боғи дилоро

Намоям ошно бо вай шуморо.

Шумо дар боғ сайри нур бинед,

Дили худро аз он масрур бинед.

Чароғи ҷовидонӣ дар фурӯз аст,

Дурахшон чеҳраи рӯз аст, рӯз аст.

Қалам, коғаз, сиёҳӣ буд дар пеш,

Адиби пир бо андешаи хеш.

Сухандонро басе хушҳол кардем,

Ду соат пеш истиқбол кардем.

Табиат ҳам ба истиқболаш омад,

Чаман дар пурсиши аҳволаш омад.

Ба гирдаш боғ бо сад ноз мегуфт:

“Гули зебои рангоранг бишкуфт.

Ба одам саҳнаи ман шӯълабор аст,

Баҳорасту баҳорасту баҳораст”.

Ба гирди ҳавз сабза сар кашида,

Ба ҳар ҷо лолаи зебо дамида,

Тамоми рустаниҳо пок буданд,

Ба рӯидан ҳама чолок буданд.

Ба чашмат барги сабзи навбаҳорӣ
Дурахшон буд мисли гӯшворе,

Нафас бигрифта аз боғи суманбӯ,

Паридан дошт парранда ба ҳар сӯ.

Ду-се рӯз аст, ки борон хамӯш аст,

Садои раъди барқафшон хамӯш аст.

Ба сӯи офтоби оламоро

Сари худро ҳама карданд боло.

Намегаштанд сер аз шӯълаи рӯз,

Гули себаргаи аз гард маҳфуз.

Ҳаво софу шаби торик дур аст,

Замин монанди уқёнуси нур аст.

Латофатбор дашту кӯҳсоранд,

Ҳама шодоб аз файзи баҳоранд.

Ба наздам пирамарди шарқ дидам,

Ба нур онро соропо ғарқ дидам,

Адиб аз нур давлатманд гашта,

Ба нур аз ҷону дил пайванд гашта,

Ҳамеша равшаниро орзӯ дошт,

Умед аз бахту аз рӯзи накӯ дошт.

Вале дар ҳуҷраи танги Бухоро

Намешуд равшаноӣ ҳеҷ пайдо.

Дар он ҷо ӯ намедонист, ки чун

Барояд офтоб аз бурҷи гардун?

Чӣ сон аз осмони пурситора

Заминро моҳ месозад назора!

Чи сон бо ёди шамси лаълрухсор,

Шафақ аз дил кашад оҳи шарарбор?

Фақат медид машриқи кӯҳанро,

Намоишгоҳи тобуту кафанро.

Ба ҳуҷра мешуданд аз як қабат дар

Ҳам одам, ҳам ҳаво дохил баробар.

Адиб аз мадраса аз ҳуҷраи тор

Нигаҳ мекард бар шаҳри дилозор.

Ба зери гунбази шаҳри Бухоро

Фақат медид торик Осиёро.

Дар он ҷо хуни одам ҷӯй мешуд,

Замин аз мурдагон бадбӯй мешуд.

Дар он ҷо марг хандон кафзанӣ дошт,

Сиёҳӣ бо сафедӣ душманӣ дошт.

Саҳарро, шомро мекард таъин

Ба аҳли ҳуҷра овози муаззин,

Чароғи мадраса дар кунҷи тира

Ба мисли кирми шаб месӯхт хира.

Ба чашми нурҷӯ, марди адабхоҳ
Гаҳе Хайём мешуд шӯълаи моҳ,

Зи Саъдӣ гоҳ оташпора мешуд,

Ба гирди Рӯдакӣ сайёра мешуд.

Чароғ аз назм, нур аз назм меҷуст,

Ба ишқи назм мисли сабза меруст.

Сухан аз назми сеҳрангез мегуфт,

Ба ёди назм ӯ мехест, мехуфт.

Ягона дафъи савдояш ҳамин буд,

Ҳаёти нурҷӯянда чунин буд.

Ба ӯ гуфтанд, ки “Рӯзат сиёҳ аст,

Ба одам равшаниҷӯӣ гуноҳ аст.

Ту акнун дар чаҳи зиндон бихобӣ,

Бимирию муроди дил наёбӣ”.

Ба болои сараш ҷаллод омад,

Дами шамшери истибдод омад.

Пас аз рӯзу шабони интизорӣ,

Пас аз ранҷурию хорию зорӣ,

Ба зери чоҳ дасти рус омад,

Фурӯзон нурҳои рӯз омад.

Бадин сон Октябр онро раҳо кард.

Бадин сон бо чароғаш ошно кард.

Адиб аз нав таваллуд шуд, ҷавон шуд,

Адиби дӯстдори тоҷикон шуд.

Фақат мондаст аз даври асирӣ
Ба пушти он паи чӯби амирӣ.

Касе ки халқро машҳур гардид,

Нахустин бор сер аз нур гардид,

Ватан аз ҷаҳлу торикӣ шуд озод,

Ба Айнӣ шаъну шӯҳратҳо фиристод.

Худи устод машъал шуд, алав шуд,

Чароғи мардуми дунёи нав шуд.

Ба рӯяш нур бинам, барқ бинам,

Ҳувайдо саргузашти Шарқ бинам.

Чу Айнӣ Шарқ асиру бенаво буд,—

Ба зери чоҳи зиндон Осиё буд.

Кунун Шарқи куҳан бедор гаштаст,

Ба озодипарастон ёр гаштаст.

Мубориз, сулҳҷӯ, бебок бинам,

Замин буду кунун афлок бинам.

Ҳанӯз аз Ғарб гарчи танк ояд,

Ба сӯи Осиё бо ҷанг ояд,

Ҳанӯз аз Шарқ бӯи дуд хезад,

Сутуни дуди нафтолуд хезад.

Ҳанӯз озурданӣ ҷони арабро,

Ба яғмо бурданӣ хони арабро.

Вале машриқ аз таҳдиди ағёр

Наметарсад, намеларзад дигар бор.

Баҳори зиндагиро дӯст дорад,

Ба зидди ҷанги нав ӯ ҷанг орад.

***

Ба бӯи гул ману устод мастем...

Ба гирди ҳавз ҳар ду менишастем.

Ба ёди ман расид овози фарзанд,

Хаёли ман ба он овоз шуд банд.

Ман охир иди нав дар хона дорам,

Ба халқи кишварам идона дорам,

Назар кардам ба пири ранҷдида,

Ба ду чашмон, ба абрӯи хамида.

Назар кардам, ба хатҳои ҷабинаш,

Ба мӯҳои сараш,  хамҳои чинаш.


Падар гӯё маро табрик мегуфт,

Суханҳои ба дил наздик мегуфт.

Падар мегуфт: “Одам чун дарахт аст,

Дарахти решаномаҳкам карахт аст

Дарахт аз офтобу об рӯяд,

Қади сабзаш ҳавои нарм ҷӯяд,

Агар бисёртар ӯ реша ронад,

Саломат аз хатар мондан тавонад.

Агар хоҳӣ ту ҳам ҷовид монӣ,

Ба хоки мулк бояд реша ронӣ.

Писарро тарбият бинмо падарвор,

Ки гардад он мубориз халқро ёр.

Ба фарзанд оташи ишқи Ватанро

Фурӯзон кун, фурӯзон, ҷаҳд бинмо.

Агар ман кӯҳсоронро ба машриқ
Кунам монанд, хоҳӣ кард тасдиқ.

Ба сурат кӯҳсорон пуршукӯҳ аст,

Фаровон нур дар болои кӯҳ аст.

Мусаффо обҳо дорад дар оғӯш,

Зада хиргоҳи барфин бар сари дӯш.

Вале бар кӯҳсори мулки дигар,

Ту бо чашми дақиқи хеш бингар.

Дар он ҷо бешаи ором бинӣ,

Гурезон сайд бинӣ, дом бинӣ.

Дар он ҷо тангнои соярав ҳаст,

Дар он ҷо партгоҳи ғежу дав ҳаст.

Ба мисли ҳуҷраи шаҳри Бухоро

Равонад ҳукм торикӣ дар он ҷо.

Ба фарзандат сабақ омӯз, зинҳор,

Ки аз макри адӯ бошад хабардор.

Ба ҳар ҷо илм бурда ҷаҳл ронад,

Қасос аз ҷаҳлу нодонӣ ситонад.

Фишорад гарм дасти дӯстонро,

Мададгорӣ кунад афтодагонро.

Ба мисли заррае тобанда бошад,

Ба ҳар маҳфил чароғи 





зинда бошад.

Ба олам насл аз мо ёдгор аст,

Ба ӯ фардои инсон чашмдор аст”.

*** 

Барои дӯстон, хонандагонам

Ба назм овардаам ин достонам.

Ҳикоят кардаам аз як саҳаргоҳ,—

Саҳаргоҳе, ки касро буд дилхоҳ.

Маҳи апрел, моҳи навбаҳор аст,

Табиат сабзу хуррам,




   гул ба бор аст.

Магар созам ягон боре фаромӯш

Адиберо ки буд ҳам ақл ҳам ҳуш?

Писарҷонам, магар созам фаромӯш

Даме, ки кардам овози туро гӯш?

1954

ДУХТАРИ МУҚАДДАС

Духтари ҳиндӣ адолатхоҳ шуд,

Аз баду неки ҷаҳон огоҳ шуд. 

Ҷустуҷӯ мекард он инсофро,

Осмони софи кӯҳи Қофро, 

Олами аз шӯру ғавғо покро,

Рӯҳпарвар, тозаву тар хокро. 

Дӯстиро, чеҳраҳои бозро,

Бомдоди рӯзи некоғозро. 

Чашми ақли худ ба одам чун кушод,

Аз ҷафобинӣ ба дод омад, ба дод.

Рӯи он мисли гули пажмурда шуд,

Дар даруни сина дил афшурда шуд. 

Рӯз аз рӯз об мешуд мисли мум, 

Ғам ба ӯ мекард чун оташ ҳуҷум.

Чун ба дар мебаст чашми интизор,

Ёд мекард аз суханҳои Тагор:

“Ҳар қадар занҷир гардад тангтар,

Тоб вақти кашмакаш н-орад дигар”. 

уд ба худ мехонд “Банда Матарам”1
“Оби Ганга ошиқи хокистарам” 

Кӯҳи сабр акнун чу вулқон гашта буд,

Чашми дарёи хурӯшон гашта буд. 

Ҷандбибиро2  ба хун оғушта дид, 

Дар муқобил душманонро кушта дид. 

Хост чун боде, ки ояд аз дара,

Дар биёбон паҳн гардад яксара. 

Аз дамаш рӯбад хасу хошокро,

Пок созад, пок рӯи хокро. 

Духтари ҳиндӣ адолатхоҳ шуд,

Аз баду неки ҷаҳон огоҳ шуд. 

Аз нишастан, сабр кардан ор кард,

Хешро дар кӯчаву бозор кард. 

Кулбаи вайронаро партофт, рафт,

Бахти нопайдои худро кофт, рафт. 

Кӯчаву бозор пур буд аз гадо,

Аз гапи “бахшишу” аз дарвешҳо. 

Тарк карда одамон Банголаро,

Ҳавлию гову бузу бузғоларо. 

Мурғҳо гардида беҳолу карахт

Бе ғизову дона дар шохи дарахт. 

Ҳиндӣ аз дасти мусулмон дар азоб,

Худ мусулмон аст бо ҳоли хароб. 

Як ҳавову як замину обро, 

Як макон, як ҷои хӯрду хобро,

Як ғаму андӯҳро, як дардро,

Як садои дил, як оҳи сардро, 

Ғайр-бевиҷдон ба ду тақсим кард,

Мамлакатро ҷои хавфу бим кард. 

Духтари ҳиндӣ ба ҳар сӯ чашм дӯхт,

Ҳар нигоҳаш чун шафақ афрӯхт, сӯхт. 

Монда буд хомӯш тӯпи “Замзама”1 
Гӯшро кар карда “Султон Ҷамҷама” 

Дид он тӯфони моҳи Ҳутро,

Ҳам кафан, ҳам гӯр, ҳам тобутро. 

Шуд ба чашмаш мисли иблиси палид

Сояи ғафси Маунбетен1  падид.

Духтари ҳиндӣ адолатхоҳ шуд,

Аз баду неки ҷаҳон огоҳ шуд. 

Кард аз Лоҳури пурдаҳшат фирор

Чун рамида сайд сӯи кӯҳсор. 

Орзӯи гӯшаи Кашмир кард,

Шиква аз бераҳмии тақдир кард. 

Хост хилватгоҳ дар вайронае,

Бутпарастию ибодатхонае. 

Хост, ки дигар набинад рӯзро,

Чеҳраи бадхоҳи оламсӯзро. 

Хост пӯшад рӯйро аз офтоб,

Чун маҳи афтода дар зери саҳоб. 

Нашнавад бо гӯш фарёди касе,

Ғингаси занбӯру овози хасе. 

Хост, ки маҳфуз дорад нангро,

Баста дар дил аз қаноат сангро. 

Рӯ ниҳад бар Шива1  бо аҷзу ниёз,

Бошад он чун уд дар сӯзу гудоз. 

Монда духтар дастро болои даст,

Дар ибодатхона чандин маҳ нишаст.

Халқро машҳур нақли тоза шуд, 

Чун муқаддас духтаре овоза шуд. 

Карда дар бар пӯсти бабру паланг,

Гоҳ берун шуд ба дашти сабзранг. 

Гоҳ мисли соя дар шабҳои тор

Мулкро мекард он гашту гузор. 

Ҷустуҷӯ мекард қути лоямут,

То каме ором созад нафси худ. 

Аз тамошо чашм мепӯшид он,

Чун дили саҳро намеҷӯшид он. 

Лек дуздида дили онро ба худ,

Зинати Кашмир мафтун менамуд. 

Бод меовард аз “Боғи насим”2 
Дар саҳаргоҳон димоғашро шамим. 

Дасти рассоми табиат дилрабо,

Чун арӯс ороста Кашмирро. 

Кӯҳи барфин — оби ширин дорад он,

Чашмаву рӯди булӯрин дорад он.

Абр агар аз осмон борон диҳад,

Аз замин гул шаддаи марҷон диҳад. 

Осмонаш чун гилеми рангае,

Ё ба мисли лаълии пуртангае, 

Пас чӣ сон дилро набандад ҳусни он, 

Бо ҳазорон шаъшаа, бе ресмон! 

Лаънат он касро, ки созад бо итоб,

Ин латифӣ, ин зарифиро хароб!

Духтари ҳиндӣ яроқи ҷанг дид,

Вақти сайругашт тӯпу танг дид. 

Лашкари бегона дар он ҷо шудаст,

Зинати Кашмир зери по шудаст. 

Дуди танк, аэроплан, дуди мотор

Ҳалқа мезад дар фазои беғубор. 

Духтари ҳиндӣ ба хашм омад, ба хашм,

Боз шуд чун мош онро ҳар ду чашм. 

Чун нидо, чун огаҳӣ, ҳамчун қасам

Ин суруд омад ба гӯшам дам ба дам. 

“Лолаҳо, бигзор, дар Кашмири мо

Доимо бошанд дар нашъунамо. 

Обҳо, бигзор, ҷӯшанду даманд

Чун сафедӣ дар уфуқ — субҳи баланд, 

Мо вале ҷонсахт мардон мерасем,

Мисли санги кӯҳсорон мерасем, 

То ки рӯзи имтиҳон, рӯзи ҷидол

Хам насозад қомати моро шамол”1 . 

Духтари ҳиндӣ адолатхоҳ шуд,

Аз баду неки ҷаҳон огоҳ шуд. 

Боз дунболи раҳи дигар гирифт,

Роҳи одамгарди Амритсар2  гирифт. 

Гашт дар шаҳру ба ҳар кас гӯш кард,

Лаб фуру басту нафас хомӯш кард. 

Шаҳр буд аммо пур аз овози халқ,

Аз чапакҳои фалакандози халқ.

Дар миёни кӯчаву бозорҳо,

Дар дами дар, дар таги деворҳо

Одамон дар коғаз имзо мекунанд,

Сулҳро ташвиқу илқо мекунанд. 

Сулҳ — мегуфтанд, ки — омоли мост

Навбаҳори чор фасли соли мост. 

Сулҳ истиқболи фарзандон бувад,

Хотири ҷамъи куҳансолон бувад, 

Сулҳ бошад, бигзарад нон бемалол

Аз гулӯи халқ дар ҳар гуна ҳол. 

Адлро барпо кунад паймони сулҳ,

Бахтро парво кунад даврони сулҳ.

Духтари ҳиндӣ ба гапҳо гӯш кард,

Пайкараш ларзиду тобу тӯш кард. 

Кучаҳоро хӯрда кард аз рафтуо,

Мешунид аз халқ як гуна нидо.

Менависад номи худ дар ҳар қадам

Ҳар яке бо нӯги ангушту қалам. 

Тӯдаеро кам-камак наздик шуд,

Сулҳҷӯро аз паи табрик шуд. 

Духтаре, ки адлро уммед дошт,

Бо қалам дар коғаз имзоро гузошт. 

Духтари ҳиндӣ адолатхоҳ шуд,

Одам аз таърихи он огоҳ шуд, 

Аз Ватан, аз сарзамини модарӣ,

Рафт берун, дид мулки дигаре. 

Дид кишварҳои гуногуни даҳр,

Сулҳпарварҳои рӯзафзуни даҳр. 

Дар забон, дар ғоя, мазҳаб мухталиф 

Аз паи сулҳанд, аммо ҳамрадиф. 

Дид як роҳи сафеди сулҳро,

Қалъаву қулфу калиди сулҳро.

Конгресси Вена оғӯшаш намуд,

Сулҳро чун ҳалқа бар гӯшаш намуд. 

Мисли як уммеди дерин Москва,

Орзуву хоби ширин Москва,

Такягоҳи сулҳҷӯён Москва,

Иттифоқи дӯстдорон Москва, 

Шаҳри бемонанди пуршон Москва,

Ҷони дунё, ҷони инсон Москва, 

Пойтахти мулки аъзам Москва,

Дар вафову аҳд маҳкам Москва, 

Ҳиндудухтарро саодатманд кард, —

Меҳмон бинмудаву хурсанд кард. 

Духтари ҳиндӣ адолатхоҳ шуд,

Олам аз таърихи он огоҳ шуд. 

1955 

САДОИ ОСИЁ 

Осиё гӯяд сухан, 

Овози онро бишнавед!

Мавҷи дарё, 



ғурриши баҳри дамонро бишнавед!

Осиё бедор шуд, бедор, 




тарки хоб кард,

Ростиву дӯстиро 



оқибат дарёб кард,

Шеъри Ҳофизро ба ёд оред, — 





дарди Шарқро,

Нолаҳои зор-зору оҳҳои сардро: 

“Шаби торику бими мавҷу гардоби 

чунин ҳойил,

Куҷо донанд ҳоли мо сабукборони соҳилҳо”.

Дар шаби торик, 



     бими мавҷ дигар Осиё 

Аз сабукборони соҳилҳо надорад шикваҳо.

Мефишоранд аз таҳи дил 




дасти онро дӯстон,

То сари онро расонанд аз замин бар осмон.

Рафт он давре, ки одамро пур аз таҳқир буд,

Шабнишинро нуқли маҷлис 




донаи занҷир буд.

Рафт давре, ки ҷудо буданд мисли чашмҳо

Халқҳо-ҳамсояҳо дар сарзамини Осиё.
Меваҳо аз меваҳо гиранд пайванди наве,

Гирад аз ҳамсояҳо 




ҳамсоя ҳам панди наве.

Рафт давре, ки садои Чин 





намеомад ба гӯш,

Хуни дил мехӯрд ҳиндӣ — 




буд Ҳиндустон хамӯш.

Рафт давре, ки 



ба гирдаш индонезӣ хӯрд ҳеҷ
Дар ғами як луқма моҳӣ, 





дар ғами як каф биринҷ
Мешавад нобуд акнун 




фирмаи ҷабру ситам,

Занг мебандад дар оби баҳр занҷири ситам

Бирма чун боғи ҷавон 




майли шукуфтан мекунад,

Дар Сарандеб коргар 




ҷуръат ба гуфтан мекунад. 

Осиё! 


монанди модар меҳрубонастӣ маро 

Мӯҳраи меҳри дилу беҳтар зи ҷонастӣ маро.

Осиёро ман ба чашми хештан санҷидаам, 

Чеҳраи хандони фарзандони онро дидаам.

Дидаам садҳо нишони мозии манҳусро,

Аз қафои панҷара нолидани маҳбусро.

Аз намоишгоҳи Ханкоу 





гузарҳо кардаам,

Ёди деҳқонони Чинро 





дар дилам овардаам.

Ғоиб аз чашмам намегарданд 






мазлумон ҳанӯз,

Теғу шамшеру камону 




кундаву зиндон ҳанӯз.

Сангдил жандармаву




 фармони сардорон ҳанӯз, 

Даҳшатафкан, 



ларзаафкан 





ҳайкали ҳоқон ҳанӯз.

Дар намоишгоҳ дидам 





чорпоя моларо,

Садямоқӣ ҷомаҳои пораи садсоларо. 

Аз даруни синаи деҳқон 




дилеро кандаанд,

Саркашонро дар таги чоҳи сияҳ 






афкандаанд.

Духтари даҳсоларо 




дар деги ҷӯшон пухтаанд.

Метавонам оварам ин қисаҳоро 






чанд-чанд...

Зинда бошад, 



зинда бошад, 




ин ҷавондухтар ҳанӯз,

Мебарояд чун шафақ 




дар пешвози субҳи рӯз.

ӯ садои Чин бувад, 




ӯ шӯълаҳои Осиё,

Халқҳои рӯи оламро расонад ин нидо:

— Зиндаам, 



чунки Ватан нӯшид аз оби ҳаёт,

Мегузорад по ба роҳи бахт бо азму субот.

Киштзороне, ки зери бор сархам кардаанд,

Бар суруди ман 




суруди тозаро зам кардаанд.

Месароям 



ман ба базми дӯстдорони замин,

Дар замини навҷавонгардида, 






дар оғӯши Чин.

Ман суруди Осиёям, 




қитъаи огоҳдил,

Қитъае, ки кард қомат рост





аз болои гил. 

Ман суруди коргар — 





муздури бандаргоҳҳо,

Ҳамдами дарёдавардон, 





посбони роҳҳо”.

Осиё ҳамроҳи Африка сухан оғоз кард, 

Бо ду дасти худ 




дари иқболи худро боз кард.

Осиё гӯяд сухан 



аз печу тоби руди Нил,

Аз булӯрин қатраҳои сард-оби рӯди Нил.

Руди Нил ояд ба хоки Миср аз роҳи дароз,

Реги саҳро рӯ ниҳад 




бар Нил бо аҷзу ниёз.

Бо хати хоно навиштанд — 





аз замонҳои қадим 

Ташнагон дар санги хоро мадҳи дарёи азим:

“Нил агар саршор бошад, 





лаб занад,






ҷӯшад, 







дамад,

Ризқи фаллоҳон фаровон, 





баҳрашон ояд мадад.

Нил агар хоҳад, 



ба ҳар кас медиҳад ҷоҳу ҷалол” 

Мисриёнро зистан бе Нил? 





ин амри маҳол!

Мардуми ин сарзамин 




дар рӯзи мотам, 






рӯзи тӯй,

Мекунад бо меҳрубон рӯди бузургаш гуфтугӯй.

Модарон оранд тифлонро ба назди оби рӯд

Бо таваллоу тазаррӯъ 




бо салому бо суҷуд.

Орзу доранд, ки фарзандашон монанди Нил

То абад пурҷӯш бошад, арҷманду софдил. 

Ассуан лабташнагони Мисрро ёрӣ кунад,

Дар биёбон обҳои Нилро ҷорӣ кунад.

Дар забон орад араб 




шодона Аттаҳрирро1 
Нек бинад 



чеҳраи ояндаи тақдирро.

Аз гузашти рӯзгори бад 





бузургон гуфтаанд, 

Дурри маъниро ба сӯҳони тафаккур суфтаанд:

“Саъдӣ, ту бирав хайма ба гулзори дигар зан,

К-ин меваи бори ту ба тороҷ расидаст”.

Шарқ акнун шод бошад аз самар, аз бори худ,

Хаймаи худро занад 




дар гӯшаи гулзори худ. 

Шарқ борашро намояд ҳифз аз ғоратгарон, 

Аз ҳуҷуми гармселу 




офати боди хазон. 

Аввалин бор аст, ки чун офтоби нав-тулӯъ,

Шери сангин1 


пардаи асрор бардорад зи рӯ.

Шери сангин пардаро бардошт... 






Раъду барқ хест,

Аз Сувайс омад садои халқ: 





“Мебоист зист!”

Бо ҳамин нийят садои Осиё ояд баланд,

Бо ҳамин нийят намояд пора занҷиру каманд.

Бо ҳамин нийят ба Деҳлӣ омаданд

аз ҳар канор

Ходимони бешумори Осиёи номдор.

Бо ҳамин нийят занони Ҳинд 

шамъ афрӯхтанд,

Ҷабҳа рангин карда дар каф уду 

маҷмар рӯхтанд. 

Бо ҳамин нийят гузар карданд аз паҳлӯи мо,

Кӯдакон дар даст гул, 

Бардошта бозичаҳо.

Гӯш кардам Шарқро, 




ҳам Нилро, ҳам Гангро,

Нармдил хоку замину 




пуртаҳаммул сангро. 

Гӯш кардам... 



Варзиши рӯди равон омад ба ёд

Деҳаи ман,



дар Ҳисори шодмон омад ба ёд,

Қуллаҳои барфпӯши кӯҳсоронаш ба ёд,

Чашмаҳои нуқрамонанди хурӯшонаш ба ёд.

Рӯди қишлоқи ман 




аз оҳу сабуктар меравад,

Дар шаби маҳтоб 




сина пур зи ахтар меравад.

Кокулафшонанд 




маҷнунбедҳо дар ин диёр,

Шӯълаафшонанд 




сафҳои чароғони Ҳисор.

Махмалин, абрешимин, 





кишту зироат дорад он,

Бо саодатҳои бепоён фароғат дорад он, 

Ин саодатро надонистанд аҷдодони ман,

Шуд насиб ин бахт, — 




ин даврон 





ба фарзандони ман.

Рӯди хурди деҳаи ман





ҷасту хезе мекунад,

Осмони Тоҷикистон рангрезӣ мекунад.

адиои Москва вақте ки мегӯяд суруд

Кӯдакон рақсанд хандон 





дар лаби руди кабуд. 

Рӯди хурди деҳаи ман 





рӯди пуршӯр аст, шӯр,

Бо садои рӯдҳои Осиё 





ҷӯр аст, ҷӯр.

Ман ба ин рӯди азизам 





меҳри дилро додаам,

Ҳамраҳаш дар кӯҳсорон 





роҳи нав бикшодаам.

Аз лаби ин рӯд, 




аз қишлоқи ҷоноҷони ман

Сар шуд овози дили ман, — 





мурғи хушилҳони ман.

Бо садои Осиё ҳамроҳ шуд,





ҳампой шуд, 

Дар сафи эҷодкорони саодат ҷой шуд.

Метавонад ҳар касе ки зӯр шуд, 






ғолиб шавад,

Молу мулки дигаронро ояду соҳиб шавад,

Моҳиёнро метавонад, ки наҳанг орад ба ком, 

Баҳри бетак рӯдҳоро дам кашад чун май зи ҷом.

Нест аммо қуввае ки азмро орад завол,

Рӯҳи озодипарастонро намояд поймол.

Баҳри озодӣ садои Осиё омад ба гӯш,

Хуни халқи Осиё омад ба ҷӯш, 





Омад ба ҷӯш! 

                                                                     1956
ҶОНИ ШИРИН

Ҷони ширин,



ин қадар ҷангам макун,

Ин қадар беҳуда дилтангам макун.

Гашта-гашта дар сафар боз омадам,

Боз дар наздат ба парвоз омадам.

Ҳар куҷо, ки хоб кардам, хестам,

Ҳар куҷо, ки буд ҷои зистам,

Ин дили ман манзили ёди ту буд,

Ёди рӯи ҳуснободи ту буд.

Бе ту нагзашт аз гулӯям об ҳам,

Бе ту дар чашмам наёмад хоб ҳам.

Бе ту ҳар як рӯзи ман як сол шуд,

Бе ту дил ғаш кард, чун атфол шуд.

Бе ту дидам гарчи зебо духтарон,

Бе ту бишнидам суруди ошиқон,

Бе ту дар тӯю тамошоҳо шудам,

Бе ту гоҳо булбули гӯё шудам,

Бе ту дар васфи занон гуфтам сухан,

Бе ту дар маҷлис фушурдам дасти зан,

Лек дар пеши назар рӯи ту буд,

Ҷилваҳои чашму абрӯи ту буд.

Ҷони ширин,



пас дигар ҷангам макун,

Ин қадар беҳуда дилтангам макун,

Нестам мисли падарҳои дигар

Дар бари фарзандҳо шому саҳар,

Чор гардад чашми онҳо дар раҳам,

Гум занад дилҳои онҳо дам ба дам.

Ку падар, гӯяд агар фарзанди мо,

Менамоӣ ту ба сӯи дар нигоҳ.

Дар замони пеш аҷдодони мо

Тарк мекарданд кӯҳистони мо.

Бахт меҷустанд аз бечорагӣ,

Мурда мерафтанд дар оворагӣ.

Мо вале аз он ғарибон нестем,

Дар суроғи бахт сарсон нестем.

Бахтро бо меҳнати озоди хеш

Кард инсони советӣ парвариш.

Мо сафар дорем бо амри Ватан,

Бо супоришҳои халқи хештан.

Дӯстиро ҷустуҷӯ дорем мо,

Аз амонӣ гуфтугӯ дорем мо,

Халқҳоро зиндагӣ илқо кунем,

Меҳри дилро ҳадя бар онҳо кунем.

Одамон аз дӯстӣ ёбанд бахт,

Душманӣ орад ба мардум рӯзи сахт.

Қалъа аз як пояи девор нест,

Боғ ҳам аз як буни пурбор нест.

Рӯи олам дидан, одам дидан аст,

Неку бадро дар ҷаҳон санҷидан аст.

Ҷони ширин, 

                 худ ки озод аз ғамӣ,

Аз ғами мазлумҳо огаҳ камӣ.

Ёд дорӣ, аз мубориз шоирон

Файз буд дар хонаи мо меҳмон.

Аз ватан гап сар кунӣ, дар мегирифт,

Дар ба мисли ҳезуми тар мегирифт.

Бештар хомӯш гарчи менишаст,

Гарчи камтар сӯи нон мебурд даст,

Дигаронро гарчи ӯ мекард гӯш,

Мекашид он гарчи таммоку хамӯш,

Лек чашмонаш шарар мерехтанд,

Хуни ҳасрат аз ҷигар мерехтанд.

Печу тобаш мисли мавҷи об буд,

Обҳои ноҳаи Панҷоб буд.

Борҳо ин мард зиндон дидааст,

Дар сари мӯ бозии ҷон дидааст.

Рӯ ба халқу кишвари маҳбуб кард,

Марги беинсофро мағлуб кард.

Табъ сарбозу қалам шамшер шуд,

Посбонаш назми оламгир шуд.

Адлҷӯён ӯ ҷаҳонгардӣ кунад,

Дар адои қарзи худ мардӣ кунад.

Зулм гарчи карда мӯяшро сафед,

Лек мегӯяд, ки: дунё боумед,

Файз Аҳмад ҳам зану фарзандро

Дар баҳои ҷон харад монанди мо.

Ҳар гаҳе ки ёди Покистон кунад,

Ёд аз ношод фарзандон кунад,

Гиряи фарзанд озораш диҳад,

Аз ғазаб қудрат ба гуфтораш диҳад.

Гиря дорад дӯстам — аз гиря фарқ,

Талх бошад гиряи фарзанди Шарқ.

Асрҳо бигрист шарқӣ зор-зор,

Шарқ шуд аз гиряи он шӯразор.

Вақти бозӣ, вақти шӯхӣ, беибо

Мекунад Парвези мо ҳам гиряҳо.

Ҳар куҷо ки бачча бошад, гиря ҳаст,

Лекин он гиря дигар ин дигар аст.

Ҷони ширин, фарқ кун дар кӯҳсор

Селро аз обҳои чашмасор.

Дар ватан фарзанди мо бадбахт нест,

Модари он ҳам зани сарсахт нест.

Дар диёри мо шуд одам арҷманд,

Шуд сари хамгаштаи занҳо баланд.

Ҳеҷ коре нест бе зан, хуб шуд,

Ифтихоре нест бе зан, хуб шуд.

Хуб шуд, ки зан ба давлат ёр шуд,

Мамлакат аз дасти зан гулзор шуд.

Кард зан вазъияти моро дигар,

Чун насими тоза дохил шуд ба сар.

Чашми хоболудро бедор кард,

Ҷоҳилу гумроҳро ҳушёр кард.

Дур шуд зан — модар аз аҷзу ниёз,

Тифл дар гаҳвораи ноз аст, ноз.

Кӯдакон шодон қадафрозӣ кунанд,

Кайф карда хандаву бозӣ кунанд.

Шодии фарзанд чун афзун шавад,

Рӯи модар бештар гулгун шавад.

Саъй бинмо, то набинад насли мо

Баъд аз ин манҳус рӯзи ҷангро.

Саъй кун фарзандҳо олим шаванд,

Бар ҳама сайёраҳо ҳоким шаванд,

Хандаву эҷодкориҳо кунанд,

Халқро эъҷози нав савғо кунанд.

Ҷони ширин, як нафас осуда бош,

Як нафас чун ғунчаи бикшуда бош,

Як нафас биншин ту дар паҳлӯи ман,

Як нафас хандида бингар сӯи ман.

Ёд кардам ҳарфи ширини туро,

Меҳрубониҳои дерини туро.

Гарчи пайдо гашт чин дар рӯи мо,

Гарчи пур шуд аз сафедӣ мӯи мо,

Орзу бисёр дорад дил ҳанӯз,

Ҷӯши ишқи ёр дорад дил ҳанӯз.

Орзу дорад, ки болу пар занад,

Гул ба мӯҳои сафеди сар занад,

Орзу дорад, ки бинад дурро,

Ҳикмати ояндаи машҳурро.

Хаймаи заррин занад бар рӯи моҳ,

Бар замин аз моҳ то созад нигоҳ.

Як нафас биншин, гапамро гӯш кун,

Сӯҳбати имрӯзаро пурҷӯш кун.

Аз сафар овардаам савғои хуб,

Ёди ёрон, ёди одамҳои хуб.

Ёди онҳое, ки ҷонон одаманд,

Дар ғами осудагии оламанд.

Гар ба онҳо дил диҳӣ, ҷон медиҳанд,

Ҷон ба роҳи аҳду паймон медиҳанд,

Бо ту то мурдан бародар мешаванд,

Дар ғаму шодӣ баробар мешаванд.

Сулҳ гӯӣ, мисли гул хандон шаванд,

Ҷанг гӯӣ, аз ғазаб тӯфон шаванд.

Пурҳарорат нест бе сулҳ офтоб,

Дар замин ҳам нест файзи беҳисоб,

Нест бахту нест парвози нишот,

Нест ин ҳусну латофат дар ҳаёт.

Халқҳоро ҳастии мо хуб шуд,

Давлати мо — давлати маҳбуб шуд.

Ҷони ширин, бин, чӣ сон сулҳ аст зӯр,

Бин чӣ сон шуд дӯстӣ моро зарур.

Шиква дорӣ, ки фалон бадгӯй зан

Таъна зад, писханд зад рӯзе ба ман.

Чун маро бинад, лабашро каҷ кунад,

Сӯҳбати бисёр талху фач кунад.

Гӯяд он аз беваҳо ҳам бадтарӣ,

Шавҳарат ҳасту вале бешавҳарӣ.

Раҳми кас ояд ба танҳоии ту,

Рӯзҳо, шабҳо ба раҳпоии ту.

Ҷони ширин,



ин қадар дигар маранҷ, 

Аз пичингу таънаи занҳои ланҷ.

Гар зане лаб каҷ намояд, ғам махӯр,

Менамояд ҳазл шояд, ғам махӯр.

Аз дугона сахт



   ранҷидан хатост,


(Дӯстонро ноз кардан ҳам равост.)

Беҳтар он ки сӯҳбати дигар кунем,

Бо хаёли дӯстон гап сар кунем.

Ҷашни шоир Рӯдакиро ёд ор,

Доштӣ дар хона меҳмон бешумор.

Меҳмон аз дуру аз наздик буд,

Оламе дар хонаи тоҷик буд.

Рус омад, турк омад аз дарат,

Духтари ҳиндӣ нишаст андар барат,

Қомати онро сарӣ печонда буд,

Дар ҷабинаш холи ҳинду монда буд.

Кокули маъшуқаи ошиқнавоз

Буд мисли мӯйҳои ту дароз.

Чун зани тоҷик — соҳибхоназан

Доштӣ пироҳани атлас ба тан.

Доштӣ дар сар хаёли меҳмон,

Аз чунин ташвиш будӣ шодмон.

Ёд дорӣ, ки ҳабаш биншаста буд,

ӯ лаби нони туро бишкаста буд.

Дӯстро чашмони он мекофтанд,

Сӯи ҳар кас чун шафақ метофтанд.

Ин писар аз кишвари Ангола буд,

Дар дилаш ғамҳои чандинсола буд.

Сарзаминаш гарчи дорад найшакар,

Гарчи хирман-хирман алмосу гуҳар,

Меҳмон аммо каси бечора буд,

Хушк-маҳкам мисли оҳанпора буд.

Аз ҷафоҷӯён шикоят дошт он,

Ҳам шикоят, ҳам ҳикоят дошт он.

Чунки ӯ медид дар атрофи хеш

Дӯстони бовафоро беш-беш:

Ман сиёҳам,— гуфт,— авлодам сиёҳ,

Ин сиёҳӣ шуд ба мо гӯё гуноҳ.

Бо ҳабаш торикшаб ҳамранг шуд,

Ин ҷаҳон чун гӯр моро танг шуд.

Бандаҳои ҳалқабаргӯшем мо,

Зиндаҳои хонабардӯшем мо.

Хоҷагон аз мо ғуломон бурдаанд,

Симу зар ҳамён-ҳамён бурдаанд.

Мо на дар зери ҳарорат сӯхтем,

Балки аз зулму асорат сӯхтем.

Сӯхтем аз зарпарастони сафед,

Сӯхтем аз мулкдорони сафед,

Аз ҳабаш ҳастанд гарчи пурҳазар,

Гарчи месозанд дур аз мо гузар,

Гарчи бо мо ҳамтабақ ҳам нестанд,

Ҳамдабистон, ҳамсабақ ҳам нестанд,

Дур, аммо нестанд аз хоки мо,

Аз бари ганҷинаву амлоки мо.

Ҳақталошӣ мекунад акнун ҳабаш,

Менамояд зулмро вожун ҳабаш.

Вақти бедории Африқо расид,

Офтоби субҳи озодӣ дамид.

Дӯстро бисёр мехоҳем мо,

Беғараз ғамхор мехоҳем мо.

Ҷони ширин, ин суханҳоро шунав,

Дардмандонро ту ҳам дармон бишав.

То даме ки золиму мазлум ҳаст,

Кас набояд лаҳзае беғам нишаст.

Он ки бо ёрони худ масрур буд,

Дӯсти ман, шоири машҳур буд —

Тихонов бо мӯйҳои сап-сафед

Кард табдил сӯҳбати моро ба ид.

Дӯстиро ман аз ӯ омӯхтам,

Кишвари дилро аз ӯ афрӯхтам.

Ман аз ӯ омӯхтам касби адаб,

Ҳам муҳаббат, ҳам рафиқӣ, ҳам ғазаб.

Метавонад ӯ ба дарди дигарон 

Ёр гардад чун рафиқи меҳрубон.

Борҳо бо ӯ сафар кардем мо,

Сайри чандин баҳру бар кардем мо.

Регзорону биёбон дидаем,

Сардбарфу гармборон дидаем.

Кӯҳсоронро гузар кардем мо,

Бар нишебиҳо назар кардем мо,

Гоҳ дар зери сари мо санг буд,

Гоҳ манзил қасри Шоҳавранг буд.

Гоҳ медидем фавҷи одамон,

Гоҳ танҳо ахтарони осмон.

Гоҳ шаҳру гаҳ деҳот омӯхтем,

Алғараз, сирри ҳаёт омӯхтем.

Ёд дорам соли чилу нӯҳро,

Тай намуданҳои роҳи кӯҳро.

Дар сари раҳ Ҳиндукуш паҳлу кашид,

Аз бари домони мо ҳар сӯ кашид,

Мо ба зери кӯҳҳо пинҳон шудем,

Меҳмон дар қасри кӯҳистон шудем.

Корвон мерафт, фарёди ҷарас,

Мерасид аз кӯҳҳо бар гӯши кас.

Бехабар буданд аз мо Бомиён,

Сангпайкар, сангдил бутҳои он.

Офтоб аз мо панаҳ мекард рӯй,

Сояҳо карданд моро ҷустуҷӯй.

Боз шуд дарвозаи Искандарӣ,

Бе дами шамшеру зарби ханҷаре.

Дар шаби торик пеш омад “Дуоб”

Меҳрубон шуд, дод бар мо ҷои хоб,

Кулбаи хаспӯшро тақдим кард,

Мизбон дар пеши дар таъзим кард.

Ҷои бистар бӯрё густурда буд,

Гар чароғе буд, он ҳам мурда буд.

Дар миёни хона гулхан даргирифт,

Шифти онро дуду хокистар гирифт...

Дудҳо чун ресмон печон шуданд,

Обҳои чашми мо резон шуданд.

Давра биншастем дар гирди алав,

Ҷой ҷӯшиду муҳайё шуд палав.

Бо ғазаб мезад ба бому дар шамол,

Гӯш кар мекард, монанди шағол.

Ҷанг бо сармо вале гулхан намуд,

Хонаро ҳам гарм, ҳам равшан намуд.

Соҳиби ин хона афғони ҷавон

Шодмон буд аз қудуми меҳмон.

Дӯстона меҳмондорӣ намуд,

То тавонист ӯ ба мо ёрӣ намуд,

Хуб медонист, ки мо кистем,

Аз куҷо, дар ҷустуҷӯи чистем.

Балки ӯ мехонд дар симои мо

Достони ишқи беҳамтои мо,

Балки пай мебурд аз чашмони мо

Орзуи халқи ҷоноҷони мо.

Балки ӯ медид дар пеши назар

Кишвари маҳбуби моро ҷилвагар,

Балки тобон дид ӯ нури хирад

Дар нигоҳи шоири Ленинград.

Балки истиқболи кӯҳистони он

Аз миёни дуди гулхан шуд аён,

Балки ин афғони озодипараст

Мисли дил дар синаҳои мо нишаст.

Балки ӯ мегуфт: моён дӯстем,

Мисли ду мағзе ки дар як пӯстем.

Бо шумо ҳамсояи деринаем,

Дӯстони беғараз, бекинаем,

Аз миёни хокҳои мо убур

Мекунад Ому ба мисли хатти нур,

Обро аз рӯшноӣ кун қиёс,

Дӯстонро бо нигоҳи дил шинос.

Чодари пашмин ба сар андохта,

Сар чу кӯҳи Ҳиндукуш афрохта,

Рафт, афғон, ёди мо бо хеш бурд,

Дил ба мо, 


   моро ба хоби хуш супурд.

То саҳар месӯхт гулхан кам-камак,

Хонаро мекард равшан кам-камак.

Бод мезад сар ба кӯҳу кӯҳсор,

Корвон мешуд ба рафтан интизор.

Дидаи мо сӯи оташпора шуд,

Хоб гум аз дидаҳо якбора шуд.

Боз ҳам омад ба сар ёди ватан,

Ёди фарзанди азизу ёди зан.

Шоири маҳбуб бо мо ёр гашт,

Мо надонистем, ки шаб чун гузашт,

Дӯстро кас дар сафар бояд шинохт,

Метавон дилро ба ин сон дӯст бохт.

Ҷони ширин,



тоҷи сар кун дӯстро,

Ҷой дар мағзи ҷигар кун дӯстро.

Дӯстонро аз сафар овардаам,

Аз тамоми баҳру бар овардаам.

Омадам, дар Тоҷикистони азиз,

То бубинам рӯи ёрони азиз,

То ба онҳо ман ҳикоятҳо кунам,

Маҷлиси хурсандие барпо кунам.

То бароям бар сари кӯҳсорҳо,

Сер бинам кишварамро борҳо,

То ба боғу бӯстонаш по ниҳам,

По ба сӯи водию саҳро ниҳам,

То тавонам халқро ёрӣ диҳам,

Аз зафар, аз фатҳ ахборе диҳам,

То ба гӯши дилбарон хонам суруд,

То бигӯям дӯстонамро дуруд.

То равам дар тӯйҳо соқӣ шавам,

Талху ширин чун маи боқӣ шавам,

То ба халқам боз бахшам ҷӯши дил,

То гузорам бори нав бар дӯши дил,

То кунам таъзим мисли пахтачин,

Чорқат гардида бар сӯи замин.

То намоям гӯш ҳар як набзро,

Парварам то ҳар ниҳоли сабзро.

То шавам монанди дасти коргар

Ҳукмрони кӯраҳои пуршарар,

Қатрае аз чашмаи ҷӯшон шавам,

Заррае аз шӯълаи тобон шавам.

Пас чаро пурсанд баъзе дӯстон:

“Чандрӯза омадӣ ту меҳмон?”

Пас чаро гӯянд ёрон, марҳабо!

“Меҳмони Тоҷикистон, марҳабо!?”

Меҳмон ман нестам, ёрон, ҳазар,

Аз чунин гапҳои ночаспон, ҳазар.

Ман наям бегона дар ин сарзамин,

Ман наям дур аз диёри дилнишин.

Ман наям беошён паррандае,

Ман наям дар лаб тасодуф хандае.

Дар ҳамин ҷой аст манзилгоҳи ман,

Дар ҳамин ҷой аст равшан роҳи ман.

Дар ҳамин ҷо ман ба дунё омадам,

Дар ҳамин ҷо чашмбино омадам.

Дар ҳамин ҷо ёфтам авҷу камол,

ар ҳамин ҷо зиндагии безавол,

Дар ҳамин ҷо шуд садои ман баланд,

Дар ҳамин ҷо дӯстро гаштам писанд.

Ҷони ширин,



дар ҷавонӣ сохтем

Хонае ҳарду, ба ӯ дил бохтем.

Бингар он торафт чун дигар шавад,

Хонаи тоҷик равшантар шавад.

Бингар он оғӯш чун во мекунад,

Во ба сӯи халқи дунё мекунад;

Бингар он чун бо ҳақиқат ёр шуд,

Дӯсташ ҳам дар ҷаҳон бисёр шуд.

Ҷони ширин,



аз саодатҳои ту

Худ гувоҳӣ медиҳад маъвои ту!

